Монгол Улсын Их Хурлын 2003 оны намрын ээлжит чуулганы 12 дугаар сарын 04-ны (пүрэв гариг) өдрийн нэгдсэн хуралдааныг 9 цаг 10 минутад Улсын Их Хурлын дэд дарга Ж.Бямбадорж нээж гишүүдийн ирц, хэлэлцэх асуудлын дарааллыг танилцуулав.


Өглөөний нэгдсэн хуралдаанд ирвэл зохих 76 гишүүнээс 47 гишүүн ирж, 61.8 хувийн ирцтэй байв.


Чөлөөтэй:
-Р.Амарсайхан, Д.Арвин, Т.Ганди, Л.Гүндалай, М.Далайхүү, С.Дулам, Д.Дэмбэрэл, Ж.Наранцацралт, П.Нямдаваа, Л.Одончимэд, Н.Тогтох, С.Төмөр-Очир, Р.Цогтбаатар, Л.Цэрэнжав, Б.Чадраа, А.Шагдарсүрэн, Ц.Шаравдорж, Р.Гаваа, Н.Энхбаяр, Б.Өвгөнхүү                                                       
Өвчтэй: -Н.Баяртсайхан, Ш.Гунгаадорж, Ц.Оюунбаатар, Д.Сугар, С.Төмөр, Ө.Энхтүвшин
Тасалсан: -Д.Алтай, С.Оюун, Б.Эрдэнэбат

НЭГ.Аж үйлдвэрийн парк байгуулж хөгжүүлэх үндсэн чиглэл батлах тухай тогтоолын төсөл /анхны хэлэлцүүлэг/

Хэлэлцэж буй асуудалтай холбогдуулан ажлын хэсэгт Үйлдвэр, худалдааны сайд Ч.Ганзориг, тус яамны сайдын зөвлөх Т.Доржбал, газрын дарга Д.Бадарч, Дэд бүтцийн яамны газрын дарга Н.Лхагва, Санхүү, эдийн засгийн яамны газрын дарга Д.Хаянхярваа, Улсын Их Хурлын Тамгын газрын Хуулийн хэлтсийн зөвлөх Г.Цэрэндулам, Эдийн засгийн байнгын хорооны референт Д.Отгон нар байлцав.

Эдийн засгийн байнгын хорооны дүгнэлтийг УИХ-ын гишүүн Х.Балсандорж танилцуулав.

Дүгнэлттэй холбогдуулан УИХ-ын гишүүн Ш.Бадам, Д.Дондог, С.Батболд, Ц.Өөлд нарын асуусан асуултад Улсын Их Хурлын гишүүн Х.Балсандорж, ажлын хэсгээс Ч.Ганзориг, Т.Доржбал нар хариулж, нэмэлт тайлбар хийв.

Ж.Бямбадорж: -Төслийн нэрийг “Үйлдвэрлэл, технологийн парк байгуулж, хөгжүүлэх үндсэн чиглэл”  гэж өөрчлөх УИХ-ын гишүүн Х.Балсандорж, Л.Даваацэдэв, Ц.Оюунбаатар нарын санал. ЭЗБХ дэмжсэн саналыг дэмжье.

Зөвшөөрсөн З2

Татгалзсан 8

Бүгд 40 –80.0 хувийн саналаар дэмжигдлээ.

Ж.Бямбадорж: -Төслийн 1 дэх заалтыг дараахь байдлаар өөрчлөх: 

“Үйлдвэрлэлийг хөгжүүлэх бодлогын хүрээнд гадаад зах зээлд өрсөлдөх чадвартай экспортын бүтээгдэхүүний үйлдвэрлэлийг дэмжих, оюуны багтаамж өндөртэй технологийг хөгжүүлэх, ажилгүйдэл, ядуурлыг бууруулах, бүс нутгийн тогтвортой хөгжлийг хангахад дэмжлэг үзүүлэх, дэлхийн зах зээлд Монгол Улсын оролцоог нэмэгдүүлэх зорилгоор байгуулна.“ УИХ-ын гишүүн Х.Балсандорж, Л.Даваацэдэв, Ц.Оюунбаатар нарын гаргасан санал. ЭЗБХ дэмжсэн.

УИХ-ын гишүүн Х.Балсандорж, Н.Гэрэлсүрэн, Б.Шаравсамбуу нар олонхийг,  УИХ-ын гишүүн Ц.Өөлд, Н.Ганбямба, Р.Содхүү нар цөөнхийг төлөөлж санал хэлэв.

“Тенант” - иргэдийг ажлын байраар хангах, өрхийн үйлдвэрлэл-үйлчилгээ, жижиг бизнесийг хөгжүүлэх зорилгоор нэг байршилд төвлөрүүлсэн гэдгийг байлгая.

Зөвшөөрсөн 28

Татгалзсан 11

Бүгд З9 –71.8 хувийн саналаар дэмжигдлээ.


Ж.Бямбадорж: -“Ажилгүйдэл, ядуурлыг бууруулах” гэсэн үгийг хасах саналыг дэмжье.


Зөвшөөрсөн З2

Татгалзсан 7

Бүгд З9 –82.1 хувийн саналаар дэмжигдлээ.

Ж.Бямбадорж: -Төслийн 2 дахь хэсгийг дараахь байдлаар өөрчлөх: Үйлдвэрлэл, технологийн парк гэж макро эдийн засгийн бодлогын хүрээнд үйлдвэрлэл, технологийн хөгжлийн тодорхой зорилтыг хэрэгжүүлэх, бизнесийн тааламжтай орчныг бүрдүүлэх зорилгоор байгуулагдсан, дэд бүтцийн хангамж бүхий, тусгаарласан газарт байрлах үйлдвэрлэл, технологийн цогцолборыг хэлнэ. Паркт үйлдвэрлэл, технологийн хэд хэдэн нэгж байршиж болно. Үйлдвэрлэл, технологийн нэгжид–бие даасан үйлдвэр, технологийн инкубатор, эрдэм шинжилгээний байгууллага, түүний салбар, туршилтын лаборатори зэргийг ойлгоно. Үйлдвэрлэл, технологийн парк нь чөлөөт бүсийн хилийн цэсийн дотор байрлаж болно гэсэн УИХ-ын гишүүн Х.Балсандорж, Л.Даваацэдэв, Ц.Оюунбаатар нарын санал. ЭЗБХ дэмжсэн саналыг дэмжье.


Зөвшөөрсөн 37

Татгалзсан 2

Бүгд З9 –94.9 хувийн саналаар дэмжигдлээ.


Ж.Бямбадорж: -Төслийн 3 дахь хэсгийг дараах байдлаар өөрчлөх: “Үйлдвэрлэл,  технологийн паркийг дараах зориулалтаар байгуулна: 
 

        3.1.Шинэ техник, технологи нэвтрүүлэх замаар бүтээгдэхүүний гадаад зах зээлд өрсөлдөх чадварыг дээшлүүлэх, экспортын бүтээгдэхүүний үйлдвэрлэлийг нэмэгдүүлэх зориулалтаар үйлдвэрлэл, технологийн паркийг байгуулна. 

        3.2.Бүс нутгийн  болон олон улсын зах зээлд тодорхой байр суурь эзлэх, улс орны эдийн засагт дорвитой хувь нэмэр оруулах бүтээгдэхүүнийг үйлдвэрлэх зориулалтаар  хөгжлийн паркийг байгуулна.

           3.3.Үйлдвэрлэлээс хүрээлэн байгаа орчинд үзүүлж байгаа сөрөг нөлөөллийг бууруулах, байгаль орчинд халгүй  үйлдвэрлэлийг хөгжүүлэх зориулалтаар үйлдвэрлэл, технологийн парк байгуулж болно.” гэсэн УИХ-ын гишүүн Х.Балсандорж, Л.Даваацэдэв, Ц.Оюунбаатар нарын санал. ЭЗБХ дэмжсэн саналыг дэмжье.

Зөвшөөрсөн ЗЗ
Татгалзсан 6

Бүгд З9 –84.6 хувийн саналаар дэмжигдлээ.



Ж.Бямбадорж: -Төслийн 4 дэх хэсгийг дараахь байдлаар өөрчлөх:  

“Үйлдвэрлэл, технологийн парк нь үйл ажиллагааны дараах хэлбэртэй байж болно.    

      4.1.Холимог -  Өөр хоорондоо  технологийн хувьд харилцан уялдаагүй хэд хэдэн чиглэлийн үйл ажиллагаа эрхэлдэг үйлдвэрлэл, технологийн нэгжээс бүрдсэн; 

     4.2.Дагнасан - нэг чиглэлийн үйл ажиллагаа эрхэлдэг, технологийн хувьд харилцан хамаарал бүхий үйлдвэрлэл, технологийн хэд хэдэн нэгжээс бүрдсэн;

     4.3.“Тенант”- иргэдийг ажлын байраар хангах, өрхийн үйлдвэрлэл, үйлчилгээ, жижиг бизнесийг хөгжүүлэх зорилгоор нэг байршилд төвлөрүүлсэн,“ гэсэн УИХ-ын гишүүн Х.Балсандорж, Л.Даваацэдэв, Ц.Оюунбаатар нарын санал. УИХ-ын гишүүн А.Базархүү, Н.Ганбямба, Р.Содхүү нар цөөнх. ЭЗБХ дэмжсэн саналыг дэмжье.

Зөвшөөрсөн З7

Татгалзсан 2

Бүгд З9 –94.9 хувийн саналаар дэмжигдлээ.

Ж.Бямбадорж: -Төслийн 4.3-ын хоёр дахь өгүүлбэр “Тенант” хэлбэрийн аж үйлдвэрийн паркийг бизнесийн инкубатор хэлбэрээр байгуулж ядуурлыг бууруулах олон төрлийн хөтөлбөрийн хөрөнгийг энд ашиглахаар зохион байгуулна.” гэснийг хасах УИХ-ын гишүүн Х.Балсандорж, Л.Даваацэдэв, Ц.Оюунбаатар нарын санал. ЭЗБХ дэмжсэн саналыг дэмжье.

Зөвшөөрсөн З6

Татгалзсан З

Бүгд З9 –92.3 хувийн саналаар дэмжигдлээ.

7.Төслийн 5 дахь хэсгийг дараахь байдлаар өөрчлөх: “Үйлдвэрлэл, технологийн паркийг байгуулахад дараах зарчмыг баримтлана: 


5.1.Макро-эдийн засгийн бодлого, бүсчилсэн хөгжлийн үзэл баримтлалтай уялдуулан бүсийн тулгуур төв  хотууд,  орон нутагт байгалийн баялаг, түүхий эдийн төрөл, нөөцийг харгалзан паркийн  зориулалт, хэлбэр,  үйл ажиллагааны чиглэлийг тогтоох; 

    5.2.Дэд бүтцийн хөгжлийн өнөөгийн түвшин, үйлдвэрлэлийн бий болсон бүтэц болон эдийн засгийн салбаруудын хөгжлийн хэтийн төлөвийг харгалзан паркийн байршлыг тогтоох;  

    5.3.Паркт эрхлэх үйлдвэрлэл нь оюуны өндөр багтаамж бүхий дэвшилтэт техник, технологи болон мэдээллийн технологийн ололтод суурилсан байх; 

    5.4.Паркад байрших үйлдвэрлэл, технологийн нэгж нь гадаад зах зээлд өрсөлдөх чадвартай экспортын бүтээгдэхүүн үйлдвэрлэх чадавхи бүхий эдийн засаг, санхүү, технологи, хүний нөөц, маркетингийн өндөр чадавхитай  менежментээр хангагдсан байх.” УИХ-ын гишүүн Х.Балсандорж, Л.Даваацэдэв, Ц.Оюунбаатар нарын санал. ЭЗБХ дэмжсэн саналыг дэмжье.


Зөвшөөрсөн З7

Татгалзсан З

Бүгд 40 –92.5 хувийн саналаар дэмжигдлээ.

Ж.Бямбадорж: -Төслөөс “Аж үйлдвэрийн парк байгуулах шалгуур үзүүлэлтүүд” гэсэн 6 дахь хэсгийг бүхэлд нь хасах УИХ-ын гишүүн Х.Балсандорж, Л.Даваацэдэв, Ц.Оюунбаатар нарын санал. ЭЗБХ дэмжсэн саналыг дэмжье.


Зөвшөөрсөн З8


Татгалзсан 2


Бүгд 40 –95.0 хувийн саналаар дэмжигдлээ.

Ж.Бямбадорж: -Төслөөс “Үйлдвэрлэл, технологийн парк байгуулах ажлыг санхүүжүүлэх эх үүсвэр” гэсэн 9 дэх хэсгийг хасах УИХ-ын гишүүн Х.Балсандорж, Л.Даваацэдэв, Ц.Оюунбаатар нарын санал. ЭЗБХ дэмжсэн саналыг дэмжье.

Зөвшөөрсөн З8

Татгалзсан 2

Бүгд 40 –95.0 хувийн саналаар дэмжигдлээ.

Ж.Бямбадорж: -Төслийн 10 дахь хэсэгт 10.1-ийн өмнө дараахь агуулгатай өгүүлбэр нэмэх: “Засгийн газар энэхүү үндсэн чиглэлийг үндэслэн тодорхой паркийн чиглэлийг өөрчилж болох бөгөөд  паркийн байршлыг өөрчлөх,  шинээр парк байгуулах санал гаргаж   болно.” гэсэн УИХ-ын гишүүн Х.Балсандорж, Л.Даваацэдэв, Ц.Оюунбаатар нарын санал. ЭЗБХ дэмжсэн саналыг дэмжье.

Зөвшөөрсөн З7

Татгалзсан З

Бүгд 40 –92.5 хувийн саналаар дэмжигдлээ.

Ж.Бямбадорж: -Төслийн 10.5.Чойр хотод байгуулагдах хөгжлийн паркийн үйл ажиллагааны чиглэлд “нүүрс-химийн технологи” гэж нэмэх УИХ-ын гишүүн Х.Балсандорж, Л.Даваацэдэв, Ц.Оюунбаатар нарын санал. ЭЗБХ дэмжсэн саналыг дэмжье.

Зөвшөөрсөн З8

Татгалзсан З

Бүгд 41 –92.7 хувийн саналаар дэмжигдлээ.

Ж.Бямбадорж: -Төслийн 10.3. Улаанбаатар хотод Багахангай дүүрэгт байгуулах паркийн үйл ажиллагааны чиглэлээс “зочид буудал, аялал, жуулчлалын цогцолбор”  гэснийг хасах УИХ-ын гишүүн Х.Балсандорж, Л.Даваацэдэв, Ц.Оюунбаатар нарын санал. ЭЗБХ дэмжсэн саналыг дэмжье.

Зөвшөөрсөн 40

Татгалзсан 1

Бүгд 41 –97.6 хувийн саналаар дэмжигдлээ.

Ж.Бямбадорж: -Төслийн 10.5. Чойр хот дахь паркийн үйл ажиллагааны чиглэлээс “хөдөө аж ахуйн түүхий эдийг гүнзгий боловсруулж,  бүтээгдэхүүн үйлдвэрлэн экспортлох бүрэн мөчлөг бүхий  үйлдвэрийн цогцолбор” гэснийг хасах УИХ-ын гишүүн Х.Балсандорж, Л.Даваацэдэв, Ц.Оюунбаатар нарын санал. ЭЗБХ дэмжсэн саналыг дэмжье.

Зөвшөөрсөн З9

Татгалзсан 2

Бүгд 41 –95.1 хувийн саналаар дэмжигдлээ.

Ж.Бямбадорж: -Төслийн 10 дахь хэсэгт Улиастай хотод экспортын бүтээгдэхүүний үйлдвэрлэлийн зориулалтаар үйлдвэрлэл, технологийн парк байгуулахаар дараахь агуулгатай заалт нэмэх:

   “10.10.Байршил           - Улиастай хот  

    Паркийн нэр:    - «Завхан»  үйлдвэрлэл, технологийн парк



    Зориулалт:       - Экспортын бүтээгдэхүүний үйлдвэрлэл


    Хэлбэр:
        - Холимог.

             
    Чиглэл :        а) бордооны үйлдвэрлэл;


    б) хөдөө аж ахуйн түүхий эдийг гүнзгий боловсруулж,      бүтээгдэхүүн үйлдвэрлэн экспортлох бүрэн мөчлөг бүхий үйлдвэрлэл; 

                                     в) экспортод зориулсан мах, махан бүтээгдэхүүний үйлдвэрлэл” УИХ-ын гишүүн Х.Балсандорж, Л.Даваацэдэв, Ц.Оюунбаатар нарын санал. ЭЗБХ дэмжсэн саналыг дэмжье.

Зөвшөөрсөн З4

Татгалзсан 7

Бүгд 41 –82.9 хувийн саналаар дэмжигдлээ.

Ж.Бямбадорж: -Парк байгуулах эхний үе шатыг 2004-2008 он, хоёр дахь үе шат нь  2008-2012 он гэж тус тус өөрчлөх УИХ-ын гишүүн Х.Балсандорж, Л.Даваацэдэв, Ц.Оюунбаатар нарын санал. ЭЗБХ дэмжсэн саналыг дэмжье.

Зөвшөөрсөн З8

Татгалзсан З

Бүгд 41 –92.7 хувийн саналаар дэмжигдлээ.

Ж.Бямбадорж: -Үндсэн чиглэлийг хэрэгжүүлэх эхний үе шат буюу 2004-2008 онд хэрэгжүүлэх арга хэмжээг дараахь байдлаар томъёолох:

9.1. Нэгдүгээр үе шат.   2004-2008 он 

Дархан, Эрдэнэт, Чойр, Сүхбаатар, Ховд хотод үйлдвэрлэл, технологийн парк, Налайх хотод “Тенант” парк байгуулах ажлыг эхлүүлнэ. 

Зуунмод, Чойбалсан,  Багахангай, Улиастай хотод парк байгуулах бэлтгэл ажлыг хангаж, техник эдийн засгийн үндэслэл боловсруулах, гадаад орнуудад сурталчлах, хөрөнгө оруулагчдад танилцуулах, хөрөнгийн эх үүсвэрийг гадаад, дотоодын хөрөнгө оруулалт, зээл тусламжийн хүрээнд шийдвэрлэх цогцолбор арга хэмжээг хэрэгжүүлнэ” УИХ-ын гишүүн Х.Балсандорж, Л.Даваацэдэв, Ц.Оюунбаатар нарын санал. ЭЗБХ дэмжсэн саналыг дэмжье.

Зөвшөөрсөн З4

Татгалзсан 7

Бүгд 41 –82.9 хувийн саналаар дэмжигдлээ.

Ж.Бямбадорж: -Үндсэн чиглэлийг хэрэгжүүлэх хоёр дугаар үе шат буюу 2008-2012 онд хэрэгжүүлэх арга хэмжээг дараахь байдлаар томъёолох: 

“9.2.Хоёрдугаар үе шат.    2008-2012

Налайх, Дархан, Эрдэнэт, Ховд, Чойр хотуудын үйлдвэрлэл, технологийн парк дахь үйлдвэрлэлийн цогцолборуудыг бүрэн хүчин чадлаар нь ажиллуулна.

Зуунмод, Чойбалсан,  Багахангай, Улиастай, Сүхбаатар хотод үйлдвэрлэл, технологийн паркийг  байгуулж эхэлнэ.“ УИХ-ын гишүүн Х.Балсандорж, Л.Даваацэдэв, Ц.Оюунбаатар нарын санал. ЭЗБХ дэмжсэн саналыг дэмжье.


Зөвшөөрсөн ЗЗ


Татгалзсан 8

Бүгд 41 –80.5 хувийн саналаар дэмжигдлээ.

Эцсийн хэлэлцүүлэгт бэлтгүүлэхээр Эдийн засгийн байнгын хороонд шилжүүлэв.

Уг асуудлыг 10 цаг 40 минутад хэлэлцэж дуусав.

ХОЁР.Газрын тосны бүтээгдэхүүний импорт, үйлдвэрлэл, худалдаа, тээвэрлэлт, хадгалалтын тухай хуулийн төсөл /хэлэлцэх эсэх/

Хэлэлцэж буй асуудалтай холбогдуулан ажлын хэсэгт Үйлдвэр, худалдааны сайд Ч.Ганзориг, тус яамны сайдын зөвлөх Т.Доржбал, газрын дарга Д.Бадарч, Газрын тосны Хэрэг эрхлэх газрын дарга О.Даваасамбуу, тус газрын орлогч дарга Ч.Баттөмөр, Улсын Их Хурлын Тамгын газрын Хуулийн хэлтсийн зөвлөх Г.Цэрэндулам, зөвлөх О.Баяраа, Эдийн засгийн байнгын хорооны референт Д.Отгон нар байлцав.

Төсөл санаачлагчийн илтгэлийг Үйлдвэр, худалдааны сайд Ч.Ганзориг танилцуулав.

Илтгэлтэй холбогдуулан УИХ-ын гишүүн Н.Болормаа, Н.Ганбямба, Ё.Баярсайхан, Б.Эрдэнэбилэгт, Х.Жекей, Ш.Бадам, С.Батболд, П.Жасрай, Д.Оюунхорол, Ц.Өөлд, Ч.Раднаа нарын асуусан асуултад ажлын хэсгээс Ч.Ганзориг, О.Даваасамбуу нар хариулж нэмэлт, тайлбар хийв.

Эдийн засгийн байнгын хорооны дүгнэлтийг УИХ-ын гишүүн Б.Шаравсамбуу танилцуулав.

Ж.Бямбадорж: - Газрын тосны бүтээгдэхүүний импорт, үйлдвэрлэл, худалдаа, тээвэрлэлт, хадгалалтын тухай хуулийн төслийг хэлэлцэх нь зүйтэй.


Зөвшөөрсөн З8


Татгалзсан 1

Бүгд З9 –97.4 хувийн саналаар дэмжигдлээ.

Хуулийн төслийг анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлэв.

Уг асуудлыг 12 цаг ЗЗ минутад хэлэлцэж дуусав.

ГУРАВ.Авто тээврийн болон өөрөө явагч хэрэгслийн албан татварын тухай хуульд өөрчлөлт оруулах тухай хуулийн төсөл /хэлэлцэх эсэх/

Хэлэлцэж буй асуудалтай холбогдуулан ажлын хэсэгт Санхүү, эдийн засгийн сайд Ч.Улаан, тус яамны хэлтсийн дарга П.Ганчимэг, Үндэсний татварын ерөнхий газрын хэлтсийн дарга Х.Хурметхан, Замын цагдаагийн газрын хэлтсийн дарга Т.Ганбаатар, Авто тээврийн газрын дарга Ж.Бат-Эрдэнэ, Улсын Их Хурлын Тамгын газрын Хуулийн хэлтсийн зөвлөх О.Баяраа, Төсвийн байнгын хорооны референт Ё.Мөнхбаатар нар байлцав.

Төсөл санаачлагчийн илтгэлийг Санхүү, эдийн засгийн сайд Ч.Улаан танилцуулав.

Илтгэлтэй холбогдуулан УИХ-ын гишүүн Д.Мөрөн, Ц.Ням-Осор, Д.Дондог, Д.Лүндээжанцан нарын асуусан асуултад УИХ-ын гишүүн Ч.Улаан, ажлын хэсгээс Х.Хурметхан, Т.Ганбаатар нар хариулж нэмэлт, тайлбар хийв.

Өглөөний нэгдсэн хуралдаан 13 цаг 00 минутад завсарлав.

Оройн хуралдаан 15 цаг 10 минутад эхэлж, ирвэл зохих 76 гишүүнээс 40 гишүүн ирж, 52.6 хувийн ирцтэй байлаа.

Чөлөөтэй:
-Р.Амарсайхан, Д.Арвин, Т.Ганди, Л.Гүндалай, М.Далайхүү, С.Дулам, Д.Дэмбэрэл, Ж.Наранцацралт, П.Нямдаваа, Л.Одончимэд, Н.Тогтох, С.Төмөр-Очир, Р.Цогтбаатар, Л.Цэрэнжав, Б.Чадраа, А.Шагдарсүрэн, Ц.Шаравдорж, Р.Гаваа, Н.Энхбаяр, Ц.Дамиран, Б.Өвгөнхүү                                                        
Өвчтэй: -А.Базархүү, Э.Гомбожав, Н.Баяртсайхан, Ш.Гунгаадорж, Ц.Оюунбаатар, Д.Сугар, С.Төмөр, Ө.Энхтүвшин

Тасалсан: -Д.Алтай, Ё.Баярсайхан, С.Оюун, О.Сүрэн, Д.Туяа, У.Хүрэлсүх, Б.Эрдэнэбат

Авто тээврийн болон өөрөө явагч хэрэгслийн албан татварын тухай хуульд өөрчлөлт оруулах тухай хуулийн төслийг үргэлжлүүлэн хэлэлцэв.

Төсвийн байнгын хорооны дүгнэлтийг УИХ-ын гишүүн Д.Оюунхорол танилцуулав.

Ж.Бямбадорж: -Авто тээврийн болон өөрөө явагч хэрэгслийн албан татварын тухай хуульд өөрчлөлт оруулах тухай хуулийн төслийг хэлэлцэх нь зүйтэй.

Зөвшөөрсөн З7

Татгалзсан 4

Бүгд 41 –90.2 хувийн саналаар дэмжигдлээ.

Хуулийн төслийг анхны хэлэлцүүлэг бэлтгүүлэхээр Төсвийн байнгын хороонд шилжүүлэв.

Уг асуудлыг 15 цаг 27 минутад хэлэлцэж дуусав.

Монгол Улсын Их Хурлын дэд дарга Ж.Бямбадорж “Усан замын тээврийн тухай”, “Ахуйн болон үйлдвэрлэлийн хог хаягдлын тухай” Монгол Улсын хуулиудын эцсийн найруулгыг уншиж танилцуулав.

Эцсийн найруулгатай холбогдуулан УИХ-ын гишүүдээс асуулт, санал гарсангүй.

УИХ-ын гишүүд дээрх хуулийн эцсийн найруулгыг сонсов.

Уг асуудлыг 15 цаг 30 минутад хэлэлцэж дуусав.

09.55-.10.05 цагт “Шихихутаг” хууль зүйн дээд сургуулийн 4 дүгээр дамжааны оюутнууд Улсын Их Хурлын чуулганы танхим, үйл ажиллагааг үзэж сонирхов.

Энэ өдрийн хуралдаан 15 цаг 30 минутад өндөрлөв.

ТАНИЛЦСАН:

ЕРӨНХИЙ НАРИЙН

БИЧГИЙН ДАРГА





           Н.ЛУВСАНЖАВ

Гар тэмдэглэл хөтөлсөн:

ХУРАЛДААНЫ НАРИЙН

    БИЧГИЙН ДАРГА





Г.НАРАНТУЯА

МОНГОЛ УЛСЫН ИХ ХУРЛЫН 2003 ОНЫ НАМРЫН ЭЭЛЖИТ

ЧУУЛГАНЫ 12 ДУГААР САРЫН 4-НИЙ ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ

Ж.Бямбадорж: -Хуралдааны ирц бүрдсэн учраас УИХ-ын намрын чуулганы 12 дугаар сарын 4-ны өдрийн нэгдсэн хуралдааныг нээснийг мэдэгдье.

Өнөөдрийн нэгдсэн хуралдаанаар дараахь асуудлуудыг хэлэлцэнэ.

-Аж үйлдвэрийн парк байгуулж хөгжүүлэх үндсэн чиглэл батлах тухай УИХ-ын тогтоолын төсөл /анхны хэлэлцүүлэг/

-Газрын тосны бүтээгдэхүүний импорт, үйлдвэрлэл, худалдаа, тээвэрлэлт, хадгалалтын тухай хуулийн төсөл /хэлэлцэх эсэх/

-Авто тээврийн болон өөрөө явагч хэрэгслийн албан татварын тухай хуульд өөрчлөлт оруулах тухай хуулийн төсөл /хэлэлцэх эсэх/ эдгээр асуудлуудыг хэлэлцэнэ.

Эхний хэлэлцэх асуудалдаа оръё. Аж үйлдвэрийн парк байгуулж хөгжүүлэх үндсэн чиглэл батлах тухай УИХ-ын тогтоолын төсөл. Ажлын хэсгийг урья.

Аж үйлдвэрийн байгуулж хөгжүүлэх үндсэн чиглэл батлах тухай УИХ-ын тогтоолын төслийн анхны хэлэлцүүлгийг явуулъя. Төслийн талаарх Эдийн засгийн байнгын хорооны дүгнэлтийг сонсоё. Дүгнэлтийг УИХ-ын гишүүн Х.Балсандорж танилцуулна.

Х.Балсандорж: - Улсын Их Хурлын дарга, эрхэм гишүүд ээ!


Монгол Улсын Засгийн газраас 2003 оны 9 дүгээр сарын 23-ны өдөр Улсын Их Хуралд өргөн мэдүүлсэн “Аж үйлдвэрийн парк байгуулж, хөгжүүлэх үндсэн чиглэлийг батлах тухай” Улсын Их Хурлын тогтоолын төслийн хэлэлцэх эсэх тухай асуудлыг Улсын Их Хурлын нэгдсэн хуралдаанаар 2003 оны 11 дүгээр сарын 5-ны өдрийн хуралдаанаар хэлэлцэж, төслийг эхний хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн билээ. 


Төслийн эхний хэлэлцүүлгийн үед УИХ-ын гишүүдийн гаргасан болон энэ чиглэлээр ажилладаг эрдэмтдийн саналыг судлан үзэж төслийн нэрийг “Үйлдвэрлэл, технологийн парк байгуулж, хөгжүүлэх үндсэн чиглэл”  гэж өөрчлөх нь зүйтэй гэж үзлээ. 

Гадаад зах зээлд өрсөлдөх чадвартай экспортын бүтээгдэхүүний үйлдвэрлэлийг дэмжих, оюуны багтаамж өндөртэй технологийг хөгжүүлэх зорилгоор паркийг байгуулах бөгөөд үүнээс гадна ажилгүйдэл, ядуурлыг  бууруулах үүднээс  жижиг бизнес, үйлчилгээг нэг дор төвлөрүүлэн  хөгжүүлэх “тенант” хэлбэрийн  паркийг байгуулж болох төслийн саналыг Байнгын хорооны гишүүдийн олонхи дэмжлээ. Энэ асуудлаар Улсын Их Хурлын гишүүн А.Базархүү, Н.Ганбямба, Р.Содхүү нар цөөнх болсон болно. 

Үйлдвэрлэл, технологийн паркийг шинэ техник технологи нэвтрүүлэх замаар:

-бүтээгдэхүүний гадаад зах зээлд өрсөлдөх чадварыг дээшлүүлэх, экспортын бүтээгдэхүүний үйлдвэрлэлийг нэмэгдүүлэх; 

-бүс нутгийн  болон олон улсын зах зээлд зарим төрлийн бүтээгдэхүүнээр тодорхой  байр суурь эзлэх ингэснээр улс орны эдийн засагт дорвитой хувь нэмэр оруулах; 

-үйлдвэрлэлээс хүрээлэн байгаа орчинд үзүүлж байгаа сөрөг нөлөөллийг бууруулах, байгаль орчинд халгүй  үйлдвэрлэлийг хөгжүүлэх гурван үндсэн зориулалтаар байгуулна. 
 

Үйлдвэрлэл, технологийн паркийг  байгуулах шалгуур үзүүлэлтүүд гэсэн төслийн 6 дахь хэсэг нь паркийг байгуулах зарчимтайгаа давхардсан, мөн төслийн “Үйлдвэрлэл, технологийн парк байгуулах ажлыг санхүүжүүлэх эх үүсвэр” гэсэн 9 дэх хэсгийг үндсэн чиглэлд тусгах шаардлагагүй гэж үзсэн  тул эдгээр хэсгийг төслөөс хасах санал оруулж байна.  

Баруун бүсэд үйлдвэрийн хөгжил харьцангуй сул байгааг харгалзан Улиастай хотод экспортын бүтээгдэхүүний үйлдвэрлэлийн зориулалтаар парк нэмж байгуулах заалтыг төсөлд нэмхийг  Байнгын хорооны гишүүдийн олонхи  дэмжсэн болно. 

Үндсэн чиглэлийг хэрэгжүүлэх үе шатыг 2004-2008, 2008-2012 он гэж өөрчлөх, мөн тухайн хоёр шатанд хэрэгжүүлэх арга хэмжээг тодорхой болгох саналыг оруулж байна. 

Аж үйлдвэрийн парк байгуулж хөгжүүлэх үндсэн чиглэлийн төслийн талаар гаргасан зарчмын зөрүүтэй саналын томъёоллыг тараасан болно. 

Төслийн талаар Байнгын хорооноос гаргасан дүгнэлт, саналыг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа. 

Ж.Бямбадорж: -Баярлалаа. Байнгын хорооны танилцуулгатай холбогдуулан асуулт асуух гишүүд асуултаа асууя.

Бадам гишүүнийг асуултаа асуухыг урьж байна.

Ш.Бадам: -Байнгын хорооны дүгнэлтэнд баруун бүсэд үйлдвэрийн хөгжил харьцангуй сул байгааг харгалзаад Улиастай хотод экспортын бүтээгдэхүүний үйлдвэрлэлийн зориулалтаар парк нэмж байгуулах заалтыг төсөлд нэмж тусгана гэсэн байна. Тэгэхээр зүүн бүсэд энэ парк байгуулах асуудал ер нь мөддөө үгүй шиг 2008 оноос хойш авч үзэх юм уу, үгүй юу тийм байдалтай байх шиг байна. Зүүн бүс нь үйлдвэрлэлээр тасарсан газар уу, яагаад энэ асуудлын гадна хаягдах болж байгаа шалтгааны талаар Байнгын хороо юу гэж үзсэн юм болов оо.

Хоёрдугаарт, тенант парк байгуулна гэж байна. Бид нар хууль, Үндсэн чиглэл, төрийн бодлого гаргахдаа аль болохоор өөрийнхөө хэл дээр иргэдэд ойлгомжтой тийм эх хэл дээрээ асуудлыг тавимаар бодох юм. Тэгээд хууль болохоор огт дуулдаагүй хэллэг гэв гэнэт гараад ирдэг. Тенант парк гэдэг чинь жирийн иргэд байтугай бидний дунд ямар юм болох нь тодорхойгүй асуудал байна тийм учраас энийгээ ойлгомжтой хэлээр болгох, монгол хэлний баялаг дутагдаад байна вэ, ямар учиртай эд болох гэж байна вэ гэсэн хоёр асуулт байна.

Ж.Бямбадорж: -Бадам гишүүний асуултад хариулъя.

Х.Балсандорж: -Ажлын хэсэг дээр яригдаж байгаад Улиастайд аж үйлдвэрийн парк байгуулах асуудлыг санал оруулж ирж байгаа юм. Ингэхдээ Үйлдвэр, худалдааны яам ер нь хаана аж үйлдвэрийн парк, байршлыг тогтоох вэ гэдэг судалгааг нэлээн хийсэн байна лээ. Монгол Улсын өнөөгийн үйлдвэрийн хөгжил, түүхий эд, байгалийн баялгийн нөөц, хүн амын суурьшил, дэд бүтцийн хөгжил гэсэн маш олон үзүүлэлтээр Үйлдвэр, худалдааны яам иж бүрэн судалгаа хийж хаана хаана аж үйлдвэрийн парк байгуулах ийм судалгаа гаргасан байгаа. Энэ судалгааг бид нар авч үзсэн. Энэ судалгаанд Улиастайд үйлдвэрлэл байгуулах боломжтой нэг талаасаа, нөгөө талаасаа баруун бүсэд харьцангуй баруун бүс газар нутгийн хувьд нэлээн том, хүн ам нэлээн суурьшилтай, үйлдвэрийн хөгжил сул учраас бид нар Улиастайг нэмж оруулах нь зүйтэй гэж үзсэн. 

Зүүн бүсийн хувьд ер нь аж үйлдвэрийн парк гэдэг бол экспортын бүтээгдэхүүн үйлдвэрлэх зорилготой, өндөр технологийн ийм үйлдвэрлэлийг хэлж байгаа шүү дээ хөгжүүлэхийг. Тэгэхээр зүүн бүсийн хувьд Сүхбаатар, Дорнодын чиглэлээр зайлшгүй аж үйлдвэрийн парк оруулахгүйгээр үйлдвэрлэл хөгжиж байгаа зүйлүүд байгаа зарим ажлууд эхэлж байгаа. Тийм учраас бид нар зайлшгүй үйлдвэрлэл, технологийн паркад хамааруулах нь эхний ээлжинд Улиастай байг. Дорнодынх тэртэй тэргүй энд Засгийн газраас оруулж ирсэн төсөлдөө орсон байгаа энүүгээр ороод явахад болох юмаа гэж үзсэн учраас Улиастай дээр шинээр үйлдвэрлэл, технологийн парк байгуулах асуудлыг оруулж ирсэн юм. Зүүн бүс байж байгаа хамаарагдсан.

Хоёр дахь асуудлын хувьд тенант хэлбэрийн парк гэдэг бол олон улсын нэр томьёо юм байна лээ. Ажилгүйдэл, ядуурлыг бууруулах, ялангуяа жижиг бизнесийг бойжуулан хөгжүүлэх зорилгоор энэ тенант хэлбэрийн бизнес гэж аж үйлдвэрийн парк гэж олон улсад байгуулж хөгжүүлсэн жишээ байдаг юм байна лээ. Энэ нэр томьёо нэгэнт олон улсын нийтлэг нэр томьёо болсон учраас бид нар энүүгээр нь аваад явсан байгаа энэ бол харьцангуй нийгмийн чанартай ийм зүйл рүү чиглэгдсэн бизнесийн паркийн нэг хэлбэр байгаа юм.

Бид нар мэдээж том бодлогынхоо хүрээнд жижиг бизнесээ дэмжих бодлогоо давхар чирч явбал зүгээр юм уу гэсэн байдлаар энэ тенант хэлбэрийн паркийн асуудлыг оруулж төсөл дээр байсныг дэмжиж оруулж ирсэн юм.

Ж.Бямбадорж: -Энэ нэр томьёог монголчлох боломжгүй гэж үзэж байгаа юм байна. Ерөнхийдөө бид нар гаргаж байгаа хуулин дээр аль болох монгол нэр томьёо хэрэглэх, дэлхий нийтээр бүх хэлэнд уг үндэс нь тэгээд орсон бол одоо яая гэх вэ тэрийг тэр чигээр нь хэрэглэж байгаа шүү дээ. Парк гэхээр зэрэг бас л Монголчуудын хувьд арай өөр байдал ойлгогддог л доо. Монгол хүмүүсийн сэтгэлгээнд байгаа хуучин парк гэдэг ойлголтыг жинхэнэ утгаар нь гаргаж болно л доо парк гэж үг байгаа.

Очирхүү гишүүний саналыг сонсоё.

Т.Очирхүү: -Би Балсандорж гишүүний хэлсэн дээр хоёр юмыг нэмээд хэлье. Түрүүн Балсандорж гишүүн хэллээ экспортын чиглэлтэй үйлдвэрлэлийг илүү дэмжих нэгдүгээрт, хоёрдугаарт, өндөр технологийн тийм салбаруудыг жишээлбэл мэдээллийн технологийн шинжтэй салбаруудыг дэмжих, тенант хэлбэрээр ядуурал, ажилгүйдлийг бууруулах инкубатор шинжтэй үйлдвэрлэлийн дэвсгэр нутаг, парк хөгжүүлэх гэж байгаа юм. Түүнээс биш хөгжлийн энэ парк байгуулах зорилго дотор бүс нутгийн хөгжлийг хангахтай чиглэсэн зорилго байгаа юм. Энэ юу гэсэн үг вэ гэхээр зэрэг бүсийн төвүүддээ түшиглэсэн тэндээ таталцалтайгаар тийм хөгжлийн цэгүүдэд парк байгуулахыг төрөөс дэмжье гэсэн дөрөв дэх зорилго байгаа юм тэр хүрээнд зөв бүс маань хамрагдаж ирнэ шүү гэдгийг хэлмээр байна. Чойбалсан хот орж байгаа. 2008-2012 онд орж байгаа. Гэхдээ зүүн бүс ерөнхийдөө Чойр юм уу, Багахангай юм уу, Улаанбаатар юм уу тэр өнөөдөр парк чөлөөт бүс Замын-Үүд гэсэн чөлөөт бүс байгуулах тэр чиглэл рүү манай уул уурхайн гол ойрын ирээдүйн хөгжлийн цэгүүд рүү илүү ойрхон учраас баруун бүс дээрээ илүү анхаарч 2004-2008 ондоо зорилго дэвшүүлэх ийм логик байгаа гэдгийг хэлье.

Тенант гэдгийг үзье л дээ эцсийн хэлэлцүүлгийн өмнө орчуулах боломжтой байна уу гэж. Гэхдээ Балсандорж гишүүний хэлдгээр энэ бол олон улсын нэр томьёо тэрүүгээр нь явчихвал компьютер, парк гэдэг юм уу, мэдээллийн технологи юм уу, тенант гэсэн олон улсын нийтлэг тогтсон аль ч хэл дээр байдаг нэр томьёо нэвтрээд явбал илүү дээр байгаа юм. Тэрнийг Бадам гишүүний хэлснээр бололцоотой бол үзье. Харин тенант хэлбэрийн агуулгыг парктай тайлбарласан байгаа энэ юу вэ гээд. 

Ж.Бямбадорж: -Парк гэдгийг өөрчлөх шаардлагагүй юм байна тийм ээ. Миний ойлгож байгаагаар хуулийн төслийг уншиж байхад аж үйлдвэрлэл, технологийн тийм бүс нутаг юм байна л дээ эсвэл бүс нутгийн иж бүрдэл ч юм уу. 

Т.Очирхүү: -Тийм биш бүс нутаг биш. 

Ж.Бямбадорж: -Хуучин бид нар яармагийн районыг үйлдвэрлэлийн район гэдэг л байсан шүү дээ. Тийм ч юм уу хаашаа юм парк гэдэг үг нь сайхан гарч ирж байгаа юу. 

Дондог гишүүнийг асуултаа асуухыг урьж байна.

Д.Дондог: -Хоёр зүйл асууя. Нэгдүгээрт, танилцуулганд Үндсэн чиглэлийн хэрэгжүүлэх үе шатыг 2004-2008, 2008-2012 гэсэн байна тэгээд ард талд нь зарчмын зөрүүтэй санал дээр болохоор хотуудын нэрийг бичсэн байна. Энийг ямар шалгуураар ингэж заримыг нь 2004-2008, 2008-2012 он гэж байгаа юм бэ. Одоогийн харж байгаа нөхцөлөөр адилхан хөгжлийн түвшинд байж байгаа газруудаа ингэж шууд ангилдагийн учир юу байгаа юм бэ. Зарим нь 4, 5 жил боловсруулж байж байгуулдаг, зарим нь шууд байгуулдагийн учир юу байна вэ гэж асуумаар байна.

Хоёрдугаарт, энэ нэр томьёоны юм байж магадгүй. Налайх дүүрэг шүү дээ, Улаанбаатар хотын нэг дүүрэг гэж явдаг. Энэ дээр хот гэж нэрлэж байгаад бусад аймгийн төвийн хотуудтай адилхан хэмжээнд томьёолол өгч байгаад парк байгуулж эхлүүлнэ гэсэн байна энэ нэр томьёоны хувьд засагдаад явах боломж бий юу гэсэн хоёр зүйл байна. Би яагаад асуугаад байна вэ гэхээр Зуунмодын хувьд парк байгуулна гэдэг нь явж байсан одоо болохоор 2008-2012 оны үед байгуулж ажиллуулна гэсэн нэр томьёонд орсон байгаа юм. Яагаад хойшлуулж ухраад явав, харьцангуйгаар Улаанбаатартай ойрхон уу, ойрхон дэд бүтэц хөгжсөн үү  хөгжсөн ийм л газар шүү дээ гэж асуумаар байна.

Ж.Бямбадорж: -Дондог гишүүний асуултад хариулъя.

Х.Балсандорж: -Үе шатыг бид нар төслөөр хоёр үе шаттай байхаар орж ирсний дагуу хоёр үе шатаар нь авч явж байгаа. Хоёр үе шатыг хэрэгжих арга хэмжээг хуваахдаа шалгуур үзүүлэлтийн хувьд Үйлдвэр, худалдааны яамнаас хийсэн судалгааг үндэслэсэн нэгдүгээрт.

Хоёрдугаарт, бид цаашдаа ямар төрлийн ямар зориулалттай, ямар чиглэлийн үйл ажиллагаа явуулах парк байгуулах гэж байгаа вэ гэдгээ үзэж тэр парк байгуулах бололцоо, нөхцөлийг судалж, тооцож хуваасан байгаа. Зуунмодын хувьд бол хөгжлийн парк байгуулагдах, ялангуяа тэнд мал аж ахуйн газартай түүхий эдээр гоо сайхны бүтээгдэхүүн үйлдвэрлэх, мөн биотехнологийг хөгжүүлэх гэсэн энэ өндөр технологийн парк байх юм Монгол Улсын эдийн засаг дорвитой хувь нэмэр оруулах, хөгжлийн парк байгаа учраас энэ паркийг байгуулахын тулд нэлээн бэлтгэл ажил хийх шаардлагатай гэдэг байдлаараа дараагийн үе шатанд орсон.

Ер нь эхний үе шатанд орсон парк байгуулах асуудлууд маань харьцангуй богино хугацаанд шийдвэрлэх боломжтой, ялангуяа томоохон төсөл судалгааны ажил шаардаад байхгүй харьцангуй дэд бүтэц сайн хөгжсөн эхний ээлжинд шууд хэрэгжүүлээд явах бололцоотой гэж үзсэн хэсгийг бид нар урагшаа татаж нэгдүгээр үе шатанд оруулсан ийм учиртай юм.

Налайх дүүрэг гэж явдаг. Налайх дүүргийн хувьд хот гэж орсон байна лээ тэрийг бид нар хүлээж авах бололцоотой дүүрэг гэдгээр нь Улаанбаатар хотын Налайх дүүрэг гэдгээр засах бололцоотой гэж үзэж байна. 

Ж.Бямбадорж: -Бадам гишүүн тодруулъя.

Ш.Бадам: -Тэгэхээр үйлдвэрлэл, технологийн паркийг хаана эхэлж байгуулах вэ, хаана 4 жилийн дараагаас эхлэх вэ гэдэг асуудал Үйлдвэр, худалдааны яам судалгаа хийж байж тэрний үндсэн дээр энэ газруудыг сонгож авсан гэж байна л даа. Зүүн бүс яагаад энэ судалгаанд нь ойрын 4 жилд байгуулж болохгүй гэсэн ийм судалгаа гарсан юм бэ гэдэг дээр Үйлдвэр, худалдааны сайд хариулж өгөхгүй юу, ямар учир байгаа юм.

Бүсчилсэн хөгжлийн үзэл баримтлалаар бид улс орноо бүсчлэн хөгжүүлж тэнцвэртэй хөгжүүлэх энэ хөтөлбөрийг батлаад явж байгаа. Байнгын хорооны дарга ирээдүйд Монгол Улсын хөгжил баруун тал руугаа татагдах учраас баруун тал руугаа түлхүү энэ паркийг байгуулах гэж байгаа юмаа гэсэн санаагаар хариулж байгаа нь үнэхээр асуудал үүсгэж байна л даа. Зүүн талыг яагаад хоёрдугаарт тавих болж байгаа юм бэ бид нар чинь тэнцвэртэй хөгжүүлнэ гэж яриад байгаа шүү дээ. Ирээдүйд улс орны хөгжил баруун тал руугаа татагдана гэдгийг хэн хэлж байгаа юм бэ, ямар судалгаа гарч байгаа юм бэ ийм хариуцлагагүй юм ярьж болохгүй шүү дээ. 

Ж.Бямбадорж: -Бадам гишүүний асуултад хариулъя.

Ч.Ганзориг: -Манайхаас хийсэн судалгаа, тооцоо, дэд бүтэц, нөхцөл байдлуудыг түрүүн авч үзсэн гэж Балсандорж гишүүн хэлсэн. Энэ дээр бид гол нь нэгдүгээрт, бүс нутгийн хөгжлийн зорилгыг бид анхаарч аж үйлдвэрийн парк байгуулах газруудынхаа байршлыг сонгосон энэ бүс нутгийнхаа хөгжлийн концепцитой нийцэж байгаа гэж ойлгож байгаа нэгдүгээрт.

Хоёрдугаарт, бүс нутгийн хөгжлийн концепцитой нийцүүлээд зүүн бүсдээ хэд хэдэн газруудыг сонгож авсан. Энэ нэгдүгээрт, Дорнод, хоёрдугаарт, Чойр, өмнө зүгтээ чөлөөт бүсээр Замын-Үүд гээд явж байгаа. Гишүүний асууж байгаа асуултын хувьд би хоёр зүйлээр ойлгож байна. Нэгдүгээрт, Чойбалсанг яагаад хоёрдугаар үе шатанд тавьж байгаа юм бэ, Сүхбаатар аймгийг хамруулах бололцоо байхгүй юм уу гэсэн ийм утгаар асууж байгаа юм болов уу гэж би ингэж ойлгож байна.

Чойбалсан хотод аж үйлдвэрийн паркийн хувьд өнөөдөр аж үйлдвэрийн парк ер нь аж үйлдвэрийн салбарын хөгжил харьцангуй гайгүй явж байгаа. Цаашдаа уул уурхайн чиглэлийн, ялангуяа Мардай, Цав-Улаан, Төмөртэйн овоо гээд эдгээрээс гүн гүнзгий боловсруулсан бүтээгдэхүүн гаргаж экспортлох ийм чиглэлийн үйлдвэрлэлийг түлхүү хөгжүүлэх нь зүйтэй гэсэн ийм асуудлыг ярьж байна. Эдгээр үйлдвэрүүдийн хувьд өнөөдөр орд газруудын эзэмших асуудал нь дөнгөж яригдаж байгаа, хөрөнгийн асуудал шийдэгдэж байгаа ийм асуудал. Ийм хөрөнгийн асуудал шийдвэрлэгдээд орд газрыг эзэмшээд цаашдаа гүн гүнзгий боловсруулсан үйлдвэр гаргана гэдэг бол наад зах нь 5-аас доошгүй жилийн хугацаа шаардагдах асуудал гарч ирж байгаа юм. Ийм учраас Чойбалсанг огт энэ үйлдвэрийн паркийг 2004 он хүртэл хөгжүүлэхгүй гэсэн биш энэ хүртэл тодорхой орд газрын бэлтгэл ажлуудыг хангана энэнээс цааш үйлдвэрлэлийн өндөр технологийн асуудал яригдах юмаа гэж ойлгож байна.

Ер нь зүүн бүсдээ бүсийн хөгжлийнхөө концепцийн дагуу таталцан хөгжих асуудалд нь эхний ээлжинд Дорнод аймагт. Дорнод аймгаасаа экспортын бүтээгдэхүүн гарах дэд бүтцийнх нь асуудал байж байгаа гэсэн энэ чиглэл дээр таталцал, хөгжлийнх нь төв байна уу гэж ойлгож асуудлыг авч явж байгаа юм.

Ж.Бямбадорж: -Батболд гишүүнийг асуултаа асуухыг урьж байна.

С.Батболд: -Хоёр зүйлийг асууя. Үйлдвэрлэл, технологийн парк байгуулж хөгжүүлэх үндсэн чиглэл гэж өөрчилж байгаа юм байна. Тэгэхээр анхны төслөөсөө агуулгын хувьд өөрчлөгдөх үү. Аж үйлдвэрийн парк гэж юугаараа ялгаатай юм бэ. 

Хоёрдугаарт, үе шатны хугацааг сунгасан юм шиг байна. Үндсэн чиглэлийн эх нь олдохгүй юм хэзээ тараагдсан юм болов оо буруу асууж байвал уучлаарай.

2008-2012 он хүртэл Зуунмод, Чойбалсан, Багахангай, Улиастай хотод үйлдвэрлэл, технологийн парк байгуулж эхэлнэ гэсэн байна заавал ч үгүй хоёр хуваагаад 2008-2012 онд дөнгөж байгуулж эхлэх тухай томьёолох нь ямар шаардлага байсан юм болов оо. 

Гуравдугаарт, заримыг нь эхэлнэ, Налайхыг эхлүүлнэ, хүчин чадлаар нь ажиллуулна гээд тэгээд ажлын хэсэгт орсон хүмүүс нь өөрийнхөө тойргийг оруулаад байдаг юм уу. Иймэрхүү юм энэ дээр харагдаж байна. Байнгын хорооны гишүүн биш учраас мэдэхгүй байна. Бүгдийг нь зэрэг эхлээд судалгааг нь зэрэг явуулчихвал яасан юм бэ заавал ч үгүй тэрийг 2012 он хүртэл хойшлуулж байх ямар хэрэгтэй юм бэ.

Ж.Бямбадорж: -Батболд гишүүний асуултад хариулъя.

Х.Балсандорж: -Нэрийг өөрчилсөн асуудал үйлдвэрлэл, технологийн парк болгож өөрчлөх асуудал нэгдүгээрт, хэлэлцэх, эсэх дээр яригдсан асуудал. Нөгөө талаасаа бид нар эрдэмтдийг үйлдвэржүүлэх чиглэлээр ажилладаг парк байгуулах чиглэлээр нэлээн ажилладаг эрдэмтдийг цуглуулж ярилцлага хийсэн байгаа ажлын хэсэг. Тэрэн дээр юу вэ гэхээр эрдэмтдийн гаргасан санал байгаа. Ер нь гадаад улсуудын жишгийг судлаад байхад паркийг зөвхөн онцгой зориулалтаар байгуулдаг юм байна лээ. Экспортын бүтээгдэхүүний үйлдвэрлэлийг хөгжүүлэх, тэр нь гадаад зах зээл дээр өрсөлдөх чадвартай байх. Нөгөө талаасаа өндөр технологи хөгжүүлэх гэсэн үндсэн ийм хоёр зориулалтаар паркийг байгуулж байгаа. Энэ утгаараа аж үйлдвэрийн парк гэхээр зөвхөн үйлдвэрлэлийн үйл ажиллагаа явагдаад технологи судлах бойжуулах, хөгжүүлэх өндөр технологи нэвтрүүлэх ажил нь орхигдож байгаа юм шиг ойлгогдож байгаа.

Тийм учраас үйлдвэрлэлээ ч гэсэн экспортын бүтээгдэхүүний үйлдвэрлэлээ хөгжүүлье, нөгөө талаасаа бүтээгдэхүүн нь олон улсын зах зээл дээр өрсөлдөх чадвартай байхын тулд өндөр технологийг хөгжүүлье бас тодорхой хэмжээнд технологийг бойжуулж хөгжүүлэх зорилгоосоо авч үзээд үйлдвэрлэл, технологийн парк гэдэг нэрийг авах нь зүйтэй гэж үзсэн юм.

Үе шатуудын хувьд би түрүүн тайлбарласан. Үнэхээр өнөөдөр бид нар 9 юм уу 10 газар нэг зэрэг аж үйлдвэрийн парк байгуулаад эхлэх тийм бололцоо нөгөө талаасаа хомсхон байгаа. Энэ бүгдэд тодорхой хэмжээний судалгаа, нээлт хэрэгтэй. Мөн үнэлгээ хийгдэнэ, төсөл хөтөлбөрүүд боловсрогдоно, тэгээд гадаадын хөрөнгө оруулагч, дотоодын хөрөнгө оруулагчдыг сурталчлах сурталчилгааны ажил хийгдэнэ. Ийм учраас бүх газрыг зэрэг авч явбал бас тодорхой хүндрэл бэрхшээл учирна гэж үзсэн юм. Ийм учраас 2 үе шаттай хэрэгжүүлье, эхний үе шатанд нь тодорхой паркуудын үйл ажиллагааг эхлүүлье, дараагийн үе шатанд эхний үе шатанд бэлтгэл хангасан үлдэж байгаа паркуудыг байгуулах ажлыг эхэлж 2008 он гэхэд тодорхой түвшинд бүх паркуудаа хөгжүүлсэн тэдгээр паркуудаас бүтээгдэхүүн нь гадаад зах зээл дээр гардаг өрсөлдөх чадвартай байх технологийн тодорхой эх сууриуд тавигдсан байхаар ингэж төлөвлөж байгаа ийм учиртай юм.

Т.Очирхүү: -Батболд гишүүн материал гэж байна 9 дүгээр сарын 2З-нд Засгийн газрын 79 дүгээр бичгээр Ерөнхий сайдын гарын үсэгтэй бичиг ирсэн байгаа юм. Тэрнийг Газрын тосны импорт, үйлдвэрлэлт, тээвэрлэлт, хадгалалтын хуулийн төсөлтэй хамтад нь өргөн барьсан.

Хугацааны хувьд цаашдаа Их Хуралд яаж орж ирэх вэ гэхээр байршлыг тогтооно тэгээд паркийн эдийн засгийн нөхцөлүүдийг тогтоохоор Их Хуралд парк болгоноор асуудал орж ирнэ шүү дээ энийг манай гишүүд бодолцох хэрэгтэй гэж бодож байна.

Ж.Бямбадорж: -Ганзориг сайд нэмж хариулъя.

Ч.Ганзориг: -Би Балсандорж гишүүний хариулт дээр нэмж хэлье гэж бодож байна. Засгийн газраас оруулж ирсэн төсөл дээр аж үйлдвэрийн парк гэж орж ирсэн юм. Аж үйлдвэрийн парк гэдэг нь ерөнхий нэр томьёо. Энийгээ дотор нь задлаад авах юм бол экспортын чиглэлийн буюу эсвэл өндөр технологийн юм уу, эсвэл хот байгуулалтын шаардлагаар бий болж байгаа аж үйлдвэрийн парк гэсэн ерөнхий чиглэлүүд байгаа юм. Тэгэхээр хот байгуулалтын шаардлагаар гэдэг бол ажилгүйдэл, эсвэл хотын ачааллыг багасгахад чиглэсэн ажилгүйдлийг шийдвэрлэх, хотын ачааллыг сааруулж тодорхой бүс нутаг руу шилжүүлэхэд чиглэсэн юм уу нийгмийн тодорхой зорилтыг шийдвэрлэхэд юм уу ийм зорилгоор байгуулж байгаа паркийг тенант хэлбэрийн парк гэж ядуурлыг бууруулах, нийгмийн асуудлыг шийдвэрлэх, жижиг бизнесийн хэлбэрийг дэмжих хэлбэрийн парк. Ийм шаардлага өнөөдөр Улаанбаатарт байна гээд Налайх дүүрэг рүү тавьж байгаа юм. Энэ бол Засгийн газраас оруулж ирж байгаа санал энэ дээр ямар нэгэн бодлогын хувьд энэ ажлын хэсэгт орсон гишүүний хувьд оруулж байгаа зүйл байхгүй аж үйлдвэрийнхээ салбарын хөгжлийн бодлогоор явж байгаа асуудал гэж хэлэх гэсэн юм.

Үйлдвэр, технологийн парк гэж нэр томьёог өөрчилж оруулж ирж байна ажлын хэсгээс. Яамны хувьд аж үйлдвэрийн парк гэдгээрээ явбал ерөнхий нэр томьёо, гэхдээ бид үйлдвэрлэл, технологийн парк гээд гаргахад нэг их зарчмын зөрүүтэй татгалзаад байх зүйл байхгүй гэж хэлмээр байна.

Т.Очирхүү: -Налайх дээр манай Балсандорж гишүүний сонгогдсон тойрог таарч байгаа юм байна. Би ажлын хэсгийн ахлагчийг томилоод, бүрэлдэхүүнийг нь хийдэг болохоор зэрэг өөрөө тэр чиглэлээр Засгийн газрын санал байгаа юм байна тэгээд илүү хандана, өөрөө үйлдвэрлэлийн чиглэлийн хүн гэж бодож тойрог нь байна өөрөө үйлдвэрлэлийн хүн, энэ худалдааны чөлөөт бүсээр ажиллаж байсан гэж бодоод ингэсэн юм. Тийм учраас гишүүд тэрэн дээр өөр юм битгий бодоорой гэж хүсэж байна.

Үйлдвэрлэл, технологийн паркийн хувьд манай Байнгын хорооны гишүүд шинжлэх ухааны чиглэлтэй, шинжлэх ухааны суурь судалгаа юмуу судалгааны чиглэл хэрэглээний болж хувирахад энэ парк үүрэгтэй юмаа, инкубатор шинжтэй юм байна гэж ойлгоод үйлдвэрлэл, технологийн гэсэн юм. Ер нь аж үйлдвэрийн парк гэдэг нь индастар парк. Гэтэл промешный парк шиг ойлгоод ингээд өөрчилсөн юм олонхиороо орж ирж байгаа тэгээд энүүгээрээ явах байхаа гэж бодож байна.

Ж.Бямбадорж: -Батболд гишүүн тодруулъя.

С.Батболд: -Ганзориг сайдаас нэг зүйлийг тодруулъя. Орж ирсэн хувилбар дээр хугацааг тэр хугацаагаар нь аваад явж болох уу хойшлуулах 2008-2012 хүртэл гэж хойшлуулах ямар шаардлагатай юм бэ. 2003-2004, 2005-2010 гэснээрээ явчихвал болохгүй юу.

Ж.Бямбадорж: -Батболд гишүүний асуултад хариулъя.

Т.Доржбал: -Эхэлж орж ирэхдээ  2004-2005 гэж орж ирсэн юм хоёр үе шаттайгаар. Хамгийн гол нь бэлтгэл ажлыг хангах, нэлээд хэмжээний ажил хийгдэх, паркийн байршил тус бүр дээр үнэлгээ өгөгдөх ажлууд хийгдэх учраас энэ бэлтгэл ажилд нь зориулж хугацааг нь 2008-2012 гэж оруулж ирсэн юм.

Ж.Бямбадорж: -Өөлд гишүүнийг асуултаа асуухыг урьж байна.

Ц.Өөлд: -Бид өчигдөр байнгын хороон дээр хэлэцлэж байгаад төслийн 1.1 дэх заалт чинь ажилгүйдэл, ядуурлыг бууруулах гэдгээ хасъя гээд тохирсон чинь энд яагаад ороод ирсэн бэ. Нэгдүгээрт.

Хоёрдугаарт, төсөл санаачлагчдаас ерөөсөө гол зорилго нь уул нь индастар парк байсан үйлдвэрлэл, технологийн парк болоод ороод ирсэн энэний гол экспортын бүтээгдэхүүний үйлдвэрлэлийг дэмжээд Монголын нэрийг дэлхийн зах зээл дээр оруулахаар байгаа юм. 

Гуравдугаарт, Үйлдвэрлэл, технологийн парк гэдэг тодорхойлолт дотроо үйлдвэрлэл технологийн цогцолборыг хэлнэ гэж байгаа. Гэтэл Тенант гэдэг юм орж ирээд үйлдвэрлэл, технологийн цогцолбор гэдэг дотор тенант дотор үйлчилгээ ч хийнэ, жижиг бизнес ч хийнэ, ямар экспортын бүтээгдэхүүнд энэ тенантууд чинь үйлдвэрлэх юм бэ. Миний ойлгож байгаагаар бараг ядуучуудыг ажлын байраар хангах төв байх ёстой юм шиг байгаа юм. Энийг эндээ ингэж хутгаж оруулж ирээд байдгийн учир юм бэ гэсэн ийм асуултуудыг асууя.

Ж.Бямбадорж: -Өөлд гишүүний асуултад хариулъя.

Х.Балсандорж: -Эдийн засгийн байнгын хорооны хуралдаан дээр яригдахдаа томьёоллын хувьд ажилгүйдэл, ядуурлыг бууруулах асуудлыг хэлэлцэхгүйгээр томьёоллыг дэмжээд өнгөрсөн юм. Дараа нь тенант хэлбэрийн гэдэг дээр очоод ядуурал, ажилгүйдлийг бууруулах чиглэлээр байгуулагдах парк гэдэг утгаас нь тенант энэ бодлогын баримт бичигт тенант хэлбэрийнх нь байлгах шаардлагагүй юмаа бид нар том бодлогоо авч явъя энэ жижиг нийгмийн чанартай асуудлыг оруулахаа болъё гэдэг байдлаар ярьсан. Ажлын хэсэг тайлбараа хэлсэн олонхи, цөөнх болж байнгын хороон дээр санал хураагдаад тенантыг үлдээхээр олонхийн саналаар шийдсэн. Ийм учраас зарим гишүүд цөөнх болсон байгаа.

Тенант хэлбэрийн гэдэг парк нь цаашдаа байхаар үлдэж байгаа учраас тэр төслийн зорилгод байгаа ажилгүйдэл, ядуурлыг бууруулах гэдэг үг нь үлдсэн юм. Би Байнгын хорооны хурал явсан процессыг ярьж байна. Ийм байдалтай юм болсон учраас орж ирчихээд байгаа.

Ер нь ажлын хэсэг яагаад тенант хэлбэрийн парк байгуулах төслийн саналыг дэмжсэн юм бэ гэхээр мэдээж бидний том бодлого маань экспортын бүтээгдэхүүний үйлдвэрлэлийг дэмжих, өндөр технологийг хөгжүүлэхэд зорилго байгаа гэхдээ энэ том бодлогын хүрээнд бид жижиг асуудлаа шийдэж энүүгээр давхар явах нь зүйтэй юм. Энийг байгуулаад үзье мэдээж Монгол Улсад ажилгүйдэл, ядуурал их байна. Энийг хийгээд үзээд үр дүнд хүрэх юм бол бусад газруудад мөн ялгаагүй ажилгүйдэл, ядуурлыг бууруулах зорилгоор энэ тенант хэлбэрийн паркийг байгуулж болох юм тийм учраас энэ бодлогын том асуудалд нөлөөлөхгүй түүнээс энийг нийгмийн чанартай юмыг нь аваад явъя энэ тийм том нөлөө үзүүлэх асуудал биш гэж үзсэн.

Ж.Бямбадорж: -Очирхүү гишүүний саналыг сонсоё.

Т.Очирхүү: -Энэ тенант хэлбэрийг аж үйлдвэрийн парк гэдэг дотор оруулах шаардлагагүй гэдэг дээр хэсэг гишүүд цөөнх болсон. Тухайн асуудлыг санал хураахад хэлэх байх гэж бодож байна. Содхүү, Базархүү, Ганбямба нарын гишүүд байгаа. Тэгэхээр эхэн дээрээ ерөөсөө аж үйлдвэрийн паркаа Эдийн засгийн байнгын хороон дээр хамгийн их цаг идсэн зүйл юу вэ гэхээр гадаад зах зээлд өрсөлдөх чадвартай, экспортын бүтээгдэхүүн, экспортын үйлчилгээний чиглэлээр өндөр технологи нэвтрүүлэх ийм парк байгуулъя гэж ярьсан. Ярьж байгаад сүүлдээ нэлээн хэсэг хураасны дараагаар тенант хэлбэрийн ажилгүйдэл, ядуурлыг бууруулсан тийм хэсэг дээр дэд бүтэц нь бүрдсэн газар дээр харьцангуй жижиг дунд үйлдвэрийн инкубатор үүсгэж болох магадлалтай юм байна тэгээд Засгийн газар энийг бодож оруулж ирээд өөр ямар нэгэн баримт бичигт энэ орох бололцоогүй учраас энэ аж үйлдвэрийн паркийн нэг хэлбэр нь болоод дэлхий дээр байдаг ч юм байна тэгээд энийг үлдээе гэсэн ингээд үлдээсэн юм.

Тэгэхдээ ерөнхий зорилго дотроос юу авсан бэ гэхээр гадаад худалдааны тэнцлийг сайжруулах гэдгийг авсан тэр бол зорилго биш үр дагавар юм байна гээд бусдыг нь санал хурааж байгаад хэвээр нь үлдээсэн. Ийм учиртай хэлбэр дээр очихоороо тенантыг хасъя гээд З гишүүн хэлсэн тэд нар саналаа хэлэх байхаа гэж бодож байна. Би хурал удирдаж байсан учраас эндээс өгүүлбэр зөвхөн тэр хасагдаад даяарчлагдаж байгаа гэж дэлхий Монголд байраа эзэлнэ гэсэн юм хасагдсан юм тийм л юм байна. Би хурал удирдаж байсан болохоор арай илүү мэдэх байхаа протокол үзэж болно.

Өөлд гишүүн бол тенант хэлбэр энэ өндөр технологи нэвтрүүлэх юм уу, экспортын гадаад зах зээлд өрсөлдөх чадвартай экспортын шалгуур хангасан тийм үйлдвэрлэл хөгжүүлэхэд энэ өрөөсгөл болчихоод байна гээд Байнгын хороон дээр яригдаад хийсэн зүйлийг ярьсан. Би сая хэллээ. Налайхад энийг туршаад үзье, дэд бүтэц байна, түүн дээр инкубатор парк маягийн юм байгуулъя. Нэгдүгээрт.

Хоёрдугаарт, хамгийн гол нь бусад оронд ийм байгаа юм. Тенант хэлбэрийн ийм парк нь өөрөө аж үйлдвэрийн паркийн хэлбэр болоод явж байгаа учраас Засгийн газар оруулаад иржээ гэж яриад олонхи болоод бүх юман дээр явчихсан. Ядуурал, ажилгүйдлийн чиглэлээр ч байя, тенант хэлбэрээ ч үлдээе тенантаа Налайх чиглэлээр эхлээд туршилтыг хийгээд үзье гэсэн энэ логикууд бүгдээрээ хоорондоо холбоотой олонхийн дэмжлэг аваад явсан зүйл.

Ж.Бямбадорж: -Саналаа хураая. Бүгдээрээ босоод үг хэлье Содхүү гишүүн ээ. Нэгдүгээрт Содхүү гишүүн цагтаа ирж байгаа. Таныг өглөө Улсын Их Хурал 10 минут хүлээсэн.

Хоёрдугаарт, би таны нэрийг 2, З удаа дуудсан. Улсын Их Хурлын гишүүд УИХ-ын дэгд захирагддаг юм, хуулиндаа захирагддаг юм. Бид энэ хуулийн анхны хэлэлцүүлгийг хийж байна Байнгын хорооны санал дүгнэлтээс асуух асуулттай гишүүд асуугаад дууслаа. Нэр аваад алх цохисон. Үг хэлэх тийм дэг байхгүй байгаа. Очирхүү гишүүн Байнгын хорооны даргын хувьд хариултанд тайлбарласан. 

Санал хураалтаа явуулъя.

1.Төслийн нэрийг “Үйлдвэрлэл, технологийн парк байгуулж, хөгжүүлэх үндсэн чиглэл”  гэж өөрчлөх УИХ-ын гишүүн Х.Балсандорж, Л.Даваацэдэв, Ц.Оюунбаатар нарын гаргасан санал. ЭЗБХ дэмжсэн. Энэ саналыг дэмжье гэсэн санал хураалт явуулъя.

Зөвшөөрсөн З2

Бүгд 40 –80.0 хувийн саналаар дэмжигдлээ.

2.Төслийн 1 дэх заалтыг дараахь байдлаар өөрчлөх: 

“Үйлдвэрлэлийг хөгжүүлэх бодлогын хүрээнд гадаад зах зээлд өрсөлдөх чадвартай экспортын бүтээгдэхүүний үйлдвэрлэлийг дэмжих, оюуны багтаамж өндөртэй технологийг хөгжүүлэх, ажилгүйдэл, ядуурлыг бууруулах, бүс нутгийн тогтвортой хөгжлийг хангахад дэмжлэг үзүүлэх, дэлхийн зах зээлд Монгол Улсын  оролцоог нэмэгдүүлэх зорилгоор байгуулна.“ УИХ-ын гишүүн Х.Балсандорж, Л.Даваацэдэв, Ц.Оюунбаатар нарын гаргасан санал. ЭЗБХ дэмжсэн санал байна. Миний ойлгож байгаагаар саяын маргаанаас харахад энэ үгэн дотор ажилгүйдэл, ядуурлыг бууруулах гэдэг үг хойно тенант гэдгээс болоод орж ирж байгаа юм байна гэж ойлгож байна. Уг нь төсөлдөө байж байгаад тенант гэдгийг хасах, хасахгүйгээсээ шалтгаалаад энэ нь орж гараад байсан юм байна гэж ойлгож болох уу.

Би нэгэнт маргаан ганцхан юман дээр байна. Маргаантай асуудлаа эхэлж шийдчихээд маргаантай асуудлын хувь заяа яаж шийдэгдсэнээр бусад асуудал нь автоматаар шийдэгдээд явчих учраас тенантын асуудлаар санал хураалгая гэсэн санал байна. Энд нэг их тэгэхгүй, ингэхгүй гээд юухэв их зөрчил болохгүй болов уу гэж бодож байна. Тенант бол миний ойлгож байгаагаар 5 дахь саналын 4.З байна. Тэгэхээр зэрэг гишүүдэд би олонхи, цөөнхийн бүгдийг яриулъя. З, З гишүүн яриулъя. Тэгэхдээ дунд нь нэг юм хэлмээр байна. Цөөнх болсон гишүүдийн талд байгаа гэдэг утгаараа биш шүү цаашаа явахгүй ингээд санал хураагаад шийдчихвэл ярихгүй. Бид нар аж үйлдвэрийн парк гээд бид нарын ирээдүй, улс орныг хөгжүүлэхэд чиглэгдсэн гадаад экспортын дэмжсэн ийм Монголд энэнээс өөр юм бусад нь байхгүй юм шиг биш шүү дээ бусад нь Монгол Улсын ажил амьдрал, үйлдвэрлэл, технологи бүх чиглэлээрээ явж таарна. Энэ парк гэдэг юм нь арай өөр онцлогтой юмаа гэж ойлгож байгаа юм. Энэ дунд юм болгон дээр тэгэхээр зэрэг Монгол Улсад юм болгон бичихэд бид нар ажилгүйдэл, юм болгон дээр бид нар ядуурлаа бичээд байх уу энийг зүйхгүй бас гарах юм байх уу, үгүй юу гэдгийг гишүүд бодолцоно биз. Юм зүүчихгүй шиг өөрөөр хэлбэл хэдийгээр адууныхаа хирээр исгэрэх боловчиг заримдаа цээж дүүрэн амьсгалах, цээж дүүрэн ярих боломж байна уу, үгүй юу гэдгийг гишүүд бодно биз.

Би цөөнхийг төлөөлж энэ дээр угаасаа нэр ирүүлсэн байгаа. Н.Ганбямба, Р.Содхүү, Ц.Өөлд гишүүн, олонхийг төлөөлж Х.Балсандорж, Н.Гэрэлсүрэн, Б.Шаравсамбуу нараар хэлүүлье. Олонхиор тайлбарлуулаад цөөнхөөр хэлээд хамгийн сүүлд цөөнх хэлэхээр ингээд явъя.

Өнөөдөр УИХ-ын үйл ажиллагаатай Шихихутаг хууль зүйн дээд сургуулийн 4 дүгээр дамжааны оюутнууд хууль тогтоох үйл ажиллагааны шинжлэх ухааны үндэс хичээлээр УИХ-ын үйл ажиллагаатай танилцаж байна. Хуульч болохыг зорьж байгаа энэ оюутнуудад сурлагын өндөр амжилтыг УИХ-ын гишүүдийн нэрийн өмнөөс хүсье. /Алга ташив/

Балсандорж гишүүний саналыг сонсоё.

Х.Балсандорж: -Тенант хэлбэрийн паркийн зориулалтыг манай гишүүд сайн ойлгож байгаа гэж бодож байгаа. Өөрөөр хэлбэл жижиг бизнесийг бойжуулах, бойжуулна гэдэг маань бүр эхнээс нь эхэлж хөгжүүлээд тэгээд цаашаа биеэ даагаад явах бизнес болох хүртэл нь хөгжүүлэх ийм инкубатор хэлбэрийн парк байх юм. Тэнд ажлын байр эрж байгаа, тодорхой мэргэжилтэй болохыг хүсч байгаа хүмүүс ажиллаад тэгээд ажилтай болоод, мэргэжилтэй болоод бизнес нь цаашаа өөрөө өөрийгөө дэмжээд явах тийм бололцоотой болохоор зэрэг инкубатораасаа гараад биеэ даагаад бизнесээ эрхлээд явах бололцоотой ийм паркийн нэг хэлбэр юм. Тийм учраас энэ олон улсын хэмжээнд нэр томьёотой энийг хэрэглэгддэг, зарим улс оронд өндөр үр дүн өгсөн ийм практик туршлага байгаа юм.

Аж үйлдвэрийн парк гэдэг дотор олон төрлийн юм ордог юм байна лээ, техно парк гээд, инкубатор парк гээд тэгээд янз бүрийн үйлдвэрлэлийн паркууд ордог юм байна лээ тийм учраас энэ бодлогынхоо хүрээнд багтаж явж байгаа асуудал гэдгийг хэлмээр байна нэгдүгээрт.

Хоёрдугаарт, Засгийн газраас энийг оруулж ирсэн юм. Бид ойлгохдоо Засгийн газар паркийг хөгжүүлэх бодлогын хүрээнд бас инкубатор паркийг байгуулъя. Тэгээд энүүгээрээ дамжуулаад тодорхой асуудлуудыг шийдье. Хэрвээ Налайхын инкубатор парк аятайхан явчих юм бол цаашдаа зарим төвлөрсөн суурин газрууд энэ паркууд хэлбэрээр тэр ажилгүйдэл, ядуурлыг бууруулах чиглэлээр паркийг байгуулах бололцоотой болох юмаа гэж үзсэн учраас бид нар ажлын хэсэг дээр ярьж байгаад Засгийн газрын оруулж ирсэн төсөл нь зөв, зүйтэй юмаа гэж дэмжиж байгаа юм.

Нөгөө талаасаа өнөөдөр ялангуяа үйлдвэрлэл, технологийн парк байгуулах асуудал Монголын хувьд цоо шинэ асуудал байна. Бид өнөөдөр нэлээн олон улсын туршлагыг судалсан. АНУ, ОХУ, Хятад улсын. Тийм учраас мэдээж бүх зүйлийг бүрэн гүйцэд тусгах бололцоогүй цаашдаа бидний боловсруулж, батлах гэж байгаа бодлогын баримт бичиг маань сайжирна. Нөгөө талаасаа энэ бодлогын баримт бичгийг дагаад тодорхой эрх зүйн зохицуулалтын баримт бичгүүдийг Их Хурал гаргана. Ийм учраас энэ баримт бичгэн дээр туссанаар тенант хэлбэрийн гэдэг маань бүх асуудал бүрэн дуусаж байгаа асуудал биш энэ цаашдаа өөрчлөлт орж өшөө сайжирч хөгжих учраас энийг энд үлдээх нь зүйтэй гэж үзэж байгаа.

Нөгөө талаасаа бид зорилго дээр байгаа ажилгүйдэл, ядуурал гэдэг үгийг авъя. Тэгээд тенант гэдгийг үлдээе гэсэн ийм саналтай байна. Яагаад гэвэл бодлогын том баримт бичгэн дээрээ, зорилго дээрээ ажилгүйдэл, ядуурал гэдгийг хасчихаад тенант гэдгийгээ аж үйлдвэрийн паркийн том бодлогынхоо хүрээнд дагуулж авч явах, бас турших ёстой, үр дүнгий нь үзэх ёстой ийм арга хэлбэр гэдгээр нь аваад үлдэх ийм саналтай байна энийг гишүүд маань бодож үзээч ээ гэж хүсэж байна.

Ж.Бямбадорж: -Цөөнхөөс Өөлд гишүүний саналыг сонсоё.

Ц.Өөлд: -Энэ манай Их Хурал, Засгийн газар бүгдээрээ ажилгүйдэл, ядуурлыг бууруулахын төлөө бүхий л үйл ажиллагаа явж байгаа л даа. Өнөөдрийн бид батлах гэж байгаа уул нь индастар л парк байх ёстой. Үйлдвэрлэл, технологи гээд нэмчихэж. Энэ экспортын бүтээгдэхүүн үйлдвэрлээд Монголын нэрийг дэлхийн зах зээлд гаргах ийм томоохон баримт бичиг батлах гэж байгаа юм. Тэгсэн мөртөө тэр экспортынхоо бүтээгдэхүүнийг тенант гэдэг нь өрхийн үйлдвэрлэлээр гаргах, жижиг бизнесээр дэмжүүлэх, дэлхийн нэр дээр гарах экспортын бүтээгдэхүүнийг гаргах ийм агуулга хоорондоо зөрчилтэй хоёр юмыг нэг баримт бичигт чихээд байгаа юм. Хэзээ өрхийн үйлдвэрлэл, үйлчилгээ жижиг бизнесээр дэлхийн зах зээлд гаргах бүтээгдэхүүнийг үйлдвэрлэх юм бэ. Үйлдвэрлэж болох нь болох байх. Гэхдээ өрхийн үйлчилгээ явж болно тэгвэл энд чинь төслийн 1 дээр ч юм уу, 2 дээр ч юм уу технологийн парк дээр үйлдвэрлэл, технологийн цогцолбор гэнэ үү гэхээс үйлчилгээ ерөөсөө байхгүй байгаа. Энэ баримт бичигтээ үйлчилгээ оруулж ирэх ёстой. 

Гуравдугаарт, жижиг бизнесээр экспортын бүтээгдэхүүнийг дэлхийн зах зээл дээр аваад байсан улс ямаршуухан байдаг юм бол энийг ойлгохгүй байна. Тийм учраас тенант орж ирэхээр үндсэн том баримт бичгийн араас нэг юм зүүгдчихээд өнөөх нь булингартуулаад байгаа юм том баримт бичгийг. Ийм учраас тенант байх юм бол ажилгүйдэл, ядуурал, жижиг бизнесийнхээ хүрээнд өөр баримт бичгээрээ орж ирээч ээ гэж хэлэх гэсэн юм. Ажилгүйдэл, ядуурал, жижиг үйлдвэрлэл, үйлчилгээ явуулж тэрэндээ гадаад чиглэсэн, дотоод чиглэсэн үйлдвэрлэлээ явуулдаг ийм тусгай баримт бичиг оруулж ирээч ээ энд битгий хавчуулаач ээ хоёрын хооронд юм хавчуулаад булингартуулаад байна гэсэн ийм саналтай байна.

Ж.Бямбадорж: -Гэрэлсүрэн гишүүний саналыг сонсоё.

Н.Гэрэлсүрэн: -Тэгэхээр Өөлд гишүүн буруу ойлголтоор яриад байх шиг байна. Ер нь энэ Монголын хувьд шинэ асуудал. Тэгэхээр тенант гэдэг энэ ойлголт Монголын хувьд шинэ зүйл. Тэгэхээр бид өөрсдөө энэ дээр юу гэж ойлгох вэ гэхээр гэрийн үйлдвэрлэлээ, анх шинэ жижиг үйлдвэрлэл эхэлж байгаа хүмүүсүүдээр юм хийлгэж энэ том үйлдвэрлэл рүү оруулах гээд байгаа зүйл бишээ. Бид Германд саяхан энэ үйлдвэрлэлийг яаж дэмжих вэ гэдэг асуудлыг судлах ийм сургалтад хамарсан. Энэ сургалтад хамарч байхад энэ тенантын тухай асуудлыг зааж байсан. Жишээлбэл, машины үйлдвэрлэл би тодорхой жишээн дээр хэлэхэд та бүхнийг энийг ойлгох байхаа гэж бодож байна. Машины үйлдвэр үнэхээр экспортын том олон улсын хэмжээнд хүрэхүйц ийм том үйлдвэрлэлийг хөгжүүлэхийн тулд түүнийг дагалдаж жижиг деталлууд хийх, тэрний зарим зүйлүүдийг гарцаагүй жижиг үйлдвэрлэлүүдээр хийлгэх шаардлага гардаг юм байна.

Тухайлбал, тэр машины суудлын бүрээс, арьс ширийг нь тийм том үйлдвэрлэл, паркаар биш жижиг үйлдвэрлэлээр боловсруулж авдаг тэр нь үнэхээр дэлхийн зах зээлд хүрсэн технологиор үйлдвэрлэдэг ийм байх шаардлагатай байдаг юм байна. Энийг Монголд бид энэ хослолыг нь зөв шийдэхгүй бол магадгүй зөв шийдэх гэж байгаа нь энэ гээд нүдийг нь сохолж магадгүй болж байна. Тэгэхээр энэ зөв хослолыг бодож тенантыг үлдээе гэж бодож байгаа юм.

Ж.Бямбадорж: -Ганбямба гишүүний саналыг сонсоё.

Н.Ганбямба: -Тэгэхээр энэ ажилгүйдэл, ядуурлыг бууруулах асуудал бидний хамгийн гол амаргүй бөгөөд хүнд зорилтыг хэрэгжүүлэхийн төлөө манай төр засаг ажиллаж байна, ажилласаар ч байна, цаашдаа энэ чиглэлийн төлөө ажиллана. Хамгийн гол нь эдийн засгийн өсөлт маань энэ нийгмийн социал хүрээний арга хэмжээг авч явдаг. Энэнээс өөр нэг асуудал бид өнөөдөр аж үйлдвэрийн паркийн тухай асуудал ярьж байна. Аж үйлдвэрийн паркийг хөгжүүлсэн шиг хөгжүүлж чадвал энэ чинь экспортын үйлдвэрлэлийг дэмжсэн, өндөр технологийг оруулж ирэхэд том механизм болно гэж үзэж байгаа юм. Гэтэл аж үйлдвэрийн парктайгаа холиод энэнээс дутахгүй ач холбогдолтой, тенантын аж ахуй байгуулах бол бид ажилгүйдэл, ядуурлыг бууруулахад хамгийн том ач холбогдолтой зүйл. Энийг бид өнөөдрийн хувьд аж үйлдвэрийн паркаас илүү том ач холбогдол өгч байгаа юм тенантын аж ахуйг дэмжиж байгаа юм.

Тэгэхээр тенантын аж ахуйг тусад нь төрийн бодлого болгож оруулж ирье гэж. Гэхдээ бид аж үйлдвэрийн паркаа энэтэй холиод аль ч үгүй болгосны оронд аж үйлдвэрийн паркаа ч өнөөдөр батлаад гаргая, тенантын аж ахуйг тусад нь ажилгүйдэл, ядуурлыг бууруулах төрийн бодлогын хэмжээнд оруулж ирье гэсэн ийм бодолтой байгаа юм. Тэр утгаараа аж үйлдвэрийн паркийг аж үйлдвэрийн парк шиг болгож байгуулаад өнөөдрийнхөө үндсэн чиглэлээ энэ концепцоо өөрчлөхгүйгээр баталъя гэж. Энэ концепцид харшилж байгаа зүйл нь бол нөгөө баримт бичгийг тусад нь гаргах юмыг холиод ирэхээр энэ хоёр чинь аж үйлдвэрийн парк ч биш, тенантын аж ахуй ч биш ингээд хольж, хутгасан юм болох гэж байна. Бид хамгийн гол нь аж үйлдвэрийн паркаар экспортын үйлдвэрлэлийг дэмжсэн, үйлдвэрлэлээ дэмжиж өндөр технологи, шинжлэх ухааныг хэрэглээ болгож ашиглах энэ механизмыг өнөөдөр аж үйлдвэрийн парк байгуулах үндсэн чиглэлд тусгаж өгнө энэ бид нарын амин чухал асуудал болчихоод байгаа юм. Энэ бол Монгол Улсын хөгжилд хувь нэмрээ оруулах болов у гэж энэ баримт бичгээ тусад нь баталъя гэж бодож байна.

Ажилгүйдэл, ядуурал өнөөдрийн хувьд асар өндөр ач холбогдолтой. Ажилгүйдэл, ядуурлыг бууруулах асуудал. Тэр утгаараа тенантын аж ахуйн талаар аж үйлдвэрийн паркийг хөгжүүлэх үндсэн чиглэлтэй адилхан тенантын аж ахуйг хөгжүүлэх үндсэн чиглэлийг давхар оруулж ирье, эсвэл Засгийн газар, эсвэл манай УИХ-аас өргөн бариад энэ баримт бичгийг тусад нь баталж гаргая гэж бодож байна. Энэ адилхан ач холбогдолтой баримт бичгээ гэж үзэж байна. 

Ж.Бямбадорж: -Шаравсамбуу гишүүний саналыг сонсоё.

Б.Шаравсамбуу: -Тэгэхээр үйлдвэрлэл, технологийн парк ямар хэлбэртэй байх вэ гэдэг дотроо гурав дахь хэлбэр нь тенант хэлбэрийг энд бичих үү, үгүй юу гэдэг дээр маргаад байна. Тенант хэлбэрийн үйлдвэр, технологийн парк гэж юуг хэлээд байгаа юм бэ гэхээр үйлдвэрлэл, технологийн парк нь өөрөө толгойлох үйлдвэрлэл нь болоод түүнд нь тусалдаг хувийн болоод иргэдийн маш олон аж ахуйнууд тэрийг тойрч ажиллаж, дэмжиж тэндээсээ сурч дэмжлэг авна гэсэн ийм хэлбэр. Тухайлбал, компьютерын үйлдвэр байна гэхэд үйлдвэр, технологийн парк дотроо угсардаг, дэлгэцээ хийдэг хамгийн гол зүйлүүдээ хийж байна гэхэд тэнд нь иргэд, хувиараа эрхлэх аж ахуй, бусад хоршоодууд хайрцагийг нь, жийргэвчийг нь, залгууруудыг нь маш олон төрлийн товчлууруудыг, пласмасс эдлэлүүдийг нь хийгээд энийг нь хийдэг юмыг үйлдвэрлэл, технологийн парк дотроо хүнийг сургаад жижиг тоног төхөөрөмжүүдийг тэр хүмүүст нь өгөөд ингээд дэмжээд энэ бүгдээрээ нэг хотод нэг байшинд ажиллах тухай асуудлыг яриад байгаа юм.  

Тэрнээс энэ бол байхгүй юм уу эсвэл цоо шинээр бодож гаргаж ирэх асуудал биш. Энэ дотроо үйлдвэрлэл, технологийн парк дотроо байх ёстой хамгийн хоршмол манайд тохирсон нэг хэлбэр энийг үзье гэж байгаа юм. Энэ хоёр бол одоогийн яриад байгаа асуудал бол хоёр асуудал. Зарим гишүүдийн яриад байгаагаар энэ хоёр тусдаа юм. Ажилгүйдэл, ядуурлыг бууруулах гэдгийг тэр урд талын томьёоллоос авч болно. Энийг хасчихаж болно гэхдээ энэтэй барьцаад заавал тенант хэлбэрийг байнгын хороон дээр хэлэлцсэн юм шиг яригдаад байгаа нь буруу юм. Бид энийг урд талд нь ярьж байгаад ер нь утгаараа байж болох юмаа гээд санал хураагаад урд талын зорилго орсон. Сүүлд нь тенант хэлбэр дээрээ энийг ярьж байгаад байх нь зүйтэй гэдгээр яриад зарим гишүүд цөөнх болсон юм. Тийм учраас миний санал юу гэж байна вэ гэхээр зэрэг тенант хэлбэрээ зөв ойлгоод энэ үйлдвэрлэл, технологийн паркийн нэг хэлбэрээр нь үлдээе энэ дээрээ байя Засгийн газраас орж ирсэн санал, туршлагууд ч гэсэн саяын бидний ярьж байгаагаар зайлшгүй байх ёстой хэлбэр. Харин урд талаас нь ажилгүйдэл, ядуурлыг зарим улсуудын хэлээд байгаагаар нь хасаад авчихаж болох юмаа гэсэн саналтай байна.

Үйлчилгээний хувьд ч гэсэн зарим улсууд паркад байж болохгүй юм шиг яриад байгаа юм. Мэдээлэл, технологийн парк дээр ялангуяа бидний яриад байгаа Ай Ти-гийн парк дээр үйлчилгээний хэлбэр маш их байгаа шүү дээ. Улс хооронд дамжсан, ялангуяа Газс гээд олон улсын худалдааны шинэ хэлэлцээрийн хүрээнд энэ байх ёстой асуудал тэрнээс биш парк гэхээр хуучин цагийнх шиг хана, хэрмээр хашигдсан зөвхөн үйлдвэрлэл явдаг гадаад ертөнцтэй холбоогүй юм шиг байж болохгүй. Ялангуяа мэдээллийн технологийн паркийн хувьд энэ байх ёстой юмаа гэдгийг тодотгож хэлье.

Ж.Бямбадорж: -Содхүү гишүүний саналыг сонсоё.

Р.Содхүү: -Тэгэхээр энэ асуудал өнөөдөр бид нэлээн том бодлогын шинж чанартай, Монгол Улсын эдийн засгийн хөгжлийн өсөлтийг хангах чиглэлтэй, дэлхийн эдийн засагтай хөл нийлүүлэх боломжтой тийм аргыг сүвэгчилж олох төрийн бодлого хэлэлцэж байгаа учраас дуугарахгүй байж болохгүй байна. Зарим нөхдүүд энэ дээр анхааралтай хандаасай гэж бодож байна. Чөлөөт бүсийн тогтолцоо, түүний хүрээнд хийгдэж байгаа үйлдвэрлэл, технологийн өндөр хөгжлийн бүс, энэ районууд Монгол Улсын эдийн засгийн хөгжлийн өсөлтийг авч явах асар том бодлого. Тийм учраас бодлогын хүрээнд ярьж байгаа асуудал дээрээ анхаарал тавьж, ач холбогдол өгч энэ бодлоготой ямарваа нэгэн жижиг зүйлийг оруулалгүйгээр дээд зэргийн төрийн бодлогын ерөнхийллийг авч үзээд энэний хүрээнд жижигсгэж болох буюу томсгож болох асуудлын хүрээнд бодитой амьдралыг авч явах энэ агуулгыг бодож үзэх хэрэгтэй юм.

Миний хэлээд байгаа юм бол Эдийн засгийн байнгын хороон дээр гишүүдтэйгээ санал солилцож байсан хамгийн гол зүйл тенант хэлбэрийн гэдэг дээр асуудлыг авч үзэж байгаа юм. Тенант хэлбэрийг би үгүйсгэхгүй байгаа юм энэ байгаа. Сая Шаравсамбуу гишүүн буруу тайлбар өгч байна. Гурван хэлбэрийн байж болно гээд хосолсон буюу дагнасан тенант гэж. Тенант гэж том үйлдвэрийн хажуу талд нэг жижиг ядуу хүн, нэг эрэг боолт хийхийг хэлэхгүй.  Тенант гэдэг өөрөө тусдаа ядуучуудын бүс нутгийн тухай асуудал яригдаж байгаа юм. Тэгэхээр бид нарын хувьд урьд нь ярьж байгаад дагнасан буюу хосолсон аж үйлдвэр, технологийн тэр бүс дотор ийм байдлаар өрхийн аж ахуй эрхэлж явах хэлбэр нь байж болно шүү дээ. Бид энийг үгүйсгэхгүй байгаа. Бид хэдийн ядуурал бууруулах гэдгийг аваад хаячих гээд манай Балсандоржийн хэлж байгаа агуулга тэр ядуурлыг бууруулах, ажилтай болгох чинь хосолсон буюу дагнасан шинж чанартай аж үйлдвэр, технологийн бүс дотор чинь тэр ажлууд чинь өөрөө цуг багтаад явж байгаа. Тэр том өндөр технологитой бүсийн хажууд технологид суралцах хүмүүсийн арми ч бий болох ёстой, жижиг эд ангиудын жижиг үйлдвэрүүд ч тэр парк дотор бий болох ёстой харин тенант биш.

Тенант бие даасан өөрөөр хэлбэл өрхийн аж ахуйнуудад бизнесийн шинж чанартай, өөрөөр хэлбэл инкубаторын шинж чанартай энийг дэмжиж байгаа юм энэ хэлбэр байх ёстой. Гэхдээ энэ том бодлого дотор хавчуурга болж орох ёсгүй юм энийг тусад нь хийх ёстой. Та бүхнийг би Монголросцветмет нэгдлийг хувьчлагдах жагсаалтаас гаргахад нэг үгийг хэлсэн л дээ. Хуучин тогтолцооны үед том үйлдвэрээ дагуулж нийгмийнхээ ачааллыг өгөөд одоо том үйлдвэр нь зогсоход олон хүн ажилгүй болж байгаа тосгон, суурингуудын тухай асуудлыг хэлэхдээ энэ асуудлыг хэлж байсан. Одоо би хэлэхэд Бугант тосгон, ажилгүй болсон алтны уурхайчид, Бэрх тосгон жоншны үйлдвэрийн ажилгүй болсон ажилчид, Налайхын уурхайн ажилчид гэх мэтийн ядуурлаас бууруулах бодлогын хүрээндээ энэ тенант хэлбэрийг тусад нь бодлого, ядуурлыг бууруулах бодлогын хүрээнд оруулж ирж асуудлыг шийдвэл өшөө хүчтэй шийдэгдэх болно. Харин том бодлого дээрээ Монгол Улс эдийн засаг, технологио хөгжүүлэх бодлогын хүрээндээ энд чинь бид зөндөө олон зүйлийг хийх ёстой шүү дээ энэ чинь татварын хөнгөлөлтийг үзүүлнэ, газрын үнийг бууруулж өгнө, эрх зүйн том том харьцаануудыг эндээ хийж өгнө. Энийг хийгээд ирэхээр ядуурал гэдэг юм чинь дахин давтагдаад ухаандаа тенант хэлбэрийн сууринд байгаа хүмүүс маань өөрөөр хэлбэл татваргүй орчинд амьдрах ийм нөхцөлийг хийж өгөх гэж байгаа юм.

Тэгэхээр Монгол Улсын хэмжээнд тэгш биш байдал бий болж эхэлнэ. Тийм учраас бидний хувьд эдийн засгийн өсөлтийг хөгжүүлэх том бодлогынхоо хүрээнд энэ ядуурлыг бууруулах энэ чиглэлтэй жижиг хавчуургуудыг хийхээ болих нь зүйтэй тийм учраас энэ удаа тенант хэлбэрийн гэдэг энэ юмаа аваад харин том бодлогынхоо хэмжээнд бүх зүйлээ авч яваад тенант хэлбэрээ тусад нь ядуурлыг бууруулах, ажилгүйдлийг багасгах бодлогын хүрээнд шинэ паркийн төслөөр оруулж ирээд түрүүн миний хэлсэн тийм тосгонуудад хүнд байгаа газруудад энийг 1, 2 гэлгүйгээр, Налайх гэлгүйгээр бүгдийг нь зэрэг хийхэд болохгүй газар байхгүй шүү дээ. Нийгмийн чиглэлтэй орж ирж байгаа гадны төслүүдийг ч гэсэн энэ рүү чиглүүлэх хэрэгтэй. Ядуучууд гээд юу ч хийдэггүй хүмүүст мөнгө тарааж байхаар ийм парк байгуулаад тэр лүү хөрөнгөө хийж байвал тэнд ашиг гарч ирж мэдэх байх. Тэндээс шинэ юмнууд үүсэж гарч ирэх байх. Тийм учраас бид нар тенант гэдэг юмыг олж авсан хэмжээ нь бидний аз байна харин энэ том бодлогодоо хавчуурга хийж том бодлогоо унагаах, том бодлогодоо сүүлд нь ээдрэх ийм байдал гарчих вий дээ гэсэндээ сэтгэл зовоод энэ асуудлыг хэлээд байгаа юм. Тийм учраас энэ дээр бид төрийн бодлого хийж байгаа шүү гэдэг талаасаа хандаач ээ гэж гишүүддээ хүсмээр байна.

Ж.Бямбадорж: -Гишүүд үгээ хэлж дууслаа. Санал хураалтаа явуулъя. Тенант гэдгээр санал хураалт явуулъя. Тенант иргэдийн ажлын байраар хангах, өрхийн үйлдвэрлэл-үйлчилгээ, жижиг бизнесийг хөгжүүлэх зорилгоор нэг байршилд төвлөрүүлсэн гэдэг үгийг байлгая гэсэн санал хураалт явуулъя.

Зөвшөөрсөн 28

Татгалзсан 11

Бүгд З9 –71.8 хувийн саналаар дэмжигдлээ.


Энэ байсан байгаагүйгээс үл шалтгаалан урд талын зорилго гэдэг хэсгээс ажилгүйдэл, ядуурал гэдгийг хасъя гэж олонхи болсон гишүүд хэлж байна. Энэ дээр санал нэгтэй байгаа юу. Тэгвэл энэ үгийг хасчихъя. Энэ үгийг хасаад гурав дахь саналыг дэмжье гэсэн санал хураалт явуулъя.


Зөвшөөрсөн З2

Татгалзсан 7

Бүгд З9 –82.1 хувийн саналаар дэмжигдлээ.

3.Төслийн 2 дахь хэсгийг дараахь байдлаар өөрчлөх: Үйлдвэрлэл, технологийн парк гэж макро эдийн засгийн бодлогын хүрээнд үйлдвэрлэл, технологийн хөгжлийн тодорхой зорилтыг хэрэгжүүлэх, бизнесийн тааламжтай орчныг бүрдүүлэх зорилгоор байгуулагдсан, дэд бүтцийн хангамж бүхий, тусгаарласан газарт байрлах үйлдвэрлэл, технологийн цогцолборыг хэлнэ. Паркт үйлдвэрлэл, технологийн хэд хэдэн нэгж байршиж болно. Үйлдвэрлэл, технологийн нэгжид–бие даасан үйлдвэр, технологийн инкубатор,  эрдэм шинжилгээний байгууллага, түүний салбар, туршилтын лаборатори  зэргийг ойлгоно. Үйлдвэрлэл, технологийн парк нь чөлөөт бүсийн хилийн цэсийн дотор байрлаж болно гэсэн УИХ-ын гишүүн Х.Балсандорж, Л.Даваацэдэв, Ц.Оюунбаатар нарын гаргасан санал. ЭЗБХ дэмжсэн.


Энэ найрлагын юмнууд байна харагдаж байгаа биз. Заримдаа өнгөрсөн тоон дээр иж бүрдсэн хойно нь хийх юм шиг, зарим нь ирээдүйдээ бүрдүүлэх юм шиг тийм учраас нэг бол ирээдүйг бодвол иж бүрдсэн хойно байгуулна гэсэн үг байх байх л даа. Шинжүүдийг нь зөв зааж өгөөрэй. Энэ саналыг дэмжье гэдгээр санал хураалт явуулъя.


Зөвшөөрсөн 37

Татгалзсан 2

Бүгд З9 –94.9 хувийн саналаар дэмжигдлээ.


4.Төслийн 3 дахь хэсгийг дараах байдлаар өөрчлөх: “Үйлдвэрлэл,  технологийн паркийг дараах зориулалтаар байгуулна: 
 

        3.1.Шинэ техник, технологи нэвтрүүлэх замаар бүтээгдэхүүний гадаад зах зээлд өрсөлдөх чадварыг дээшлүүлэх, экспортын бүтээгдэхүүний үйлдвэрлэлийг нэмэгдүүлэх зориулалтаар үйлдвэрлэл, технологийн паркийг байгуулна. 

        3.2.Бүс нутгийн  болон олон улсын зах зээлд тодорхой байр суурь эзлэх, улс орны эдийн засагт дорвитой хувь нэмэр оруулах бүтээгдэхүүнийг үйлдвэрлэх зориулалтаар  хөгжлийн паркийг байгуулна.

           3.3.Үйлдвэрлэлээс хүрээлэн байгаа орчинд үзүүлж байгаа сөрөг нөлөөллийг бууруулах, байгаль орчинд халгүй  үйлдвэрлэлийг хөгжүүлэх зориулалтаар үйлдвэрлэл, технологийн парк байгуулж болно.” гэсэн УИХ-ын гишүүн Х.Балсандорж, Л.Даваацэдэв, Ц.Оюунбаатар нарын гаргасан санал. ЭЗБХ дэмжсэн. Энэ саналыг дэмжье гэсэн санал хураалт явуулъя.

Зөвшөөрсөн ЗЗ

Татгалзсан 6

Бүгд З9 –84.6 хувийн саналаар дэмжигдлээ.



5.Төслийн 4 дэх хэсгийг дараахь байдлаар өөрчлөх:  

“Үйлдвэрлэл, технологийн парк нь үйл ажиллагааны дараах хэлбэртэй байж болно.    

      4.1.Холимог -  Өөр хоорондоо  технологийн хувьд харилцан уялдаагүй хэд хэдэн чиглэлийн үйл ажиллагаа эрхэлдэг үйлдвэрлэл, технологийн нэгжээс бүрдсэн; 

     4.2.Дагнасан - нэг чиглэлийн үйл ажиллагаа эрхэлдэг, технологийн хувьд харилцан хамаарал бүхий үйлдвэрлэл, технологийн хэд хэдэн нэгжээс бүрдсэн;

     4.3.“Тенант”- иргэдийг ажлын байраар хангах, өрхийн үйлдвэрлэл, үйлчилгээ, жижиг бизнесийг хөгжүүлэх зорилгоор нэг байршилд төвлөрүүлсэн,“ гэсэн УИХ-ын гишүүн Х.Балсандорж, Л.Даваацэдэв, Ц.Оюунбаатар нарын гаргасан санал. УИХ-ын гишүүн А.Базархүү, Н.Ганбямба, Р.Содхүү нар цөөнх. ЭЗБХ дэмжсэн. Энэ саналыг дэмжье гэсэн санал хураалт явуулъя.

Зөвшөөрсөн З7

Татгалзсан 2

Бүгд З9 –94.9 хувийн саналаар дэмжигдлээ.

6.Төслийн 4.3-ын хоёр дахь өгүүлбэр “”Тенант” хэлбэрийн аж үйлдвэрийн паркийг бизнесийн инкубатор хэлбэрээр байгуулж ядуурлыг бууруулах олон төрлийн хөтөлбөрийн хөрөнгийг энд ашиглахаар зохион байгуулна.” гэснийг хасах УИХ-ын гишүүн Х.Балсандорж, Л.Даваацэдэв, Ц.Оюунбаатар нарын гаргасан санал. ЭЗБХ дэмжсэн. Энэ саналыг дэмжье гэсэн санал хураалт явуулъя.

Зөвшөөрсөн З6

Татгалзсан З

Бүгд З9 –92.3 хувийн саналаар дэмжигдлээ.

7.Төслийн 5 дахь хэсгийг дараахь байдлаар өөрчлөх: “Үйлдвэрлэл, технологийн паркийг байгуулахад дараах зарчмыг баримтлана: 


5.1.Макро-эдийн засгийн бодлого, бүсчилсэн хөгжлийн үзэл баримтлалтай уялдуулан бүсийн тулгуур төв  хотууд,  орон нутагт байгалийн баялаг, түүхий эдийн төрөл, нөөцийг харгалзан паркийн  зориулалт, хэлбэр,  үйл ажиллагааны чиглэлийг тогтоох; 

    5.2.Дэд бүтцийн хөгжлийн өнөөгийн түвшин, үйлдвэрлэлийн бий болсон бүтэц болон эдийн засгийн салбаруудын хөгжлийн хэтийн төлөвийг харгалзан паркийн байршлыг тогтоох;  

    5.3.Паркт эрхлэх үйлдвэрлэл нь оюуны өндөр багтаамж бүхий дэвшилтэт техник, технологи болон мэдээллийн технологийн ололтод суурилсан байх; 

    5.4.Паркад байрших үйлдвэрлэл, технологийн нэгж нь гадаад зах зээлд өрсөлдөх чадвартай экспортын бүтээгдэхүүн үйлдвэрлэх чадавх бүхий эдийн засаг, санхүү, технологи, хүний нөөц, маркетингийн өндөр чадавхитай  менежментээр хангагдсан байх.” УИХ-ын гишүүн Х.Балсандорж, Л.Даваацэдэв, Ц.Оюунбаатар нарын гаргасан санал. ЭЗБХ дэмжсэн. Энэ саналыг дэмжье гэсэн санал хураалт явуулъя.


Зөвшөөрсөн З7

Татгалзсан З

Бүгд 40 –92.5 хувийн саналаар дэмжигдлээ.

8.Төслөөс “Аж үйлдвэрийн парк байгуулах шалгуур үзүүлэлтүүд” гэсэн 6 дахь хэсгийг бүхэлд нь хасах УИХ-ын гишүүн Х.Балсандорж, Л.Даваацэдэв, Ц.Оюунбаатар нарын гаргасан санал. ЭЗБХ дэмжсэн. Энэ саналыг дэмжье гэсэн санал хураалт явуулъя.


Зөвшөөрсөн З8


Татгалзсан 2


Бүгд 40 –95.0 хувийн саналаар дэмжигдлээ.

9.Төслөөс “Үйлдвэрлэл, технологийн парк байгуулах ажлыг санхүүжүүлэх эх үүсвэр” гэсэн 9 дэх хэсгийг хасах УИХ-ын гишүүн Х.Балсандорж, Л.Даваацэдэв, Ц.Оюунбаатар нарын гаргасан санал. ЭЗБХ дэмжсэн. Энэ саналыг дэмжье гэсэн санал хураалт явуулъя.

Зөвшөөрсөн З8

Татгалзсан 2

Бүгд 40 –95.0 хувийн саналаар дэмжигдлээ.

10.Төслийн 10 дахь хэсэгт 10.1-ийн өмнө дараахь агуулгатай өгүүлбэр нэмэх: “Засгийн газар энэхүү үндсэн чиглэлийг үндэслэн тодорхой паркийн чиглэлийг өөрчилж болох бөгөөд  паркийн байршлыг өөрчлөх,  шинээр парк байгуулах санал гаргаж   болно.” гэсэн УИХ-ын гишүүн Х.Балсандорж, Л.Даваацэдэв, Ц.Оюунбаатар нарын гаргасан санал. ЭЗБХ дэмжсэн. Энэ саналыг дэмжье гэсэн санал хураалт явуулъя.

Зөвшөөрсөн З7

Татгалзсан З

Бүгд 40 –92.5 хувийн саналаар дэмжигдлээ.

11.Төслийн 10.5.Чойр хотод байгуулагдах хөгжлийн паркийн үйл ажиллагааны үйл ажиллагааны чиглэлд “нүүрс-химийн технологи” гэж нэмэх УИХ-ын гишүүн Х.Балсандорж, Л.Даваацэдэв, Ц.Оюунбаатар нарын гаргасан санал. ЭЗБХ дэмжсэн. Энэ саналыг дэмжье гэсэн санал хураалт явуулъя.

Зөвшөөрсөн З8

Татгалзсан З

Бүгд 41 –92.7 хувийн саналаар дэмжигдлээ.

12.Төслийн 10.3. Улаанбаатар хотод Багахангай дүүрэгт байгуулах паркийн үйл ажиллагааны чиглэлээс “зочид буудал, аялал, жуулчлалын цогцолбор”  гэснийг хасах УИХ-ын гишүүн Х.Балсандорж, Л.Даваацэдэв, Ц.Оюунбаатар нарын гаргасан санал. ЭЗБХ дэмжсэн. Энэ саналыг дэмжье гэсэн санал хураалт явуулъя.

Зөвшөөрсөн 40

Татгалзсан 1

Бүгд 41 –97.6 хувийн саналаар дэмжигдлээ.

13.Төслийн 10.5. Чойр хот дахь паркийн үйл ажиллагааны чиглэлээс “хөдөө аж ахуйн түүхий эдийг гүнзгий боловсруулж,  бүтээгдэхүүн үйлдвэрлэн экспортлох бүрэн мөчлөг бүхий  үйлдвэрийн цогцолбор” гэснийг хасах УИХ-ын гишүүн Х.Балсандорж, Л.Даваацэдэв, Ц.Оюунбаатар нарын гаргасан санал. ЭЗБХ дэмжсэн. Энэ саналыг дэмжье гэсэн санал хураалт явуулъя.

Зөвшөөрсөн З9

Татгалзсан 2

Бүгд 41 –95.1 хувийн саналаар дэмжигдлээ.

14.Төслийн 10 дахь хэсэгт Улиастай хотод экспортын бүтээгдэхүүний үйлдвэрлэлийн зориулалтаар үйлдвэрлэл, технологийн парк байгуулахаар дараахь агуулгатай заалт нэмэх:

   “10.10.Байршил           -Улиастай хот  

    Паркийн нэр:    -«Завхан»  үйлдвэрлэл, технологийн парк



    Зориулалт:       -Экспортын бүтээгдэхүүний үйлдвэрлэл


    Хэлбэр:
        -Холимог.

             
    Чиглэл :            а/ бордооны үйлдвэрлэл;


б) хөдөө аж ахуйн түүхий эдийг гүнзгий боловсруулж, бүтээгдэхүүн үйлдвэрлэн экспортлох бүрэн мөчлөг бүхий үйлдвэрлэл; 

                                 в) экспортод зориулсан мах, махан бүтээгдэхүүний үйлдвэрлэл” нэмэх УИХ-ын гишүүн Х.Балсандорж, Л.Даваацэдэв, Ц.Оюунбаатар нарын гаргасан санал. ЭЗБХ дэмжсэн. Энэ саналыг дэмжье гэсэн санал хураалт явуулъя.

Зөвшөөрсөн З4

Татгалзсан 7

Бүгд 41 –82.9 хувийн саналаар дэмжигдлээ.

15.Парк байгуулах эхний үе шатыг 2004-2008 он, хоёр дахь үе шат нь  2008-2012 он гэж тус тус өөрчлөх УИХ-ын гишүүн Х.Балсандорж, Л.Даваацэдэв, Ц.Оюунбаатар нарын гаргасан санал. ЭЗБХ дэмжсэн. Энэ саналыг дэмжье гэсэн санал хураалт явуулъя.

Зөвшөөрсөн З8

Татгалзсан З

Бүгд 41 –92.7 хувийн саналаар дэмжигдлээ.

16.Үндсэн чиглэлийг хэрэгжүүлэх эхний үе шат буюу 2004-2008 онд хэрэгжүүлэх арга хэмжээг дараахь байдлаар томъёолох:

9.1. Нэгдүгээр үе шат.   2004-2008 он 

Дархан, Эрдэнэт, Чойр, Сүхбаатар, Ховд хотод үйлдвэрлэл, технологийн парк, Налайх хотод “Тенант” парк байгуулах ажлыг эхлүүлнэ. 

Зуунмод, Чойбалсан,  Багахангай, Улиастай хотод парк байгуулах бэлтгэл ажлыг хангаж, техник эдийн засгийн үндэслэл боловсруулах, гадаад орнуудад сурталчлах, хөрөнгө оруулагчдад танилцуулах, хөрөнгийн эх үүсвэрийг гадаад, дотоодын хөрөнгө оруулалт, зээл тусламжийн хүрээнд шийдвэрлэх цогцолбор арга хэмжээг хэрэгжүүлнэ” УИХ-ын гишүүн Х.Балсандорж, Л.Даваацэдэв, Ц.Оюунбаатар нарын гаргасан санал. ЭЗБХ дэмжсэн. Энэ саналыг дэмжье гэсэн санал хураалт явуулъя.

Зөвшөөрсөн З4

Татгалзсан 7

Бүгд 41 –82.9 хувийн саналаар дэмжигдлээ.

17.Үндсэн чиглэлийг хэрэгжүүлэх хоёр дугаар үе шат буюу 2008-2012 онд хэрэгжүүлэх арга хэмжээг дараахь байдлаар томъёолох: 

“9.2.Хоёрдугаар үе шат.    2008-2012

Налайх, Дархан, Эрдэнэт, Ховд, Чойр хотуудын үйлдвэрлэл, технологийн парк дахь үйлдвэрлэлийн цогцолборуудыг бүрэн хүчин чадлаар нь ажиллуулна.

Зуунмод, Чойбалсан,  Багахангай, Улиастай, Сүхбаатар хотод үйлдвэрлэл, технологийн паркийг  байгуулж эхэлнэ.“ УИХ-ын гишүүн Х.Балсандорж, Л.Даваацэдэв, Ц.Оюунбаатар нарын гаргасан санал. ЭЗБХ дэмжсэн. Энэ саналыг дэмжье гэсэн санал хураалт явуулъя.


Зөвшөөрсөн ЗЗ


Татгалзсан 8

Бүгд 41 –80.5 хувийн саналаар дэмжигдлээ.


Аж үйлдвэрийн парк байгуулж хөгжүүлэх үндсэн чиглэл батлах тухай УИХ-ын тогтоолын төслийн талаар Байнгын хороон дээр гарсан УИХ-ын гишүүдийн зарчмын зөрүүтэй саналаар санал хурааж дууслаа. 


Аж үйлдвэрийн парк байгуулж хөгжүүлэх үндсэн чиглэл батлах тухай УИХ-ын тогтоолын төслийг эцсийн хэлэлцүүлэгт бэлтгүүлэхээр ЭЗБХ-нд шилжүүлье.


Дараагийн хэлэлцэх асуудалдаа оръё. Газрын тосны бүтээгдэхүүний импорт, үйлдвэрлэл, худалдаа, тээвэрлэлт, хадгалалтын тухай хуулийн төслийн талаар төсөл санаачлагчийн илтгэлийг сонсоё. Илтгэлийг Үйлдвэр, худалдааны сайд Ч.Ганзориг танилцуулна.


Ч.Ганзориг: -Улсын Их Хурлын дэд дарга, эрхэм гишүүд ээ,

Монгол Улсын Аюулгүй байдлын зөвлөлийн 2002 оны 9 дүгээр сарын 27-ны өдрийн хуралдаанаар газрын тосны салбарт 2010 он хүртэл баримтлах чиглэлийг хэлэлцэж гаргасан зөвлөмж, уг чиглэлийг баталсан Засгийн газрын 2002 оны 267 дугаар тогтоолыг хэрэгжүүлэх зорилгоор газрын тосны бүтээгдэхүүний импорт, үйлдвэр, худалдаа, тээвэрлэлт, хадгалалтын тухай хуулийн төслийг боловсруулан оруулж байна.

1991 оны газрын тосны тухай хуулинд Монгол Улсын газрын хэвлийд оршиж буй газрын тосыг хайх, олзворлохтой холбогдсон харилцааг зохицуулж байгаа бөгөөд газрын тосны бүтээгдэхүүний импорт, үйлдвэр, худалдаа, тээвэрлэлт, хадгалалттай холбогдсон харилцаа дээрх хуулийн хүрээнд зохицуулагдаагүй байгаа юм. Энэ талаар Дээд шүүхийн тайлбар ч гарсан болно. Иймд газрын тосны бүтээгдэхүүний импорт, худалдаа, хадгалалт, тээвэрлэлт, үйлдвэртэй холбогдсон харилцааг зохицуулахад энэхүү хуулийн зорилт оршиж байгаа болно. Ийм шаардлага ч гарсаар байна. 

Зах зээлийн эдийн засагт шилжих үеэс газрын тосны бүтээгдэхүүний барилга, байгууламжид тавих төрийн зохицуулалтын механизм доголдож мэргэжлийн бус байгууллагын зураг төслөөр, мэргэжлийн бус гүйцэтгэгчээр шатахууны агуулах, шатахуун түгээх станцууд олноор байгуулагдаж аюулгүй ажиллагааны шаардлага ноцтойгоор зөрчигдөх тохиолдол гарсаар байгаа. Газрын тосны бизнес эрхэлж байгаа зарим аж ахуйн нэгжүүд хадгалах савгүй, шилжүүлэн ачих тоног төхөөрөмжгүйгээр тээврийн хэрэгслээс шууд хүлээн авах тохиолдолд гарсаар байгаа. Энэ нь агаарт тэсрэмтгий хийн бодис их хэмжээгээр хуралдах, үрэлтийн цахилгаан цэнэг үүсч өөрөө дэлбэрэх, тэсрэх орчин бүрдүүлэх зэргээр хүний амь нас, эрүүл мэндэд сөргөөр нөлөөлөх нөхцөл бүрдэж байгаа юм. Сүүлийн үед 5-10 мянган тонн газрын түүхий тос боловсруулах бага оврын бүтээгдэхүүнийг барьж байгуулах сонирхол ихээхэн нэмэгдэж байна. Ийм жижиг үйлдвэрүүдийн техник, технологи нь ихээр хоцрогдсон, байгаль орчинг бохирдуулдагийн дээр ийм үйлдвэрээс гарах эцсийн бүтээгдэхүүнүүд нь стандартын чанарын шаардлага хангадаггүй дахин боловсруулалт шаардагддаг зэрэг сөрөг талуудтай юм.

Газрын тос боловсруулах үйлдвэр барьж байгуулахдаа стандартын шаардлага хангасан бүтээгдэхүүн гаргах, цэвэр бүтээгдэхүүний гарцыг өндөржүүлэх, газрын тос боловсруулах үйлдвэрийн байршил, хүчин чадлыг тогтоох зэрэгт төрийн зохицуулалт шаардагдаж байна. Дээрх нөхцөл байдалтай уялдуулан газрын тосны бүтээгдэхүүний үйлдвэр барих, худалдааг эрхлэх тусгай зөвшөөрөл олгох, уг зөвшөөрлийг түдгэлзүүлэх, хүчингүй болгох зэрэг асуудлыг төрийн захиргааны байгууллагын бүрэн эрхэд хамруулахаар хуулийн төсөлд тусгаад байна. Үүнтэй холбогдуулан аж ахуйн үйл ажиллагааны тусгай зөвшөөрлийн тухай хуульд өөрчлөлт оруулах тухай хуулийн төслийг боловсруулсан болно. Хуулийн төсөлд импортоор оруулах газрын тосны бүтээгдэхүүнд тавих чанарын шаардлага, газрын тосны бүтээгдэхүүний үйлдвэр барих, үйлдвэрлэх, тээвэрлэх, хадгалах, худалдахад тавигдах шаардлагуудыг тодорхойлон тусгасан болно. 

Эдгээр шаардлага нь аюулгүй ажиллагааг хангах, байгаль орчинд сөрөг нөлөөлөлгүй байх үйл ажиллагааны үндсэн нөхцөлийг хангахад чиглэгдэж байгаа юм. Газрын тосны бүтээгдэхүүн нь Монгол Улсын стратегийн ач холбогдолтой, эдийн засгийн суурь үнийг бүрдүүлэгч, импортоос хамааралтай бүтээгдэхүүн байгаа. Монгол Улсын газрын тосны бүтээгдэхүүний жилийн хэрэгцээ 2003 оны байдлаар 450 орчим мянган тонн байгаа бөгөөд 2010 он гэхэд 670 орчим мянган тоннд хүрэх тооцоо гарч байна. Улсын хэмжээнд газрын тосны бүтээгдэхүүний бизнес эрхэлж байгаа 200 гаруй аж ахуйн нэгжээс 60 гаруй нь импортын үйл ажиллагаа явуулж байгаа юм. 

НИК хувьцаат компани алслагдсан бүс нутгийг шатахуунаар хангахад өнөөг хүртэлх голлох үүрэгтэй бөгөөд байгалийн бэрхшээл болон ургац, тариалалт зэрэг ажлуудын үед зээлээр шатахуун олгох, зарим тохиолдолд газар дээр нь хүргэж өгөх зэргээр хангамж дахь төрийн зохицуулалтын үүргийг гүйцэтгэж байгаа. НИК компанийг хувьчилснаар дээр дурдсан зохицуулалтын механизм үгүй болох юм. Энэ байдлыг харгалзан газрын тосны бүтээгдэхүүний хангамжийн, ялангуяа алслагдсан бүс нутагт хангамжийг тогтвортой, найдвартай байлгах тогтолцоог бий болгох зорилгоор хуулийн төсөлд компаний нөөцийг аж ахуйн нэгжүүд бүрдүүлж байх үүргийг хуулиар хүлээлгэх, энэ нөөцийн хэмжээг төрийн захиргааны төв байгууллага тогтоож байхаар хуулийн төсөлд тусгасан.

Компаний нөөц бүрдүүлэх асуудлыг хуульчлах санал боловсруулахдаа зарим орнуудын практик туршлага, хууль эрхийн баримт бичгийг судалсан болно. Мөн газрын тосны бүтээгдэхүүний импорт, худалдаа эрхэлж буй гол гол аж ахуйн нэгжүүд, нефтийн ассоциацитай зөвлөлдсөн бөгөөд тэдгээр аж ахуйн нэгж байгууллагууд компаний нөөц байгуулах саналыг дэмжиж байгаа юм. Алслагдсан хөдөө нутгийг газрын тосны бүтээгдэхүүнээр найдвартай хангах асуудал нь хөдөөд үйлчилгээ үзүүлэх, аж ахуйн нэгжийн бизнес үр ашигтай байх явдал юм. Өөрөөр хэлбэл Улаанбаатар төвийн бүсүүдийн шатахууны үнийн түвшинтэй алслагдсан бүс нутаг дахь үнийн түвшинг ойртуулах нөхцөлийг бүрдүүлэх шаардлага гарч байгаа юм. Эс тэгвээс ашгийн төлөө ажиллаж буй аж ахуйн нэгжүүд хөдөөд шатахуун нийлүүлэх эдийн засгийн сонирхол байхгүй байгаа юм.

Одоо ч ийм байгаа бөгөөд алслагдсан орон нутгийг НИК шатахуунаар хангаж өөрөө алдагдал хүлээж байгаа юм. Цагааннуур, Ярант, Боршоо, Бургастай, Тэс, Гашуун, Сухайт зэрэг боомт болон мөн Арцсуурь боомтоор импортлох бензин, дизелийн түлшинд ногдуулж байгаа гаалийн болон онцгой татварыг тэглэх замаар алслагдсан хөдөө орон нутагт үнийн түвшинг төвийн бүстэй ойртуулах талаар тооцоо хийж онцгой албан татварын болон гаалийн албан татварын тухай хуулиудад нэмэлт өөрчлөлт оруулах хуулийн төслийн анхны хувилбарыг боловсруулсан бөгөөд уг асуудлыг татварын багц хуулийн хүрээнд авч үзэх нь зүйтэй гэж Засгийн газар үзсэн тул энэ хуулийн төслөөс хасагдсан болно.
Хуулийн төслийг хэлэлцэн баталж өгөхийг хүсье. Анхаарал тавьсанд баярлалаа.

Ж.Бямбадорж: -Ганзориг сайдад баярлалаа. Энэ хуультай холбогдуулж асуулт асуух гишүүд нэрээ ирүүлнэ үү.

Ажлын хэсгийн хүмүүсийг танилцуулъя. Үйлдвэр, худалдааны сайд Ч.Ганзориг, сайдын зөвлөх Т.Доржбал, Газрын тосны Хэрэг эрхлэх газрын дарга О.Даваасамбуу, тус газрын орлогч дарга Ч.Баттөмөр нар оролцож байна.

Болормаа гишүүнийг асуултаа асуухыг урьж байна.

Н.Болормаа: -Энэ хуулийг зарчмын хувьд ийм хууль гаргах нь зүйтэй гэж дэмжиж байгаа юм хуулийн төсөлтэй холбогдуулж З асуулт байна.

Нэгдүгээрт, газрын тосны бүтээгдэхүүнийг хадгалах чиглэлээр хуульд орсон 12 дугаар зүйлтэй холбогдсон асуулт байна. Энэ хүрээнд газрын тосны бүтээгдэхүүнийг хаана хадгалж болохгүй вэ гэдгийг зохицуулсан тодорхой заалт тусаагүй юм шиг санагдаад байна. Өнөөдөр тухайлбал, орон сууцны хороолол, хүн ам олноор суурьшсан, төвлөрсөн газруудад энэ газрын тосны бүтээгдэхүүнийг хадгалах агуулах, байршуулах ёсгүй. Энэ чиглэлээр хуулийн төсөл дээр нэмж тодотгосон ийм заалтыг 12 дугаар зүйл дээр оруулах боломж бий юу.

Хоёрдугаарт, газрын тосны бүтээгдэхүүнийг тээвэрлэх гэсэн 11 дүгээр зүйлтэй холбогдуулж газрын тосны бүтээгдэхүүнийг зөвхөн зориулалтын тээврийн хэрэгслээр тээвэрлэнэ гэдгийг зохицуулаад ямар маршрутаар тээвэрлэх энэ асуудал зохицуулагдаагүй байх шиг байна. Сүүлийн үед газрын тосны бүтээгдэхүүн ачсан ачааны машин айлын хашаанд хоноод тэгээд ямар хэмжээний осол, гал гаргасныг та бид санаж байгаа.Тийм учраас шатахуун түгээх станцууд олноор байгуулагдсан, хувийн хэвшил энэ чиглэлээр их идэвхтэй ажиллаж байна тийм учраас газрын тосны бүтээгдэхүүнийг тээвэрлэхэд маршрутын асуудал ямар газраар явж болохгүй байх юм, хаана тэр машин хоноглохгүй байх юм энэ талын зохицуулалтыг хийж өгөх бололцоотой юу гэсэн ийм асуулт байна.

Гуравдугаарт, олонхи агуулга, шатахуун түгээх станцуудад мэргэжлийн бус боловсон хүчин ажиллаж байгаа. Тийм учраас найрлагатай хортой бодис агуулдаг тос, тосолгооны материалыг ил задгайгаар нь зориулалтын бус газар савалдаг, зарж байгаа хүний эрүүл мэндэд хортой үр дагавар үүсгэх магадлал өндөр байдаг. Энэ хууль гарснаар газрын тосны бүтээгдэхүүнийг хадгалах, худалдах энэ чиглэл ялангуяа шатахуун түгээх станцуудад мэргэжлийн боловсон хүчин ажиллах чиглэлээр ямар зохицуулалт орж өгөх вэ гэсэн ийм асуулт байна.

Дөрөвдүгээрт, газрын зөвшөөрөлтэй холбоотой асуудал. Энэ шатахуун түгээх станцуудыг аль болохоор хүн ам төвлөрсөн газарт байрлуулахгүй байх чиглэлд анхаарах ёстой юм шиг байна. Иргэд, сонгогчдоос энэ чиглэлээр маш олон санал, шүүмжлэл гардаг. Шатахуун түгээх станцуудыг болохгүй газар байрлуулах бололцоогүй галын аюултай олон хүн ам суурьшсан, орон сууцны хороолол дунд байрлуулаад байна гэж. Тэгэхээр энэ хууль гарснаар газрын зөвшөөрөл олгодог тусгай эрх бүхий байгууллага байгаа энэ дуртай газраа газрын зөвшөөрөл олгодог энэ эмх замбараагүй байдал цэгцлэгдэж өгөх үү энийг яаж зохицуулах юм бэ. Энэ хуулийн 6.1.2  дээр шаардлага хангасан газарт эрх бүхий байгууллага нь газрын зөвшөөрлийг олгоно гэсэн ийм ерөнхий заалт байна л даа. Ийм газар, болохгүй газар шатахуун түгээх станцыг байрлуулаад зөвшөөрөл олгосон энэ эрх мэдэл бүхий газрын алба байгууллагад ямар хариуцлага тооцдог болох юм, нэг хэсэг радио, телевизээр шүүмжилж шуугиж байгаад тэгээд тодорхой хугацааны дараа тэр шатахуун түгээх станц эргээд гараад ирдэг, байрлал өөрчлөгддөггүй энэ байдал хэрхэн өөрчлөгдөх вэ энэ хуулийн зохицуулалт амьдрал дээр хэрэгжих бодитой зохицуулалт болж чадах уу, газрын зөвшөөрөл олгож байгаа байгууллагатай энэ газрын тосны асуудал эрхэлсэн байгууллагын эрх хэмжээ яаж зохицуулагдах юм энэ шаардлагыг хангаагүй зөвшөөрөл өгөөд байгаа тохиолдолд энэ хуулиар ямар хариуцлага хүлээлгэх вэ, холбогдох хуульд нь таслан зогсоох ийм зөвшөөрлийг хүчингүй болгох заалтууд сууж өгсөн үү энэ дээр хариулт өгөөч ээ.

Ж.Бямбадорж: -Болормаа гишүүний асуултад хариулъя.

Ч.Ганзориг: -Газрын тосны бүтээгдэхүүнийг хадгалах агуулах савтай холбоотой ямар асуудлыг шийдвэрлэх гэж байна вэ гэсэн асуулт байна. Энэ дээр газрын тосны бүтээгдэхүүнийг хадгалах 12.2.1-д байгаль орчинд нөлөөлөх байдлын үнэлгээг хийлгэсэн байх шаардлагыг тавьж байгаа. Өөрөөр хэлбэл үнэлгээ хийгээгүйгээр энэ зөвшөөрөл гарахгүй гэж. Тэгэхээр байгаль орчны нөлөөлөх байдлын үнэлгээ хийлгэнэ гэдэг маань байгаль орчинтой хэрхэн нөлөөлөх вэ, байршил, бусад зүйлдээ яах вэ гэдгийг гаргана гэсэн ийм асуудал байгаа.

Тээвэрлэлтийн хувьд ямар шаардлага тавигдах вэ гэж газрын тосны бүтээгдэхүүнийг тээвэрлэхэд тодорхой стандартуудыг гаргаж өгнө. Энэ стандартуудыг энэ хуулиар мөрдөх нөхцөл гарч ирнэ. Ингэхээр энэ стандартын хүрээнд ямар тээврийн хэрэгслээр тээвэрлэх вэ, ямар маршрутаар явах вэ энэ бүх зүйлүүд стандартаар зохицуулагдана гэж ойлгож байгаа. Өөрөөр хэлбэл бүтээгдэхүүнээ ачсан машин шууд замд гарсан байх ёстой.

Гуравдугаарт, мэргэжлийн бус боловсон хүчний тухай асуулт байна. Газрын тосны бүтээгдэхүүний хувьд үйл ажиллагаа эрхлэх аж ахуйн нэгжийг зөвшөөрөл олгохдоо мэргэжлийн боловсон хүчнээр хангагдсан байх шаардлагыг тавьж байгаа. Энэ нь 10.2.2 дээр заагдсан. Байршлын хувьд газрын тосны бүтээгдэхүүний харилцааг эрхэлж байгаа байгууллага газрын зөвшөөрөл олгохгүй. Газрын зөвшөөрлийг одоогийнхоо хууль тогтоомжийн дагуу газрын зөвшөөрөл олгох эрх бүхий байгууллага олгоно гэхдээ мэргэжлийн байгууллагын дүгнэлтийн үндсэн дээр газрын зөвшөөрлийг өгч байна гэж энэ бол 6.1.2-оор зохицуулагдаж байгаа.

Ж.Бямбадорж: -Ганбямба гишүүнийг асуултаа асуухыг урьж байна.

Н.Ганбямба: -Тэгэхээр энэ чухал харьцаануудыг зохицуулахаар хуулийн төсөл орж ирсэн байгаа. Энэ дотор нэгэнт орж ирсэн учраас зарим харилцаануудыг зайлшгүй энэ хуулиудаар зохицуулалтад хамруулахгүй бол болохгүй нь ээ гэсэн бодол төрж байгаа юм. Юуны өмнө лиценз олгох асуудал нэгээр нэмэгдэх нь гарцаагүй нэмэгдэх нь лицензийг багасгахын төлөө явж байгаа. Гэхдээ үйлдвэрлэл, үйл ажиллагаанд лиценз тусгай зөвшөөрөл олгохгүй гэсэн ийм хуулийн зарчимтай шүү дээ. Тийм болохоор үйлдвэр байгуулахад нь лиценз олгох асуудал зайлшгүй шаардлагатай юм уу яагаад ийм хуулинд ороод ирэв ээ энэ зарчим нь зөрчигдөж байгаа юм. Үйлдвэр байгуулахад ямарваа нэгэн тусгай зөвшөөрөл шаардлагагүй байгаа юм ер нь урдах хуулиудаа харахад. Худалдаан дээр байх байхаа.

Хоёрдугаарт, тухайлбал үнийн зохицуулалтын асуудлыг хийж өгөхгүй бол мэдээж бид нар тэр улсын үнэ гэсэн асуудал байхгүй зүй ёсны монополь үнэ эрчим хүчний салбарт үнийн зохицуулалтын зохицуулах зөвлөл гэж ажилладаг. Ийм хэлбэрээр оруулах уу, эсвэл зарим нь монополийн хуулийн хүрээнд зохицуулна гэж байгаа юм тэгэхдээ яг нарийндаа өнөөдөр газрын тосны бүтээгдэхүүн зүй ёсны монополь үнэ биш болсон байгаа шүү дээ. Олон импортлогч нартай болсон учраас энэний зохицуулалтыг эсвэл монополийн эсрэг хуулиар биш юмаа гэхэд үнийн зохицуулалтын зөвлөлөөр хийгээд оруулаад ирэх юм бол энэ хуулинд тусах зүйл болохгүй юм юу байна вэ гэж. Өөрөөр хэлбэл дээр нь квоут тогтоох гээд олон асуудлууд гарч магадгүй өнөөдөр ЮКС чинь Улаанбаатарт салбараа нээж байгаа юм байна. НИК ЮКС-ээс авдаг байлаа. Гэтэл Юкс Улаанбаатарт салбараа нээгээд Монголын бусад нефтийн компаниудад монголоосоо нийлүүлээд байх нь байна. Тэгэхээр Монголд Юксын монополь тогтох тийм нөхцөл бүрдэж магадгүй байна шүү дээ.

Тийм учраас энийг яаж зохицуулах вэ. Гамшиг болоод ирсэн үед нь Юкс нийлүүлэхээ больчихвол яах билээ. Энэ зун харсан биз НИК-ийг хувьчлаад буцаагаад авах хооронд юу боллоо Ник-ийн хувьчлал зогслоо тэгээд буцааж байх хооронд миний тойрог дээр байдал асар их хүндэдсэн. Яагаад гэвэл өвөл үнэд ордог нэг боодол өвс НИК-ийн хувьчлалын дараа байдал хүндрээд ирэх үед 1500 төгрөг, өвлийнхөө үнэд хүрсэн зуны 7, 8, 9 сард тийм үнэд хүрсэн байсан. Тэгэхээр энэ яг нарийндаа гамшгийн үед монополь тогтоосон Юкс хэрвээ нефтээ нийлүүлэхээ больчихвол, бензинээ нийлүүлэхээ больчихвол ямар зохицуулалт авах вэ гэдэг ийм юмнуудыг хуулинд хиймээр байна энэний талаар ямар зохицуулалт хийх вэ.

Лицензийг хэн олгох вэ. Зохицуулах зөвлөлтэй болчих юм бол лицензийг үнийг нь зохицуулна, бусад зөвшөөрөлтэй холбоотой нөөцийг нь хянаж байхтай холбоотой үнийн зохицуулалтын зохицуулах комисс ажиллах юм бол зохицуулах зөвлөл дээр лиценз олгох уу. Өнөөдөр яам олгохоор орж ирээд байгаа юм. Үнийг зохицуулдаг газар лиценз олгох хэрэгтэй байгаа юм цаад нөөцөд нь хяналт тавих боломжтой байх ёстой тэгэхгүй бол яг нарийндаа өнөөдөр бид нефтийн ганц крант, Оросын крант хаагдахад Монголын соёл иргэншил зогсохоор ийм чухал салбарууд нефть, газрын тосны бүтээгдэхүүний салбар байгаа гэдгийг ойлгож энэ хуулиндаа зохицуулалт хийх хэрэгтэй гэж бодож байна. Энэ талаар ямар ямар өөрчлөлтүүд, зохицуулалт хийх боломжтой байна вэ.

Ж.Бямбадорж: -Ганбямба гишүүний асуултад хариулъя. Би давхар нэг зүйлийг асууя. Энэ хууль хүчин төгөлдөр болсноор одоогийн үйл ажиллагаа явуулж байгаа аж ахуйн нэгжүүдэд, тусгай зөвшөөрөл, одоогийн явуулж байгаа аж ахуйн нэгжүүдийн байршил технологийн шаардлага болоод одоогийн хуулийн шаардлагад нийлэх асуудал гарах уу энийг давхар хариулж өгөөч.

Ч.Ганзориг: -Нэгдүгээрт, лицензтэй холбогдсон асуудал гарч ирж байна. Тусгай зөвшөөрлийн тухай хуулинд газрын тостой холбогдсон үйл ажиллагаа явуулах гэсэн ийм томьёоллоор тусгай зөвшөөрөл орсон байгаа. Газрын тостой холбогдсон үйл ажиллагаа явуулах гэдгийгээ юу гэж тайлбарлах вэ гэдэг асуудал гарч ирж байгаа юм. Газрын тостой холбогдсон үйл ажиллагаа гэдгийг хайх, олборлох, боловсруулах, импортлох, хадгалах аль үе шатыг нь хамарч байгаа юм бэ гэсэн энэ асуудал тусгай зөвшөөрлийн тухай хуулин дээрээ ерөнхий томьёоллоор орсон. Энийг өөрөөр хэлбэл яаж тайлбарлаж, эсвэл яаж хэрэглэж болохоор ийм байгаа энийг нэгдүгээрт тодотгож оруулъя.

Үйлдвэрийн хувьд өнөөдөр ямар нөхцөл байдал үүсэж байна вэ гэж. Газрын тосны салбарт 2010 он хүртэл баримтлах бодлогын баримт бичиг гарсан байгаа. Бодлогын баримт бичгийг эхний хугацаанд З0 хүртэл хувийг импортын түүхий эдийг боловсруулж, шатахуун гаргах хэлбэрээр үйлдвэрийг дэмжих нэг асуудал. Энэнээс цааш 30 хүртэл хувиар дотоодын түүхий эдийг боловсруулах үйлдвэр байгуулж дотоодынхоо хэрэгцээг хангах асуудал, гуравдугаарт, импорт дээрээ гадаад нөлөөллийг багасгаж импортын нэг хамаарлаас багасгах асуудал гээд бодлогын баримт бичгүүд туссан байгаа юм. Энэ асуудлыг бодлогын баримт бичиг гарснаас хойш нэлээн үйлдвэр байгуулах сонирхол нэмэгдэж байгаа юм.

Нөгөө талаар энэ сонирхол яагаад нэмэгдэж байна вэ гэхээр зэрэг Хятадынх, Оросынх жижиг үйлдвэрүүдээ өнөөдөр технологи хоцрогдсон жижиг үйлдвэрүүдээ хааж байна. Хааж эхэлснээр эдгээр тоног төхөөрөмжүүд мөн манайх руу шилжин байршуулж үйлдвэрлэл эрхлэх ийм сонирхол гарч ирж байгаа юм. Ийм үйлдвэрүүд нь ихэвчлэн байгаль орчны болоод технологийн хувьд нэлээн хоцрогдсон, байгаль орчныг бохирдуулах, цэвэр бүтээгдэхүүний гарц нь багатай ийм үйлдвэрүүд өнөөдөр байгаа. Нефтийн бүтээгдэхүүн стратегийн бүтээгдэхүүн, үйлдвэр юм. Ийм учраас үйлдвэрийн байршлыг мөн бүс нутгийн хөгжил, хэрэгцээтэй нь тохируулж оновчтой төлөвлөж хэрэгжүүлэх ийм шаардлагууд гарч ирж байгаа юм. Энэ үүднээс үйлдвэрийн асуудал, импортын асуудалд тусгай зөвшөөрөл байх шаардлагатай юм уу гэж. Импортын хувьд өнөөдөр яагаад ийм асуудал гарч ирж байна вэ гэж. Өнөөдөр 200 гаруй аж ахуйн нэгж, 60 гаруй нь импорт эрхэлж байгаа. Импорт эрхэлж байгаа аж ахуйнуудын дийлэнх нь өөрийн шатахууны сав, хадгалах байгууламжгүй байгаа. Хадгалах байгууламжгүйгээс болж эдгээр аж ахуйн нэгжүүд шууд ногоон цистернээс юүлэх юм уу хөдөө тээврийн хэрэгслээс зарах ийм тохиолдол гарсаар байгаа. Тэгэхээр энэ техник, технологийн шаардлага, аюулгүй байдлын үйл ажиллагааг зөрчиж байгаа юм.

Нөгөөтэйгүүр гадаад талдаа үнийг бууруулах, үнийн өрсөлдөөн гаргаж үнээ бууруулах асуудал гарч ирж байгаа. Дотоод талдаа шатахууны агуулах савгүйгээс эдгээр аж ахуйн нэгжүүд аж ахуйн үйл ажиллагааныхаа хэвийн явуулах, гамшгийн үед тохиолдох нөөцийг бүрдүүлэх ийм боломжгүй байгаа юм. Ийм учраас энэ харилцааг зохицуулах шаардлага байна гэж үзэж байна. Үнийн хувьд бид зах зээлийнхээ үнээр явах ёстой. Төрийн ямар нэгэн зохицуулалт яаж хийх вэ гэдэг асуудлыг татварын бодлогоор дамжуулж хийе гэж байгаа. Байнгын хороон дээр яригдсан зүйл дээр түлш, эрчим хүчний салбарт байгаатай адилхан үнийн зохицуулах зөвлөл байвал яасан юм бэ гэсэн ийм асуудал гарч ирсэн.

ЮКС-ын хувьд өнөөдөр ЮКС компани бид  нефть шатахууныхаа 95 хувийг Оросоос авч байгаа тэрийг үндсэндээ бид ЮКС-ээс авч байгаа. ЮКС өнөөдөр бөөний худалдааныхаа сүлжээг худалдааны төв Монголд байгуулж байна. Энийг байгуулснаар зарим улсууд нэлээн болгоомжилж байгаа. Бид гадна талдаа кранттай байна уу, дотор талдаа кранттай байна уу гэдэг асуудал байгаа юм. Тэгээд хаана гэвэл гадна талд байсан ч хаана, дотор талд байсан ч хаана. Нээлттэй байлгая гэвэл хаана ч гэсэн нээх ийм асуудал юм.

Энэ хуулинд бид зохицуулахаар оруулж ирээгүй. Яагаад оруулж ирээгүй вэ гэхээр монополийн тухайд, чөлөөт өрсөлдөөний тухай хууль байгаа. Шударга бус өрсөлдөөний тухай тэр хуулиар үнэхээр монополь байх юм бол 30-аас дээш хувиар монополь байгаад үнийн зохицуулалтыг өөрсдөө хийгээд эхлэх юм бол зохицуулах тухай хуулийн заалт байгаа. Ийм учраас тэр хуулиа баримтлах үүднээс энэ хуулинд оруулаагүй юм.

Гамшгийн үед яах вэ гэж өнөөг хүртэл гамшгийн үед тохиолдсон бүх хүндрэлийг НИК компани, улсын нөөцөөс зохицуулж ирсэн. Гадаад орнуудын туршлагыг аваад үзэхээр тодорхой хэсгийг аж ахуйн нэгжүүд өөрсдөө хариуцдаг юм байна. Өөрөөр хэлбэл оруулж ирж байгаа шатахууныхаа тодорхой хэмжээний үлдэгдэлтэй байж тэр хэмжээгээрээ гамшгийн үед төрдөө худалдах юм уу, гамшиг тохиолдсон бүс нутагт нийлүүлэх юм уу ийм замаар шийдвэрлэдэг. Тийм учраас энэ хуулинд нөөцийн асуудлыг оруулсан байгаа. Нөөцийн асуудалд улсын нөөц, компаний тухай нөөцийн асуудлыг оруулсан байгаа.

Өнөөдөр мянга гаруй шатахуун түгээх станц, 80-аад агуулах байгаа юм. Энэний 50 орчим хувь нь НИК-ийн харьяанд байгаа. Нийтдээ улсын хэмжээнд 345 мянган тн шатахуун хадгалах сав байгаа тэрний 110 мянга орчим тонны шатахуун хадгалах савыг нь ашиглаж байгаа юм бусад нь ашиглагдахгүй байгаа. Үлдсэн савнууд нэгдүгээрт, байрлал оновчтой бус, хоёрдугаарт, цэрэг иргэний зориулалтаар баригдсан, үйл ажиллагааны зардал ихтэй, технологийн шаардлагыг хангадаггүй зэрэг шаардлагууд байгаа. Өнөөдөр ч ийм шаардлагыг мэргэжлийн хяналтын байгууллагаас тавьж шалгаж байгаа. Энэ хууль гарснаар энэ шаардлага өндөржих байх. Тодорхой шатахуун түгээх станц, савнууд дээр мэдээжийн хэрэг шаардлага өндөржинө. Би өнөөдөр тэдэн хувь гэх юм уу, ийм хувь нь энэний үйл явцаас болж хаагдах болов уу гэсэн зүйлийг хэлж чадахгүй байна.

Ж.Бямбадорж: -Урьдчилсан тийм судалгаа байхгүй байгаа юм байна тийм ээ. Ер нь урьдчилсан судалгаа юу байна. 

Завсарлага

Ч.Ганзориг: -Суурилагдсан шатахуун хадгалах савны гуравны нэгийг ашиглаж байгаа юм. Үлдсэн нь түрүүн хэлсэн байршил нь оновчтой бус, цэргийн зориулалтаар байгуулагдсан, зардал ихтэй, технологийн шаардлага хангадаггүй гэж. Тэгэхээр энэ шатахуун хадгалах савнууд одоо ашиглагдахгүй байгаа. Ашиглагдаж байгаа савнуудын хувьд шатахуун түгээх станцуудын хувьд аваад үзэх юм бол сүүлийн жилүүдэд 500 орчим шатахуун түгээх станц баригдсан тэдгээрт мэргэжлийн хяналтын байгууллагаас хийсэн манай холбогдох байгууллага, мэргэжилтнүүдээс хийсэн үнэлгээгээр дийлэнх нь зөвлөлтийн цэргийн ангиудад 15-аас дээш жил ашиглагдсан хуучин савнуудыг дахин суурилуулсан байгаа юм. Тэгэхээр эдгээр савнуудыг суурилуулсан аж ахуйн нэгжүүдийн байгууламжууд мөн шаардлага хангахгүй. Ингээд аваад үзэхээр одоо ажиллаж байгаа шатахуун түгээх станц, савнуудын 50 орчим хувь нь энэ шаардлагыг хангахгүй болж байгаа юм. Хууль хэрэгжсэнээр өнөөдөр шууд энийг зогсооно гэсэн үг биш өнөөдөр ч гэсэн энэ стандартынхаа дагуу мэргэжлийн хяналтын байгууллагууд үүргээ гүйцэтгээд энэ дээр заримыг нь зогсоогоод тодорхой хугацаанд үүрэг өгөөд энийгээ хийгээд явж байгаа ажил.

Ж.Бямбадорж: -Баярсайхан гишүүнийг асуултаа асуухыг урьж байна.

Ё.Баярсайхан: -Газрын тосны асуудал эрхэлсэн төрийн захиргааны байгууллагын бүрэн эрх дээр ерөнхий газрын тосны бүтээгдэхүүний холбоотой импортлох, үйлдвэрлэх, худалдах, тээвэрлэх, хадгалах техник технологи гээд энэ дээр стандарт, дүрэм, журмыг гарцаагүй энэ байгууллага боловсруулж баталж мөрдүүлэх юм байна гэсэн ойлголт байгаа. Гэтэл 6.1.2, 6.1.З дээр мэргэжлийн дүгнэлт гэсэн энэ ойлголт гарч ирж байгаа юм. Энэ мэргэжлийн дүгнэлтийг бид нар одоогийнхоо мөрдөж байгаа журамтай одоогийн байгаа байдалтай харьцуулахад асуудал гараад байгаа юм. Нэгэнт стандарт, дүрэм, журмыг боловсруулаад гаргасан байгууллага маань дахиад мэргэжлийн дүгнэлт гаргах гэхээсээ илүү мэргэжлийн дүгнэлтийг холбогдох мэргэжлийн хяналтын байгууллагууд нь гаргах нь илүү нөхцөлтэй юм болов уу гэсэн ийм ойлголт төрж байгаа юм. Тийм учраас 6.1.2, 6.1.З дээр мэргэжлийн дүгнэлт гэдгийг мэргэжлийн хяналтын байгууллага энэ дээр дүгнэлт гаргах юм биш үү гэсэн нэгдүгээр асуулт. Энэтэй холбоотойгоор хэрвээ зөвхөн газрын тосны асуудал эрхэлсэн төрийн захиргааны байгууллага мэргэжлийн дүгнэлт гаргана гээд хязгаарлах юм бол хувийн хэвшлийн энэ чиглэлээр ажиллаж байгаа мэргэжлийн дүгнэлт гаргадаг байгууллагууд байж болно шүү дээ энэ дээр хязгаар гараад ирж ингээд өөрөөр хэлбэл бидний түрүүний яриад байгаа шударга бус өрсөлдөөнийг хориглох тухай хуульд заасан заалтууд маань зөрчигдөх юм биш үү гэсэн ийм санаа энэ бүхнээс гараад байгаа юм. Энэ дээр та нар ямар бодол, санаатайгаар ийм заалт оруулж ирсэн юм бэ. Энэ дээр 6.1.2 дээр жишээлбэл редакцийн чанартай ойлгомжгүй зүйл гарчихаад байгаа юм. Мэргэжлийн дүгнэлт гаргах гэчихээд араас нь эрх бүхий байгууллага энэхүү дүгнэлтийг үндэслэн газрын зөвшөөрөл олгоно гэсэн байгаа юм энэ чинь юу гэсэн үг вэ гарчигтайгаа зөрчилдөж байгаа юм. Энэ чинь өөр байгууллага болгоно гэж энэ дээр ойлгогдож байна. Тэгэхээр энийг ингэж бичих нь зөв байсан юм уу, буруу байсан юм уу энэ дээр редакцийн талаас нь харж үзэх ёстой юм байсан юм биш үү гэсэн асуулт байна.

Хоёрдугаарт, хоригдох заалтууд дээр 10.5.4 дээр газрын тосны бүтээгдэхүүнийг стандартын шаардлага хангаагүй саванд хадгалахыг зөвшөөрөхгүй гээд хориглох заалт байгаа юм. Энэ дээр үнэхээр гарцаагүй асуудал босч ирж байгаа юм газрын тосны бүтээгдэхүүнийг хувийнхан зардаг юм. Бид бүхэн мэднэ. Ялангуяа хотын энэ засмалууд дагасан газруудаар газрын тосны бүтээгдэхүүнийг зарж байгаа явдлууд бий л дээ. Тухайлбал, тос зардаг, моторын тос ч юм уу, бензин ч зардаг шүү дээ. Хувийн хэвшлээс гэдэг юм уу хувиараа зарж байгаа бүтээгдэхүүнийг хориглохоор энэ зохицуулалт маань ямархуу янзаар өөрөөр хэлбэл цаанаа хувиараа зарж байгаа газрын тосны бүтээгдэхүүний энэ зохицуулалтыг та бүхэн яаж зохицуулъя гэж бодож оруулсан юм бэ шууд хориглох заалт орж байгаа юм. Гэтэл амьдрал дээр хувиараа зараад замын хажууд канеструуд тавьсан байдаг тэнд бензин ч байна, солярка ч байна, тэгээд тос ч байна тэгээд бүх юмнууд байдаг. Тэгэхээр энэ зохицуулалтыг бодох ёстой байсан юм биш үү гэсэн ийм асуулт гарч ирж байна.

Ж.Бямбадорж: -Баярсайхан гишүүний асуултад хариулъя.

Ч.Ганзориг: -6.1.2-т мэргэжлийн байгууллага дүгнэлт гаргасны үндсэн дээр холбогдох байгууллагын газрын зөвшөөрөл олгоно гэсэн байгаа юм. Энэ дээр мэргэжлийн байгууллага гэдэг дээр газрын тосны харилцааг зохицуулах, мэргэжлийн агентлаг нь гэж бид ойлгож байгаа. Энэ үйлдвэр барих уу, үйлдвэрийнх нь техник, технологи ямар байх юм бэ ер нь байгаль орчин, аюулгүй байдалтай нийцэж байна уу гэсэн дүгнэлтийг гаргаж ирнэ. Газрыг хот, дүүрэг, газрынхаа хуулиар газар олгох ямар эрхтэй байгууллага байна тэр байгууллага нь мэргэжлийн дүгнэлтийг үндэслэж байж энэ үйлдвэр барих, энэ аж ахуй эрхлэх зөвшөөрлөө авсан аж ахуйн нэгжид энэ газрыг олгох юмаа. 

6.1.З-т мэргэжлийн дүгнэлт гаргасан гэсэн байгаа юм. Мэргэжлийн дүгнэлт гаргах гэдэг нь юу гэж ойлгогдож байна вэ гэхээр шинээр байгуулагдах зүйл дээр мэргэжлийн дүгнэлт гаргаж өгнө. Байгуулагдсанаас хойш энэ мэргэжлийн дүгнэлт, хяналтыг мэргэжлийн хяналтын байгууллага хийх юмаа гэж. Одоо нэгэнт байгуулагдсан шатахуун түгээх станц юм уу шатахууны үйл ажиллагаа эрхэлж байгаа үйлдвэр юм уу энэ байгууллагууд дээр мэргэжлийн хяналтын байгууллага. Шинээр байгуулах эрхийг олгохын тулд энэ асуудлыг эрхэлсэн мэргэжлийн байгууллага нь дүгнэлтээ гаргах юм гэсэн ингэж хоёр ялгаж ойлгох юмаа.

15.4 дээр тодорхой талбай, орчинд худалдахыг хориглоно гэж жишээлбэл ил, задгайгаар шатахууны машин зогсчихоод шууд савнаасаа худалдах юм уу, эсвэл хотын төв газруудад тэсэрч дэлбэрэх ийм аюултай ийм газруудад шууд зарж эхлэх юм уу, бид зөвшөөрөгдсөн талбай, мөн З.2.2-т ямар хэмжээгээр савлагдсан зүйлийг худалдах вэ, бага хэмжээгээр савлагдсан зүйлд худалдаж болно гэсэн зохицуулалт энэ дээр орсон байгаа юм. 

Ж.Бямбадорж: -Баярсайхан гишүүн тодруулъя.

Ё.Баярсайхан: -Хоёр дахь ойлгомжтой. Нэгдэх асуултан дээр ингэж ойлгож болох уу. Хувийн хэвшлийн дүгнэлт гаргах байгууллагууд байж болно шүү дээ тэгэхээр тэд нарын нөхцөлийг хаагаад зөвхөн манай төрийн захиргааны манай Даваасамбуугийн газар л мэргэжлийн дүгнэлт гэж байгаа ойлголтод багтаж байгаа бүх юмыг өгнө. Хувийн хэвшлийнхэн энд фасс гэсэн ийм ойлголт байж болох уу зөвхөн хувийн хэвшлийн мэргэжлийн дүгнэлт өгдөг пүүс, компаниуд байж болно шүү дээ салбарын чиглэлээр энэ дээр асуугаад байгаа юм. Хувийн хэвшлийнхнийг хааж байна уу гэсэн ойлголт.

Ч.Ганзориг: -Тэгж ойлгож болохгүй байхаа. Бусад салбарт яаж үйлчилж байна вэ гэж яг тэрэнтэй адилаар. Өөрөөр хэлбэр хувийн хэвшлийн аж ахуйн нэгжүүд зураг төслийн байгууллагад зураг төслөө гаргана, байгаль орчныхоо зарим үнэлгээг хийнэ, бусад холбогдох баримт бичгүүдийг боловсруулж хийх ажлуудыг гүйцэтгэнэ. Мэргэжлийн байгууллага энэ бүх цогцолбор асуудлыг авч үзээд энэ үйлдвэрт зөвшөөрөл олгож болох нь ээ гэдэг дүгнэлтийг гаргах юм өөрөөр хэлбэл асуудлыг цогцолбороор нь авч үзсэн байна ийм учраас энэ үйлдвэрт өнөөдөр зөвшөөрөл олгох, үйл ажиллагаа эрхэлж зөвшөөрөл олгож болох нь ээ гэсэн байгаа энийг өнөөдөр аль ч агентлагууд гүйцэтгэж байгаа.

Ж.Бямбадорж: -Эрдэнэбилэгт гишүүнийг асуултаа асуухыг урьж байна.

Б.Эрдэнэбилэгт: -Тэгэхээр энэ хууль цаг үеийн зайлшгүй гарах шаардлагатай ийм хууль байгаа юм. Тухайлбал, НИК-ийн хувьчилснаас хойшхи хугацаанд ер нь цаашдаа нефтийн нийлүүлэлт, хадгалалт, борлуулалт, хамгийн гол нь улсын нөөцийн тухай асуудал их чухал асуудал хөндөж байгаа асуудал гэж бодож байна. Энэтэй холбогдуулаад 4 дүгээр бүлгийн 1З дугаар зүйл дээр газрын тосны бүтээгдэхүүний улсын нөөц гэсэн тухай асуудал байгаа юм. Бид улсынхаа нөөцийг цаашдаа хадгалах агуулах савны тухай асуудал хаана тавигдах вэ. НИК гэдэг энэ байгууллага хувьчлагдлаа энийгээ түшиглээд байх юм уу, ерөөсөө цаашид улсын нөөцийн хадгалалтын тэр агуулах савны асуудлыг хаана ярих вэ гэдэг тухай асуудлыг энэ дээр тодотгож асууя.

Хоёрдугаарт, энэ дээр бензиний хангамжийн тухай асуудал яригдаж байгаа учраас энэ боомтуудын тухай асуудал дахин шинээр яригдах уу. Бид нар Төсвийн байнгын хорооны хурал дээр манай УИХ-ын гишүүдийн өргөн барьсан хууль орж ирсэн л дээ. Арцсууриар орж ирэх боомтын тухай асуудал бид тэрийг Төсвийн байнгын хорооны хурал дээр хэлэлцэх асуудлыг хойшлуулаад энэ хуулийг хэлэлцэж байгаатай холбогдуулаад тэр боомтын асуудлыг хамтад нь ярьж болох юмаа гэж үзсэн. Тэгэхээр энэ боомтуудыг тодорхой болгож өөрөөр хэлбэл нэмэгдүүлэх боомтуудыг нэмэгдүүлэх замаар бензиний үнэ ханшны асуудлыг тогтвортой байлгах энэ чиглэлийн юмнууд яаж явах вэ гэсэн асуултууд байна.

Ж.Бямбадорж: -Эрдэнэбилэгт гишүүний асуултад хариулъя.

Ч.Ганзориг: -Энэ хуулинд орж ирж байгаа нэг шинэ бүлэг бол нөөцийн асуудал байгаа. Тэгэхээр нөөцийн асуудал дээр гамшгийн нөөцийг бид 2 хэлбэрээр бүрдүүлнэ гэж тооцож байгаа. Нэг нь улсын нөөц, нөгөөх нь компаний нөөц гэж. Өмнө нь улсын нөөцөд хадгалах энэ нөөцийг бүрдүүлэх үйл ажиллагааг НИК компани эрхэлж байсан. Өнгөрсөн жилээс улсын нөөцийг НИК компаний хувьчлалтай холбогдуулаад улсын нөөцийг агуулж байсан 7 агуулахыг улсын нөөцийн газар шилжүүлсэн байгаа. Ингээд өнгөрсөн жилээс авахуулж улсын нөөцийг улсын нөөцийнхөө газар дээр авч байгаа. Тийм учраас НИК компани хувьчлагдсан ч гэсэн улсын нөөц бүрдүүлэх асуудал улсын нөөцдөө байгаа.

Нөгөө талаар улсын нөөцийг бүрдүүлэх наад зах нь 30 хоногийн нөөц бүрдүүлэх шаардлага байгаа гэж тооцож байгаа. Зөвхөн улсын нөөцийн хувьд авч үзэхээс гадна компаниуд тодорхой нөөц бүрдүүлэх шаардлагатай. Энэ чиглэлээр энэ аж ахуй эрхэлж байгаа томоохон компаниуд, нефтийн ассоциацитай санал солилцсон бүгд энийг зөвшөөрч байгаа. Агуулах савтай энэ аж ахуйн нэгжүүдэд бид зөвшөөрнө гэсэн ийм хэлбэрээр оруулсан байгаа. Боомтуудын хувьд газрын тосны салбарт 2010 он хүртэл баримтлах бодлого, чиглэлд тусгагдсан байгаа. Аль болох гарцыг нэмэгдүүлэх. Гаднаас орж ирэх энэ боомт чиглэлүүдийг нэмэгдүүлэх зорилт, чиглэлийг тавьсан байгаа. Энэнийхээ дагуу аль боломжтой чиглэлүүдээр оруулахыг бодож байгаа.

Хамгийн сүүлийн газрын тосны нефть бүтээгдэхүүний импортод нэг чухал нөлөөлөх зүйл бол Замын-Үүдийн нефть шилжүүлэн ачих байгууламж ашиглалтад орж байгаа 12 сард. Ингэснээр урдаас шууд нефть бүтээгдэхүүн шилжүүлэн ачих, нарийн замаас өргөн замд шилжүүлэх, тэрийг хадгалах, хамгаалах энэ том багтаамж бүрдэж байгаа юм. Ийм учраас урьдаас нефть бүтээгдэхүүн орж ирэх техникийн асуудал үндсэндээ шийдэгдлээ гэж үзэх байна.

Ж.Бямбадорж: -Жекей гишүүнийг асуултаа асуухыг урьж байна.

Х.Жекей: -Би хууль гарах нь зүйтэй гэж бодож байна. Хуулийн хүрээн төслийг аваад үзэх юм бол нэлээн боловсронгуй болгох шаардлагатай байна. Нэгдүгээрт, 2 дугаар бүлэгт байна газрын тосны зөвхөн импорт, үйлдвэрлэл, худалдаа, тээвэрлэлт, хадгалалтын талаарх төрийн зохицуулалт гээд тэр дотор нь энэ талаар төрөөс баримтлах бодлогыг боловсруулна гээд орчихож. Хуулинд концепцийн чанартай зүйлийг эсвэл тогтоолоор ч юм уу, хөтөлбөрөөр, эсвэл үзэл баримтлалаар шийдэгдэх асуудлаа хуульчлаад оруулахаар зохимж муутай юм шиг харагдаж байна. 5.2.1-т орсон байна. Газрын тосны бүтээгдэхүүн импорт, үйлдвэрлэл, худалдаа, тээвэрлэлт, хадгалалтын талаар төрөөс баримтлах бодлогыг боловсруулна гэж. Концепцийн чанартай өөрөөр хэлбэл төрийн бодлого гараад тэрнээсээ салбарлаад хууль эрхийн актууд бүрдэх байхаа гэж. Тэгэхээр энийг өөрчилж болох нь уу.

Хоёрдугаарт, ер нь одоо ажиллаж байгаа аж ахуйн үйл ажиллагаа энэ чиглэлээр явуулж байгаа олон газрууд бий. Тэгэхээр энэ хууль гарснаараа эргэж тэр аж ахуйн үйл ажиллагаа явуулж байгаа байгууллагуудыг цэгцлэх шаардлага гарах байх. Тэгэхээр сөрөг талыг бодож үзсэн зүйл байна уу. 

Гуравдугаарт, давхардсан олон санаа явж байна. Жишээлбэл, 8, 9 дүгээр зүйл нэг л юм болгочихоор тийм юм байна. 9.З, 12.З ч гэсэн нэг болгочихоор байна тийм учраас энэ давхардсан санаануудыг эргэж харж болох уу.

Дөрөвдүгээрт, 15 дугаар зүйл дээр торгуультай холбоотой баахан тоо байна. Энэ тоонуудыг ямар стандартыг мөрдлөг болгож авсан юм бэ. Ерөнхийдөө нэлээн бусад хуулийн торгуулийн шинжтэй гарч байгаа заалтуудыг харьцуулаад үзэх юм бол их сонин сонин байдлаар орсон байна энийг юу гэж үзэж байгаа юм бэ.

Ж.Бямбадорж: -Жекей гишүүний асуултад хариулъя.

Ч.Ганзориг: -Эхний асуулт төрийн бодлого боловсруулж хэрэгжүүлэх асуудал байгаа. Энэ дээр төрийн зохицуулалт гэдэг тодорхойлолтыг ямар үйл ажиллагаа эрхлэх юм бэ гэдгээ оруулж өгч байгаа юм. Тэгэхээр төрийн зохицуулалт бол бодлого боловсруулна, зөвшөөрөл олгоно, аюулгүй үйл ажиллагаатай холбогдсон дэг журмыг батална гээд төрийн захиргааны төв байгууллагаас хийж гүйцэтгэх үйл ажиллагаагаа томьёолж гаргаж байгаа гэсэн үг гэж хэлмээр байна.

Сөрөг тал нь юу байж болох вэ гэж үнэхээр энэ нефть бүтээгдэхүүний импорт, хадгалалт, тээвэрлэлт, хамгаалалтан дээр тодорхой дэг журам тогтоно. Энэтэй холбогдож өнөөдөр эмх замбараагүй байж байгаа үйл ажиллагаа журамлагдана. Хоёрдугаарт, өнөөдөр хадгалах савгүй нефть бүтээгдэхүүний импортын үйл ажиллагаа явуулж байгаа олон аж ахуйн нэгжүүд байгаа. Эдгээр аж ахуйн нэгжүүд шууд вагон цистернээс шатахуунаа юүлж шатахуун түгээх станц руугаа татаж байгаа юм уу, бусад байгууллагуудад нийлүүлж байгаа ийм үйл ажиллагаа явж байгаа. Энэ үйл ажиллагаа журамлагдана. Тэгэхээр өөрийн шатахуун түгээх станцгүй ийм тоног төхөөрөмжгүй, үйл ажиллагаа явуулж байгаа аж ахуйн нэгжүүдийн хувьд хүндрэл гарна гэж хэлэх байна.

8, 9 дүгээр зүйлийг нийлүүлж болохгүй юм уу гэж нэг нь үйлдвэрийн тухай асуудал байгаа редакцийн чанартай юм энийг авч үзэж болно гишүүнтэй санал байна.

Торгуулийн тухай асуудал бол бид Иргэний хууль, бусад хууль тогтоомжтойгоо нийцүүлээд тавьсан юм. Ямар тоо хэмжээгээр торгууль тогтоодог тэр журмыг баримталсан гэж хэлэх байна.

Ж.Бямбадорж: -Бадам гишүүнийг асуултаа асуухыг урьж байна.

Ш.Бадам: -Түрүүн Бямбадорж дарга асуугаад байсан энэ хууль гарснаар одоогийн газрын тос, бензин түгээгүүрийн колонкууд замбараагүй байна гэж их ярьдаг шүү дээ Эх нялхсын төв, эмнэлэгт ч хаяанд нь байж байдаг, телевиз хаяанд нь байж байдаг, орон сууцны хороолол ч хаяанд нь байдаг дэлбэрвэл бүгдээрээ биш болох шинжтэй байна. Энэ гарснаар газрын тосны хадгалалт, борлуулалтын байршлын асуудал дээр зохицуулалт явагдах уу, үгүй юу гэж асуусан хариулт тодорхойгүй байна л даа. Хуулин дотор хориглох зүйл дотор энэ байхгүй хаана ч байрлуулж болох нь л дээ. Уг нь ийм газруудаас төдөн метрийн зайтай байрлуулахыг хориглоно гэсэн заалт энэ хуульд оруулж болоогүй юу энэ ямар учиртай юм бэ энэ хуулийг гарахад хамгийн их харж байгаа юм иргэдээс тийм юм байгаа шүү дээ энэ хууль гарах нь энийг л журамлаж өгөх байх. Гэтэл энэ хуульд тийм юм байхгүй байгаа юм. Энэ оруулахад хүндрэлтэй байна уу, ямар учиртай юм болов оо.

Хоёрдугаарт, газрын тосны үйлдвэрлэлийн өнөөгийн байдал төлөв, ирээдүй ямар байна вэ. Налайхад нэг юм байгуулна гээд байсан хаягтай юм байгаад байдаг олигтой мэдэгдэхгүй байна. Эрдэнэтэд жаахан юм үйлдвэрлэдэг гэсэн тэр цаашдаа юу болох юм. Энэ хууль гарснаар газрын тосны үйлдвэрлэлийн асуудалд бодитой нөлөө үзүүлэхүйц ийм юм болж чадах уу, үгүй юу.

Гуравдугаарт, өөрийн нөөцтэй байх тухай асуудал байна. Голдуу хувийн хэвшлийн аж ахуйнууд энэ талын асуудлыг хэрэгжүүлж байна. Улсын нөөцийн тухай асуудал яригдах зүйл. Компаний өөрийн нөөц заавал байх ёстой гэдгийг хуульчлах шаардлага байх уу. 

Дөрөвдүгээрт, 9.2.1-д байгаа газрын тос үйлдвэрлэдэг бол үндэсний стандартын хадгалсан байх ёстой. Олон улсын стандартыг хангах талын асуудал энд тавигдах уу, үгүй юу. Манай үндэсний стандарт гэдэг нь ямар хэмжээтэй байх юм. Олон улсын хэмжээнд бензин үйлдвэрлэдэг юм байжээ гэж үзэхэд олон улсын стандарт гэдэг юм байх байх тэр талын асуудал энд яригдахгүй юу гэсэн ийм асуултууд байна.

Ж.Бямбадорж: -Бадам гишүүний асуултад хариулъя.

Ч.Ганзориг: -Хууль гарснаар мэдээж тодорхой шаардлагууд тавигдаж үйл ажиллагаа журамлагдана. Гишүүний асууж байгаа ямар хэмжээний зайд хаана шатахуун түгээх станц барих вэ, ямар байршилд агуулах, савыг барих вэ гэдэг асуудал стандартаараа зохицуулагдана гэж ойлгогдож байгаа. Өнөөдөр ч ийм стандартууд байгаа. Энэ стандартаа улам сайжруулах шаардлага байгаа. Хуулиндаа бид үндэсний стандартыг мөрдөнө гэж оруулсны нэг учир нь өнөөдөр манай бүх стандартын 30 хүрэхгүй хувь нь олон улсын стандартынхаа шаардлагатай нийцэж байгаа юм. Тэгэхээр манай стандартынхаа түвшинг олон улсын шаардлагад цаашид нийцүүлэх шаардлага байгаа юм.

Үйлдвэрлэлийн хувьд газрын тосны бүтээгдэхүүнийг 2010 он хүртэл газрын тосны салбарт баримтлах бодлого дээр нэлээн тодорхой гарсан. 100 мянган тн-оос жилдээ олборлож байгаа хэмжээ, түүхий эд тэрнээс дээш гарсан нөхцөлд боловсруулах үйлдвэрийг байгуулах нь зүйтэй юмаа гэсэн ийм тооцоо чиглэл энэ газрын тосны бүтээгдэхүүний чиглэлд тусгагдсан байгаа. Үндэсний аюулгүй байдлын зөвлөл дээр Засгийн газраар хэлэлцээд тогтсон байгаа. Энэ үйлдвэрийн асуудал түүхий эдтэйгээ холбоотой асуудал. 

Өнөөдөр гаднаас оруулж ирж байгаа түүхий эдэд тулгуурлаж баригдсан нэг үйлдвэр байгаа. Мөн ийм түүхий эдэд тулгуурлаж цаашдаа үйлдвэр барья гэсэн саналаа ирүүлсэн үйлдвэр байгаа. Бид энийгээ аль болох дэмжиж байгаа. Эцэст нь хамгийн гол асуудал бол өөрийн түүхий эдэд тулгуурласан үйлдвэрийг цаашдаа аль болохоор барих асуудал тавигдаж байгаа юм. 

Компаний нөөцийн асуудал энэ улсын нөөцийг нэгтгэх асуудал, хоёрдугаарт, компаний нөөцийг гэж. Энэ шинээр бүрдүүлэх тодорхой давтамжтайгаар сэлгэж шинэчлэх, хадгалалтыгаа аль болохоор найдвартай болгох ийм үйл ажиллагаа. Компани өөрөө тодорхой хэмжээний нөөцтэй байна гэдэг бол байнга хадгалаад бай гэсэн үг биш сэлбээд шинэчлэгдээд яваад байна. Тэрнийхээ тодорхой хувийг та нар барьж байх ёстой гэсэн энэ бол компанийхаа хувьд ч, улсын хувьд ч гамшгийн тохиолдолд ч гэсэн хэрэгтэй ийм асуудал байгаа юм.

Ж.Бямбадорж: -Батболд гишүүнийг асуултаа асуухыг урьж байна.

С.Батболд: -Нөөцийн асуудлыг манай гишүүд асуулаа. Компаниуд хүндрэл учруулахгүйгээр нөөц бүрдүүлнэ гэж хэдий хугацааны дотор компаниуд ямар хэмжээний нөөцийг бүрдүүлэх юм болов оо гэсэн асуулт байна.

Хоёрдугаарт, 2-р бүлгийн 6.1.2-т ойлгомжгүй өгүүлбэр байна. Эрх бүхий байгууллага энэхүү дүгнэлтийг үндэслэн газрын зөвшөөрөл олгоно гэж. Бусад хуулин дээр байгаа байх тэрийг тэнд байлгах шаардлагагүй юм болов уу гэж бодож байна.

Танин мэдэхүйн чанартай асуулт байна. Түүхий нефть авчраад дотооддоо боловсруулах нь ашигтай байна уу, эсвэл гаднаас бэлэн бүтээгдэхүүн импортлох нь ашигтай байна уу. Энэнээс үндэслээд энэ хуулийн зохицуулалтаар юм уу, эсвэл дараа нь өөр хуулийн зохицуулалтаар дотооддоо нефтийн бүтээгдэхүүнийг үйлдвэрлэх бодлогыг дэмжих тийм бодлого байж болох уу гэсэн асуулт байна.

Хийн түлшний талаар яам ямар бодлого барьж байгаа юм бэ. Хийн түлшийг ахуйд хэрэглүүлэх, агаарын бохирдлыг бууруулах, байгаль орчныг хамгаалах, цахилгаан эрчим хүч хэмнэх гээд олон талын ашигтай юм шиг байгаа юм энэ дээр цаашдаа ямар бодлого барьж ажиллах юм болов оо гэсэн асуултууд байна.

Ж.Бямбадорж: -Батболд гишүүний асуултад хариулъя.

Ч.Ганзориг: -Газрын тосны бүтээгдэхүүний хангамж, импорт шууд хамааралтай байгаа өнөөгийн нөхцөлд 30-аас доошгүй хоногийн нөөцтэй байвал гамшгийн үед өөрөөр хэлбэл импортын бүтээгдэхүүний татан авалт тасалдах үед дараагийн сэлбэг хүртэл байх бололцоотой юмаа гэж үзэж байна. Өнөөг хүртэл 21 хоногийн орчим нөөцтэй барьж байгаа. Энэ нь ямар хэмжээний нөөц байх вэ гэхээр нийтдээ З0 мянга орчим тонн автобензин, дизелийн түлш байна гэсэн шаардлага гарч байна. 

Тэгэхээр 21 хоногийн нөөцийг өнөөг хүртэл улсаас бариад ирсэн. Өөрөөр хэлбэл 21 хоног гэдэг маань гучин мянгаар тооцох юм бол дөрөвний гурвыг улсын нөөцөд бүрдүүлээд ирсэн. Тэгэхээр дөрөвний нэгийн хэмжээний нөөцийг өнөөдөр компаниуд бүрдүүлэх шаардлагатай байна гэсэн тооцоо байгаа. Энийгээ төрийн захиргааны байгууллага тодорхойлно, уян хатан байж болно гэж. Тэгэхээр энэ хэмжээг өнөөдрийн нефть бүтээгдэхүүний импорт эрхэлж байгаа аж ахуйн нэгжүүд дээр тавьж үзэхэд энэ бага тоо л доо энийг компаниуд өөрсдөө зөвшөөрч байгаа юм.

Нэгдүгээрт, нефть бүтээгдэхүүн импортолж байгаа энэ аюулгүй байдлаа бодох юм бол нефть бүтээгдэхүүний үйл ажиллагаа эрхэлж байгаа аж ахуйн нэгжүүд ийм хариуцлага хүлээж болно гэсэн ийм зүйлийг хэлж байгаа юм. Түрүүн би тайлбар хэлсэн газрын зөвшөөрлийг холбогдох байгууллага өгөх ёстой гэж. Мэдээжийн хэрэг түүхий нефть боловсруулж байж бид илүү ашигтай байх ёстой. Тэгж байж манайд нэгдүгээрт, үндэсний аюулгүй байдал хангагдана, хоёрдугаарт, зардлын хувьд бид ихээхэн багасна, экспортын бүтээгдэхүүнд зарж байгаа хөрөнгө мөнгө багасна, худалдааны баланс сайжирна. Тэгэхээр түүхий нефтийн хувьд дотооддоо өөрийн түүхий эдэд тулгуурласан нефтийн бүтээгдэхүүнийг гаргах ийм зорилт тавьж байна энийг газрын тосны талаар баримтлах бодлогод тусгагдсан байгаа. Энүүгээр дэмжих, бусад татварын болон зохицуулалтын арга хэмжээ өнөөдрийн манай хууль тогтоомжуудад бүгд байж байгаа.

О.Даваасамбуу: -Хий бол нефтийн бүтээгдэхүүнийг орлож байгаа бас нэг хэлбэр, эрчим хүчний бас нэг эх үүсвэр л дээ. Одоогоор ОХУ-аас мөн БНХАУ-аас бага хэмжээний шингэрүүлсэн хий оруулж ирж ахуйн хэрэглээнд хэрэглэж байгаа. Энэнээс гадна хайгуулын тал дээр анхаарал тавьж байгаа. Тухайлбал, өчигдөр Айфоменс компанитай нүүрсний метаны хайгуулын ажлыг хийхээр гэрээ хийгдсэн байгаа. Энэ ялгаа байхгүй энэ хуулиар зохицуулагдаж байгаа.

Ч.Ганзориг: - Би тодотгоод хэлье. Өчигдөр газрын тосны Хэрэг эрхлэх газар Айфоменс компанитай метаны хийн хайгуул хийх асуудал дээр шинэ гэрээнд гарын үсэг зурсан энэ Монголд байгуулсан анхны гэрээ болж байгаа бүтээгдэхүүн хуваах зарчмаар байгуулсан анхны гэрээ.

Ж.Бямбадорж: -Оюунхорол гишүүнийг асуултаа асуухыг урьж байна.

Д.Оюунхорол: -Би ганц зүйлийг тодруулъя. Хуулийн төслийг бүхэлд нь дэмжиж байгаа үнэхээрийн цаг үеэ олсон хуулиа гэж бодож байна. 5.2.1 дээр газрын тосны бүтээгдэхүүний импорт, үйлдвэрлэл, худалдаа, тээвэрлэлт, хадгалалтын талаар төрөөс баримтлах бодлогыг боловсруулах гэдэг дээр бид цаана нь юу гэж ойлгож энэ асуултыг тавьж байна вэ гэхээр бүсчилсэн хөгжлийн үзэл баримтлалын дагуу татварын бодлогыг төрөөс тодорхой хэмжээгээр зохицуулах ийм бодлого байгаа. Тэгэхээр энийг өөрөөр хэлбэл бензин, нефть, шатахууны үнэ харьцангуй ялгамжтай байгаа өнөөдөр хот, хөдөөд. Тийм учраас энийг зохицуулахад жишээлбэл Завхан аймаг өнөөдөр зэргэлдээх аймгуудынхаа бензин шатахууны үнээс З0 хувиар нефть бензин шатахууны үнэ өндөр байдаг юм. Энийг зохицуулах механизм зайлшгүй шаардлагатай байдаг. Тэгэхээр энэ бодлогыг боловсруулах, зохицуулах гэдэг үгээр оруулаад энийг шингээж ойлгож болох уу гэж асуумаар байна.

Яагаад гэвэл бид нар хуулийн төсөл Онцгой албан татварын хуульд нэмэлт өөрчлөлт оруулах тухай хуулийн төслийг өргөн барьсан. Энийг бусад дараагийн хуулиудаар зохицуулна гэсэн энэ хууль хэрвээ гарвал тэр онцгой албан татварын хуульд давхар нэмэлт өөрчлөлт оруулах асуудлыг бүхэлд нь багцаар нь авч үзэх тийм боломж байгаа юу гэж асуумаар байна.

Ж.Бямбадорж: -Оюунхорол гишүүний асуултад хариулъя.

Ч.Ганзориг: -Би гишүүний саяын тавьж байгаа зүйлийг тэгж ойлгоно, санал нэгтэй байна гэж хэлмээр байна.

Д.Оюунхорол: -Би сая онцгой албан татварын тухай хуульд нэмэлт өөрчлөлт оруулах тухай хуулийн өнөөдөр Завханд бензин шатахуун хомсдолтой, үнэ нь өндөр, өвөл нэлээн их хүнд байдаг ер нь татаж ирж байгаа газраасаа тээвэрлэлтийн зардлаасаа шалтгаалаад З0 орчим сая төгрөгөөр тойруу замаар явснаас болж үүсэж ийм зардал нэмэгдээд байдаг.

Ч.Ганзориг: -Бид хуулийн төслийг анх боловсруулж оруулж ирэхдээ алслагдсан бүс нутагт шатахууны үнийг хэрхэн зохицуулах вэ гэдэг асуудал дээр татварын зарим хуулиудад өөрчлөлт оруулахаар санал боловсруулж оруулж ирсэн. Энийгээ хуулийнхаа төсөлд тусгаад Засгийн газар дээр хэлэлцэгдээд юу гэсэн бэ гэхээр зэрэг энэ нефть бүтээгдэхүүний хадгалалт, хамгаалалттай холбоотой хуулин дээр татварын асуудлыг оруулах нь зохимжгүй юмаа ийм учраас татварын багц хуулиндаа өөрчлөлт оруулах журмаар энэ асуудлыг шийдвэрлэе гээд тэр хэсгийг татаад авсан байгаа.

Өнөөдөр ажлын хэсэг дээр өөр хувилбар яригдаж байгаа. Татварынхаа хуулинд өөрчлөлт оруулах уу, эсвэл үнийнхээ зохицуулалтыг хийх журмаар энийг зохицуулах уу гэж. Шуудан холбоо юм уу эрчим хүчний салбарт байж байгаа үнийн зохицуулалтын зөвлөлтэй адил хэлбэрийн зохицуулалтын асуудал байж болох юмаа гэж энэ өнөөдөр яригдаж байгаа, анхааралд байгаа асуудал ямар хэлбэрээр шийдэгдэхийг хуулийг хэлэлцэх явцад шийдэгдэх байхаа гэж бодож байна.

Ж.Бямбадорж: -Өөлд гишүүнийг асуултаа асуухыг урьж байна.

Ц.Өөлд: -Газрын тосны бүтээгдэхүүний худалдаа эрхлэх зөвшөөрлийг заавал төрийн захиргааны аль нэг байгууллага зөвшөөрөл өгөх үү, худалдаа эрхлээд ороод ирэхэд нь оруулж ирсэн материалыг, гаргаж байгаа материалд нь стандартад тэнцэж байгаа эсэхэд нь мэргэжлийн дүгнэлт өгөх үү, энийг харж үзэж болохгүй юу заавал нэг хүн, нэг иргэн ч юм уу, аж ахуйн нэгж худалдаа хийх гэхээр заавал тэр эрхэлсэн байгууллагаас зөвшөөрөл авч байдаг худалдаа шинээр барих газрын тосны үйлдвэр барих нь хамаагүй байлгүй яах вэ. Энэ заавал худалдаа эрхлэх гэдгийг 5.2.2-т байлгах хэрэг байна уу.

Хоёрдугаарт, 6.1.2-т түрүүн Баярсайхан гишүүн асуусан. Ерөөсөө эрх бүхий байгууллага энэхүү дүгнэлтийг үндэслэн газрын зөвшөөрөл олгоно гэснийг хасчихвал яасан юм бэ. Тэртэй тэргүй үйлдвэрлэлд ажиллаж байгаа байгууллага мэргэжлийн дүгнэлтийг гарга, галынхан ч гаргана, хот байгуулалтынхан ч гаргана тэрийг үндэслэж байж газрын эрх бүхий байгууллага газраа олгоно шүү дээ.

Гуравдугаарт, 10.5.1-д чанарын баталгаагүй гэдэг нь найруулга юм байлгүй 10.5.2-т түгээгүүргүй буюу улсын баталгаагүй түгээгүүрээр газрын тосны бүтээгдэхүүн худалдах гэдгийг хориглож байна. Газрын тосны бүтээгдэхүүн гэж тос, тосолгооны материалыг энэ агуулгаар заавал улсын баталгаатай түгээгүүрээр зарах юм болж байна уу. Яагаад өнөөдөр тосолгоогүй материалын үйлдвэрлэлээс гарсан баталгаатай, хаалттай савуудтай тос, тосолгооны материалыг зарж болохгүй байх вэ тэрийг хааж байгаа юм уу гадуур энд тэнд зогссон байж байгаа шүү дээ зогсоод хувь хүн ч худалдаж байна, ТҮЦ, засварын газрууд худалдаж байна, тос, тосолгооны материалыг ганцхан тэр нь үйлдвэрт баталгаажсан материал байгаа. Тэрийг заавал түгээгүүртэй газар худалд, дугуй засварын газар дээр худалдаж болохгүй гэж хаадгийн учир юу байна вэ.

Эцэст нь тос, тосолгооны материалыг жижиглэн савалж худалдахыг хориглоод байна шүү дээ 10.5.5. 20 литрийн тормосны шингэн ч юм тийм юмыг хориглолтын саванд нь 5, 5 болгоод худалдахыг хориглож байгаа юм уу энэний сөрөг, эерэг нөлөө юу байх вэ. 

Ж.Бямбадорж: -Өөлд гишүүний асуултад хариулъя.

Ч.Ганзориг: -Нэг, хоёрдугаар асуултын хувьд Засгийн газраас оруулж ирсэн санал дээр тусгагдсан байгаа. Энэ бодлогын асуудлыг хуулиндаа хэрхэн тусгах вэ гэдэг өнөөдөр Их Хурлын шийдвэрлэх асуудал гэж ойлгож байна.

Жижиг гадуур гудамжинд зарж байгаа савлагдсан тос, тосолгооны материалыг яаж зохицуулах юм бэ гэж энийг хааж, боож байгаа юм уу гэсэн асуулт байна. З.2.2 дээр 2 кг-аас дээшгүй хэмжээгээр савлагдсан 200 литрээс дээшгүй хэмжээгээр савлагдсан шатахуун, тос тосолгооны материалыг борлуулж болохоор заагаад тэрнээс дээшхийг өөрөөр хэлбэл худалдаагаар явуулахыг журамласан байгаа. Энийг энэ гудамжинд зогсоод зарж байгаа энэ зүйлийг энэ дээр шууд хориглохоор оруулаагүй гэж хэлэх байна.

10.5.2-ын түгээгүүргүй буюу баталгаагүй түгээгүүрээр гэдэг бол энэ бензин шатахуун дээр гэж ойлгох ёстой.

Ж.Бямбадорж: -Раднаа гишүүнийг асуултаа асуухыг урьж байна.

Ч.Раднаа: -Нэгдүгээрт, 12 дугаар зүйлийн газрын тосны бүтээгдэхүүнийг хадгалах гэдэг бүлэг дээр 12.2 дээр дор дурдсан шаардлагыг агуулах сав хангасан байна гээд. Нэгдүгээрт, байгаль орчинд нөлөөлөх байдлын үнэлгээ хийлгэсэн байх гэж. Тэр сөрөг нөлөөтэй, нөлөөгүй нь хамаа байхгүй хийлгэсэн байвал хамаагүй юм шиг болчихоод байгаа юм биш үү байгаль орчинд нөлөөлөх байдлын үнэлгээ хийлгээд тэгээд сөрөг нөлөөгүй нь тогтоогдсон, зөвшөөрөгдсөн байхад гэхгүй бол тэр байгаль орчинд сөрөг нөлөөтэй ч гэсэн хийгдсэн байвал болчих гээд байгаа юм шиг тэрний дараагийн 12.2.З.5-д ариун цэврийн дүгнэлт нь яаж гарсан нь хамаагүй байхгүй хийлгэсэн байна. Галын дүгнэлт нь яаж гарсан нь хамаагүй дүгнэлт хийлгэсэн байвал болох гээд ингээд нөгөөдүүл нь урдаас хуулин дээр чинь заавал сөрөг нөлөө гээгүй шүү дээ дүгнэлт хийлгэсэн бай гэж байна, дүгнэлт нь яаж гарсан нь хамаагүй юмаа гээд байх вий дээ энэ яаж ойлгогдох вэ.

Ж.Бямбадорж: -Раднаа гишүүний асуултад хариулъя.

Ч.Ганзориг: -Бид ийм ийм үнэлгээнүүд хийгдсэн байна гэсэн шаардлагыг тавьж байгаа юм. Энэ үнэлгээн дотор эерэг дүгнэлт, сөрөг дүгнэлтүүд байж болно. Хэрвээ дүгнэлт сөрөг байх юм бол эднийг багцлаад эцэст нь зөвшөөрлөө өгөхгүй гэсэн үг. Зөвшөөрлөө өгөхгүй гэхээр зэрэг энэ агуулга, сав баригдахгүй гэж ойлгоно гэж бодож байна.

Ж.Бямбадорж: -Жасрай гишүүнийг асуултаа асуухыг урьж байна.

П.Жасрай: -Миний тавих асуулт бодлогын шинжтэй юм л даа. Манайх том нутагтай тархуу тэгээд ерөнхийдөө эдийн засгийн бүс, бүсэд адил нөхцөл хангаж өгөхийн тулд 70, 80 жил суурь үнийг зохицуулалтын журмаар бүсүүдэд адил байхаар хэрэглэж ирсэн. Нэг хэсэг зах зээлийн горим гэж ийм юм байдаг юм гээд зөвхөн зардал дээр нь тулгуурлаад үнийг ялгавартай тогтоосноос болоод говийн аймгууд, баруун бүсийнхний зардал нь хэт өсөөд, үнэ нэмэгдээд ард түмний амьдрал доройтоод аргагүй эрхэнд төв рүү чиглэсэн их нүүдэл эхлээд нэлээд хэдэн жил өнгөрч байна. Энэнээс болоод Улаанбаатар, Дархан, Эрдэнэт гэхэд хотын нутаг дэвсгэр нь хүнээ багтаахгүй, орчмын газар нутаг нь малаа багтаахгүй ийм байдал руу орчихоод явж байгаа энэ бол манай орны хөгжилд ихээхэн сөрөг үр дагавар авчирсан ийм байдалд хүргэсэн юм. 

Энийг харгалзан үзээд зарим нэг юман дээр нь эрх биш төр гэж байгаа юм, эрх биш том нутагтай айл нутаг дэвсгэрийг жигд эзэмшиж байх нь Монголын ирээдүйн үндэсний аюулгүй байдал, газар нутгийн бүрэн бүтэн байдлын чухал шалгуур гэж манай Их Хурал, одоогийн Засгийн газар ойлгоод Эрчим хүчний хуулинд ялангуяа нэгдсэн системд холбогдсон тохиолдолд түүнчлэн шуудан холбооны хууль батлахдаа зохицуулах сан байгуулаад зарим газрын зөрүүг зардал ихтэй тэр хэсэг рүү нь нөхөж өгдөг өндөр ашигтай рүү бизнесийн хүрээ төвлөрөөд зах хязгаараа хаядаг явдлаас гарах ийм алхам хийсэн энэ үр дүнгээ өгөх учиртай гэж ойлгож байна.

Одоогийн хамгийн суурь үнэ бол шатахуун байгаа юм, шатахуун, цахилгаан, шуудан байсан юм. Одоо шатахууны хувьд яг шуудан холбооны хуулийн үзэл санааг аваад эрчим хүчний хуулийн үзэл санааг ерөнхийд нь утгыг нь багтаагаад ингээд улсын хэмжээнд ерөнхийдөө энэ хэдэн суурь үнэ тарифыг жигд байх нэг талаас, нөгөө талаас бизнес эрхлэгчдийн хувьд эдийн засгийн ижил нөхцөл тавьж өгөх ийм бодлого энэ хуулинд шингээж өгөх арга байна уу, үгүй юу гэсэн асуулт байгаа юм. Мэдээжийн хэрэг учир мэддэггүй, хоосон онолчирхдог улсуудын хувьд зардал дээр нь ашгийг нэмээд яадаг яадаг гэнэ үү элдэв юм ярина. Гэвч тэр жинхэнэ онолоор зах зээлийн эдийн засгийн онолоор авч үзэх юм бол газар нутгийн давуу байдал, газрын үржил шимийн илүү байдал, орд газрын баялгийг нийт ард түмний өмчид хамаарах тусгай зориулалтын рент гэж үздэг зарчим дэлхий нийтийн жишиг байна бид ингэж тийм зах зээл мэддэг юм шиг тэрүүгээр авч яваа юм шиг ингэж буруу ойлгочихоод ингээд төв рүүгээ хэт шахуулсан юмнаас гарахын тулд одоо энэ хуулин дээрээ жаахан дэлхий нийтийн жишиг, онолын үндэслэл, амьдралын шаардлагыг харгалзаад засвар хийж болох уу гэсэн асуулт байна.

Ж.Бямбадорж: -Жасрай гишүүний асуултад хариулъя.

Ч.Ганзориг: -Гишүүнтэй санал нэг байна. Энэ хуулийг оруулж ирээд Их Хурал дээр ажлын хэсэг гарсан байгаа. Ажлын хэсэг дээр энэ асуудал яригдаж тооцоонд авч явж байгаа энэ хэлэлцүүлгийн үеэр орж ирэх байхаа гэж бодож байна.

П.Жасрай: -Тодруулъя. Түрүүн энэ танилцуулгаа ярьж байхдаа Засгийн газрын асуудлаа ярьж байхдаа хуулинд өөрчлөлт оруулах тухай асуудал яриад байна лээ. Би тэрнээс юу гэж ойлгов гэхээр ерөөсөө дахиад нөгөө бусад хуулиудын юун дээр аваачиж нэмэлт өөрчлөлтүүд хийх юм шиг яриад байгаа юм хэрэв ийм нэгдсэн сан хийгээд нэгдсэн бодлогод оруулах юм бол хуульд ямар ч өөрчлөлт оруулахгүйгээр явуулах бололцоотой юм биш үү тийм бололцоо бий юу.

Ч.Ганзориг: -Засгийн газар дээр анх орсон хувилбар дээр хуулинд өөрчлөлт оруулахаар орж ирсэн юм. Энэ хуулиндаа өөрчлөлт оруулъя гэвэл татварынхаа багц хуулиар авч үзье, оруулахгүй гэвэл зохицуулах боломж байна. Ийм учраас энэ асуудлыг одоогийн энэ бидний оруулж ирж байгаа хуулийн төслөөсөө тусгай бүлэг болгож оруулсныг хасъя гээд хассан. Өөрөөр хэлбэл аль ч хувилбараар авч үзэх боломж нээлттэй байгаа гэж үзэж байна.

Ж.Бямбадорж: -Асуулт асуух гишүүд асуултаа асууж дууслаа. Газрын тосны бүтээгдэхүүний импорт, үйлдвэрлэл, худалдаа, тээвэрлэлт, хадгалалтын тухай хуулийн төслийн талаарх Эдийн засгийн байнгын хорооны дүгнэлтийг сонсоё. Дүгнэлтийг Улсын Их Хурлын гишүүн Б.Шаравсамбуу танилцуулна.

Б.Шаравсамбуу: -Улсын Их Хурлын дарга, эрхэм гишүүд ээ, 


Монгол Улсын Засгийн газраас 2003 оны 9 дүгээр сарын 23-нд Улсын Их Хуралд өргөн мэдүүлсэн “Газрын тосны бүтээгдэхүүний импорт, үйлдвэрлэл, худалдаа, тээвэрлэлт, хадгалалтын тухай “ хуулийн төслийн  хэлэлцэх эсэх тухай асуудлыг Эдийн засгийн байнгын хороо 2003 оны 12 дугаар сарын 03-ны өдрийн хуралдаанаараа хэлэлцлээ. 


Газрын тосны тухай 1991 оны хуулиар газрын тосыг хайх, олборлохтой холбоотой  харилцааг зохицуулж ирсэн  бөгөөд газрын тосны бүтээгдэхүүний импорт, үйлдвэрлэл, худалдаа, тээвэрлэлт, хадгалалттай холбоотой харилцаа хуулийн хүрээнд ямар нэг зохицуулалтгүй явж ирсэн билээ. Газрын тосны бүтээгдэхүүн нийлүүлэх, худалдах, импортлох үйл ажиллагааг гадаад дотоодын олон компаниуд өрсөлдөөний нөхцөлд эрхлэх болсон, одоог хүртэл дотоодын зах зээлийг ялангуяа төвөөс алслагдсан сумдыг газрын тосны бүтээгдэхүүнээр найдвартай хангаж байсан төрийн өмчийн НИК компани хувьчлагдаж байгаа нь энэ  төрлийн харилцааг зохицуулсан хуулийг хойшлуулшгүй хэлэлцэж батлах шаардлагатай болсныг харуулж байгаа юм.

Энэхүү хууль батлагдсанаар нийгэм, эдийн засгийн дараах  нааштай нөхцөл, байдал бий болно гэж Байнгын хороо үзэж байна: 

-Газрын тосны бүтээгдэхүүний импорт, үйлдвэрлэл, худалдаа, тээвэрлэлт, хадгалалтын үйл ажиллагааны аюулгүй байдал хангагдах эрх зүйн орчин бүрдэнэ. Галын аюулгүй байдлын тухай, Байгаль орчныг хамгаалах тухай, Барилгын болон бусад холбогдох хуулиудын уялдаа холбоо газрын тосны салбарт сайжирна. Түүнчлэн газрын тосны бүтээгдэхүүнтэй холбогдсон үйл ажиллагаанд тавих хяналт шалгалт, хариуцлага хүлээлгэх механизм тодорхой болно. 

-Газрын тосны бүтээгдэхүүний асуудал эрхэлсэн төрийн байгууллагын эрх, үүргийг оновчтой тодорхойлсноор төрийн зохицуулалт боловсронгуй болно. 


Эдийн засгийн байнгын хороо тухайн харилцааг зохицуулах хуулийг хойшлуулшгүй хэлэлцэж батлах шаардлагатай гэж үзсэн бөгөөд Газрын тосны бүтээгдэхүүний импорт, үйлдвэрлэл, худалдаа, тээвэрлэлт, хадгалалтын тухай  хуулийн төслийг зарчмын хувьд дэмжиж, хэлэлцэх саналыг нэгдсэн чуулганы хуралдаанд оруулж байна. 


Уг хуулийн төслийг хэлэлцэхээр хүлээн авсан тохиолдолд  эхний хэлэлцүүлгийн явцад улсын хэмжээнд газрын тосны бүтээгдэхүүнээр тасралтгүй найдвартай хангах, газрын тосны бүтээгдэхүүний үнэ төв болон орон нутагт харьцангуй жигд байх нөхцөлийг бүрдүүлэх, төрөөс хянаж, зохицуулах, импортын нефтийн бүтээгдэхүүний тоо, чанарын хяналтыг сайжруулах механизмыг төсөлд нэмж тусгах чиглэлээр төслийг сайжруулан боловсруулах  боломжтой гэж Байнгын хорооны гишүүдийн олонхи үзлээ.  


Хуулийн төслийн талаар Байнгын хорооноос гаргасан дүгнэлтийг хэлэлцэж шийдвэрлэж өгөхийг Та бүхнээс хүсье.


Анхаарал тавьсанд баярлалаа.


Ж.Бямбадорж: -Шаравсамбуу гишүүнд баярлалаа. Газрын тосны бүтээгдэхүүний импорт, үйлдвэрлэл, худалдаа, тээвэрлэлт, хадгалалтын тухай хуулийн төслийг хэлэлцэх нь зүйтэй гэсэн санал хураалт явуулъя. 


Зөвшөөрсөн З8


Татгалзсан 1

Бүгд З9 –97.4 хувийн саналаар дэмжигдлээ.

Газрын тосны бүтээгдэхүүний импорт, үйлдвэрлэл, худалдаа, тээвэрлэлт, хадгалалтын тухай хуулийн төслийг анхны хэлэлцүүлэгт бэлтгүүлэхээр Эдийн засгийн байнгын хороонд шилжүүллээ.

Дараагийн хэлэлцэх асуудалдаа оръё. Авто тээврийн болон өөрөө явагч хэрэгслийн албан татварын тухай хуульд өөрчлөлт оруулах тухай хуулийн төслийг хэлэлцье. Хуулийн төслийн талаарх төсөл санаачлагчийн илтгэлийг Санхүү, эдийн засгийн сайд Ч.Улаан танилцуулна.

Ч.Улаан: -Улсын Их Хурлын дэд дарга, эрхэм гишүүд ээ,

Монгол Улсын Их Хурлын хаврын чуулганаар авто тээврийн тухай хуульд нэмэлт, өөрчлөлт оруулах тухай хуулийг батлан авто тээврийн хэрэгсэлд хүн амын эрүүл мэнд, байгаль орчинд нөлөө үзүүлэх сөрөг хүчин зүйлсийн зөвшөөрөгдөх хэмжээний түвшин тээвэрлэлтийн болон техник ашиглалтын шаардлага хангасан байдалд жилийн турш техникийн хяналт хийж гэрчилгээ олгож байхаар шийдвэрлэсэн.

Өмнө нь мөрдөгдөж байсан хуулийн заалтын дагуу техникийн үзлэгийг жил бүр хийж байх энэ үндсэн дээр авто тээврийн болон өөрөө явагч хэрэгслийн албан татварын хуулийн дагуу иргэн авто тээврийн болон өөрөө явагч хэрэгслийн албан татварыг жилд нэг удаа автотехникийн улсын үзлэгт орохдоо төлж байх, аж ахуйн нэгж байгууллага улирал бүр тэнцүү хэмжээгээр төлж байх, уг татварын орлогоос замын санд төвлөрүүлэн зарцуулж байх журам мөрдөгдөж байсныг та бүхэн мэдэж байгаа.

Авто тээврийн тухай хуульд дээр дурдсан нэмэлт, өөрчлөлт оруулснаар авто тээврийн болон өөрөө явагч хэрэгслийн албан татвараас орох татварын орлого нь жилийн турш төлөгдөх болж энэ нь улмаар замын санд төвлөрүүлэх хөрөнгийг удаашруулах, энэ сангаас санхүүждэг ажлын санхүүжилтэнд дутагдал бий болгох сөрөг үр дагавартай байгаа юм. Энэ байдлаас шалтгаалан иргэд татвараа жилийн эхний хагаст багтаан холбогдох татварын албандаа төлж байх шаардлага үүссэнийг харгалзан хуульд нэмэлт, өөрчлөлт оруулах санал боловсруулан танилцуулж байна. Энэхүү өөрчлөлтийг оруулснаар татвар төлөгч нь жилийн эхний 6 сард багтаан татвараа харьяалах татварын газар, хэлтэст төлж татвар төлсөн баримтаа тээврийн хэрэгслийн гэрчилгээтэйгээ хамт авч явж байх бөгөөд уг баримт бичгийг замын цагдаагийн байгууллага болон татварын алба шалгаж татвар төлөлтөд хяналт тавьж байх замаар замын санг жил бүрийн эхний хагаст багтаан бүрдүүлэх боломжтой болж улмаар замын сангаас санхүүжигдэх зам гүүр, барилгын болон засварын ажлыг оны эхнээс зохион байгуулах боломж нэмэгдэх юм.

Авто тээврийн болон өөрөө явагч хэрэгслийн албан татварын хуульд өөрчлөлт оруулах тухай хуулийн төслийг УИХ-аар хэлэлцэн баталж өгөхийг хүсье.

Анхаарал тавьсанд баярлалаа.

Ж.Бямбадорж: -Улаан сайдад баярлалаа. Хэлэлцэж байгаа асуудалтай холбогдуулж асуулт асуух гишүүд нэрээ ирүүлнэ үү.

Ажлын хэсэгт Санхүү, эдийн засгийн сайд Ч.Улаан, тус яамны хэлтсийн дарга П.Ганчимэг, Үндэсний татварын ерөнхий газрын хэлтсийн дарга Х.Хурметхан, Замын цагдаагийн газрын хэлтсийн дарга Ганбаатар,                                                   Бат-Эрдэнэ нар оролцож байна. 

Мөрөн гишүүнийг асуултаа асуухыг урьж байна.

Д.Мөрөн: -Баярлалаа. Хуулийн төслийг ерөнхийд нь дэмжиж байна. Энэ дээр тодруулах хоёр асуулт байна. Авто тээврийн хэрэгслийн татварыг төлөх асуудал дээр хүндрэлтэй асуудал гардаг. Тэр юу вэ гэхээр янз бүрийн шалтгаанаар эзэн нь гадаадад явсан ч юм уу, ямар нэг байдлаар авто тээврийн хэрэгслээ хэдийгээр тээврийн хэрэгсэл нь бүрэн бүтэн боловч ашигладаггүй зогсдог ийм явдал байдаг. Ийм хүмүүс би яваагүй юм чинь татвар төлөхгүй байх эрхтэй гэсэн зүйлийг ярьдаг л даа. Энэ асуудлыг яаж зохицуулж байгаа вэ. Зогсож байгаа автомашины асуудал дээр татварын асуудлыг уян хатан байдлаар юм уу, ялгавартай байдлаар тогтох уу. Нэгдүгээрт.

Хоёрдугаарт, сүүлийн үед манай улсад авто тээврийн хэрэгсэл хулгайд алдагдах энэ асуудал нэлээд байгаа. Автомашин нь хулгайд алдагдчихаад дараа нь олддог ч бий, олддоггүй ч бий олдсон тохиолдолд татварын асуудалд хамрагдах уу гэсэн асуултууд дээр хариу өгөхгүй юу.

Ж.Бямбадорж: -Мөрөн гишүүний асуултад хариулъя.

Х.Хурметхан: -Мөрөн гишүүний асуултад хариулъя. Нэгдүгээрт, энэ асуудал ашиглалтгүй байгаа асуудал дээр хуулиндаа заасан байгаа. Тээврийн хэрэгслийг ашиглаж байгаа эсэхийг үл харгалзан татвар ногдуулна гэсэн учраас энэ дээр ямар ч нөхцөлд тэр хүний өөрийн нэр дээр бүртгэлтэй байгаа юм бол татвар авна. 

Хулгайлагдаад олдсон тохиолдолд гэж мөн адилхан л даа. Тэр хэний эзэмшилд хэний бүртгэл дээр байна тэр хулгайлагдсан уу, үгүй юу дараа нь олдсон уу, олдоогүй юу энэ дээр хамаарахгүй бүрхэг байгаа бол татвар ногдуулж байгаа.

Ч.Улаан: - Өөрөө үндсэн хөрөнгийн шинжтэй татвар шүү дээ. Түүнээс биш ашигласны, явсны, төлбөрийн шинжтэй биш л дээ. Тийм учраас бүртгэлтэй үндсэн хөрөнгө нь байж байгаа тээврийн хэрэгслээс татварыг жил жилд нь авч байх ийм учиртай л даа. 

Ж.Бямбадорж: -Мөрөн гишүүн тодруулъя.

Д.Мөрөн: -Үндсэн хөрөнгийн асуудлыг ойлгож байгаа. Гэхдээ ялангуяа авто тээврийн хэрэгслийн хувьд зам ашигласны, замаар явсны төлөө татвар төлж байгаа асуудал шүү дээ. Тэгэхээр үнэхээр ашиглаагүй байгаа автомашинууд хулгайд алдагдсан байдаг юм уу, техникийн гэмтэлтэй байдаг юм уу, эзэн холбогдогч нь, эзэмшигч нь тээврийн хэрэгслээ ашиглах боломжгүй байдаг ийм юманд татвар авна гэдэг бол энэ шударга ёсонд нийцэж байгаа болов уу. Гол нь замаар явсны төлөө татвар төлөөд тэр татвар нь замыг сайжруулах юманд орж байгаа татвар шүү дээ. Тэгэхээр энэ дээр ялгавартай хандах ёстой юм шиг санагдаад байна. Тэрнээс биш үндсэн хөрөнгөтэй гэдэг асуудлаар татвар төлж байгаа гэж ойлгохгүй байна. Хамгийн гол нь машинтай, машинаар ирээд тэр зассан замаар явж байгаа тэрэндээ татвар төлөөд тэр авсан татвар нь тэр замыг сайжруулахад зориулагдаж байгаа гэж ойлгож байгаа.

Ж.Бямбадорж: - Ашиглалтгүй байгаа сул машинаас авч байгаа шүү дээ. 

Ч.Улаан: -Үндсэн хөрөнгө гэдэг агуулгаараа энэ хууль гарсан байгаа. Тийм учраас ашигласан ч бай, ашиглаагүй ч бай татвараа төлдөг. Тэр замаар явж байгаа бол замын хураамжуудаа төлбөртэй замдаа төлбөртэй, төлбөргүй замдаа үнэгүй явж байна харин энэ олсон орлого нь зам сайжруулахад ашиглагдах зориулалттай ийм л татвар шүү дээ. 

Ж.Бямбадорж: -Тэгэхээр Улаан сайдаа энэ дээр тодруулга хийхэд явц дунд худалдаанд орж ирж байгаа машин байна шүү дээ 10 сар, 11 сар, 12 сард энэ жилийн дотор татвараа хуваагдсандаа төлж байгаа юм уу. 

Ч.Улаан: - Жилийнхээ татварыг л төлөх ёстой. 

Х.Хурметхан: -Жишээлбэл оны дундуур импортоор суудлын автомашин оруулаад ирэх юм бол тэр зөвхөн үлдсэн хугацаандаа л төлнө. Үлдсэн хугацаандаа төлнө 10 сард оруулж ирсэн бол үлдсэн З сардаа л төлнө. 

Ж.Бямбадорж: -Ням-Осор гишүүнийг асуултаа асуухыг урьж байна.

Ц.Ням-Осор: -Танилцуулга дээр Замын цагдаагийн байгууллага болон татварын алба шалгаж татвар төлөлтөд хяналт тавих талаар бичсэн байна. Замын цагдаа татварын байцаагчийн эрх эдлэх үү. Татварын байцаагчийн эрх үүрэг арай өөр байх л даа. Татварын байцаагчийн эрх эдлээд зогсоочихоод эрх эдэлж л таарна л даа өөрөөр хэлбэл ийм эрх өгөх юм бол тэгээд татвараа төлөөгүй байна гээд жолоочид учруулах дарамтаа ихэсгэнэ л дээ. Тэгэхээр би хуульчлаагүй ч гэсэн ийм танилцуулга оруулж ирж байгааг гайхаад байна. Хэрвээ замын цагдаа нар татварын байцаагчийн эрх эдэлнэ гэвэл арай өөр эрх зүйн үндэслэл байх шаардлагатай болов уу энийг тодруулж өгөхгүй юу.

Хоёрдугаарт, орон нутгийн замын санд төвлөрүүлэх хөрөнгийг энэ дээр шийдвэрлэнэ гэж байна. Сүүлийн үед замын сангийн нэртэй хураамж юм уу, төлбөр ч юм уу мэдэгдэхгүй юмнууд 500 төгрөгийг хаа л бол их авдаг болж. Энэ хоёрын ялгааг яаж ойлгож байгаа юм бэ замын санд орох энэ татвараасаа замын санд төвлөрдөг байж замын сангийн нэртэй цааш, наашаа гарахад 500 төгрөг авч байгаа хураамжууд, Дархан, Эрдэнэт, Улаанбаатар аль ч зүгт маш их хэмжээгээр нэмэгдэж байгаа энийг эрх зүйн үндэсний ялгаа, эрх зүйн үндэс нь яаж зохицуулагдаж байгаа юм бэ, ямар эрх зүйн үндэстэйгээр энийг авч байгаа юм бэ.

Гуравдугаарт, техникийн үзлэгтэй холбож үзэж энэ жилд нэг удаа хийж байгаа техникийн үзлэгээр татвар авдаг байсан л даа одоо техникийн үзлэгийн үеэр татварыг нэхэхгүй байх уу. Техникийн үзлэгийг жилийн туршид хийх маягтай болчихоод байгаа. Энийг техникийн үзлэгтэйгээ холбохгүй авч үзэх, одоо техникийн үзлэгтэйгээ холбохгүй авч үзэх, одоо бол техникийн үзлэг хийж байхад эхний очерт татвар төлж ир гэдэг шүү дээ тэгж байж техникийн үзлэгт орно гэдэг тэгэхээр техникийн үзлэгтэйгээ холбохгүй байхаар авч үзэж байна уу гэдгийг тодруулж өгөхгүй юу.

Ж.Бямбадорж: -Ням-осор гишүүний асуултад хариулъя.

Х.Хурметхан: -Замын цагдаа бол татвар хураах ажилд туслалцаа үзүүлнэ гэдэг нь хуулин дээр байгаа заалт юм л даа. Ер нь татварын ерөнхий хуулин дээр 29 дүгээр зүйл дээр бичээстэй байгаа. Төрийн төв орон нутгийн бүх албан хаагчид, албан байгууллага татварыг хураах үйл ажиллагаанд дэмжлэг туслалцаа үзүүлнэ гэсний үндсэн дээр энэ ажилд замын цагдаа бидэнд тусалж байгаа. Түүнээс биш замын цагдаа татварын байцаагчийн эрх байхгүй, татвар хураах ч эрх байхгүй бидэнд тусалж байгаа юм. Төрийн байгууллага бүгдээрээ тусалдаг юм.

Замын 500 төгрөгийн хураамж байгаа юм гүүрээр гарахад авч байгаа, Баянзүрхийн товчоо гэх мэтээр энэ хуулиар тогтоогдоогүй хураамж шүү дээ аймаг, нийслэлийн иргэдийн төлөөлөгчдийн хурлаар тогтоосон байгаа энийг тэд өөрсдийнхөө замын санд оруулж байгаа. Энэ дээр бид нар мэдээлэл байхгүй тэнд оруулаад зарцуулдаг гэсэн ийм юм байгаа юм.

Ч.Улаан: -Замын цагдаа мэдээж татварын байцаагч биш л дээ. Хамтын ажиллагааны нэг тогтсон уламжлалт хэлбэр байгаа юм. Хуулинд байж байгаа дэмжлэг үзүүлнэ, туслалцаа үзүүлнэ гээд тэгэхээр цаашдаа энэ хэлбэр өөрчлөгдөнө л дөө. Замын цагдаа авто тээврийн хэрэгсэл эзэмшиж байгаа хүний бичиг баримтыг шалгахдаа давхар татвараа төлсөн үү, үгүй юу үзлэгт ороход татвараа төлсөн бай гэдэг шаардлагыг тавьдаг энэ хэлбэрээрээ цаашдаа хамтран ажиллах ийм байдалтай цаашдаа хамтран ажиллана гэж бид бодож байгаа юм. Түүнээс биш татварын байцаагчийн үүргийг гүйцэтгүүлэх гэсэн санаа огт байхгүй л дээ. 

Энд тэнд замын хураамж 500 төгрөг, гүүрээр гарахад мөнгө төгрөг аваад байгаа энэ бол энэ хуультай нэг их холбоотой биш өөр асуудал. Засгийн газар ийм элдэв төрлийн хураамжуудыг цуцал гэдэг шийдвэр өгсөн байгаа энэ цуцлагдана цаашдаа элдэв төрлийн хураамжуудыг авахгүй байх ийм журам руу орох юмаа гэдгийг тодруулъя.

Үзлэгийн үеэр үзлэгт орж байгаа машин татвараа заавал төлсөн бай гэдэг шаардлагыг хатуу тавьж байя ингэж тавьдаг болооч ээ гэдэг ийм саналтай байгаа юм. 

Ж.Бямбадорж: -Дондог гишүүнийг асуултаа асуухыг урьж байна.

Д.Дондог: -Тэгэхээр хөдөө орон нутагт үйл ажиллагаа явуулж байгаа зарим аж ахуйн нэгж, байгууллагын авто тээврийн хэрэгсэл үндсэн бүртгэлтэй газраа төлбөрөө төлчихөөр ажилладаг, орон нутгийнх нь тэртэй тэргүй авто тээврийн хэрэгсэл чинь орон нутагт хичнээн жил болж байна вэ, тэр бүртгэл юмаа орон нутагтаа хийлгээд үгүй дээ татвараа орон нутагт нь тухайн хүмүүс нь төлөөд яваад байвал яасан юм бэ гэсэн ийм асуудал тавьдаг юм. Энийг энэ хуультай холбогдуулж юу гэж үзэж байгаа юм бэ нэгдүгээрт.

Хоёрдугаарт, хэсэг машин Улаанбаатарт бүртгэлтэй тэгээд орон нутагт яваад байдаг машин байдаг. Энэ зарим хэсэг нь завсардсан, татварын юман дээрээ завсардсан зарим хэсэг нь тэр номерыг зүүж явах сонирхолтой байгаа юм энийг юу гэж үздэг юм. Яагаад номероо солихгүй Улаанбаатарын номертой тэгээд орон нутагт яваад байдаг орон нутагтаа тэр нь орон нутгийн замын цагдаагийнхантай харьцдаггүй би Улаанбаатарын номертой машин гэчихээд дунд нь яваад байгаа юм. Нэг ийм асуудал байдаг энийг юу гэж үзэх вэ.

Гуравдугаарт, орон нутагт албан татвар, эдгээр машинуудыг аль алиныг хамруулаад олсон орлогын тодорхой хувийг тухайлбал, 20, 30 хувийг орон нутагт нь үлдээх ийм боломж бий юу энэ дээр хэлэлцэх явцад боломж гаргаж болох уу гэсэн ийм асуултуудыг асууя. Номер, дугаарын хувьд ер нь жаахан цэгцэлмээр байгаа юм.

Ж.Бямбадорж: -Дондог гишүүний асуултад хариулъя.

Ганбаатар: -Тэгэхээр орон нутагт улсын үзлэг, тооллогод хамрагдаж байгаа машиныг нутаг дэвсгэрийнх нь засаг даргын захирамжаар татвар төлөгдөж байгаа. Жишээлбэл, 2003 онд нийт суудлын 170, ачааны 43, автобус 33 машин тоологдож үзлэгт орсон байгаа. Энэ орон нутгийнхаа даргын захирамжаар, орон нутгийн татварын санд энэ машинууд орсон. Бүртгэл нь манай замын цагдаагийн газарт бүртгэлээрээ ирсэн. Гэхдээ энд Улаанбаатар хотын дугаартай машинууд орон нутагт маш их байгаа. Энэ ямар учир шалтгаантай вэ гэвэл нэгдүгээрт, Улаанбаатар хотын харьяа хүнээр тэр хүмүүс машиныхаа нэр дээр бүртгэлд аваад итгэмжлэл авчихаад орон нутагт очиж байна. Итгэмжлэлийг зарим газар 6-аас, зарим газар бүтэн жилээр, 2 жилээр итгэмжлэл өгч байгаа. Итгэмжлэл авсан тээврийн хэрэгслийн жолооч нар манай дээр бүртгэл байдаг тэр аймагт гэхгүй л дээ энэ Дорж гэдэг хүний машиныг Гончиг гэдэг хүн эзэмшиж байгаа, энэ нь Улаанбаатарын харьяа хүний машиныг Дорноговь аймгийн харьяат Гончиг гэдэг хүн жилийн хугацаатай итгэмжлэлээр бариад энэ нөхдүүд орон нутагт үйл ажиллагаагаа явуулаад байдаг.

Итгэмжлэхийг авсан тохиолдолд бид нар хаа ч үйл ажиллагаагаа явуулж байхад хориглох нөхцөл байхгүй. Тэр хувь хүн эзэмшиж аваад явж байгаа юм чинь аль ч нутаг дэвсгэр дээр барьж байж болох болохоор нөгөөтэйгүүр тэр жишээлбэл алтны үйлдвэртэй ч юм уу, төв нь байдаг үйл ажиллагаа нь орон нутагт явдаг байгууллагууд байдаг. Эд нар нь бүртгэлтэй байдаг, татвар нь орон нутгийн санд орж байдаг, төдөн төгрөгний татвар хураагдсан гэдэг юм манай Замын цагдаагийн бүртгэлд ирдэг. Ер нь энэ дээр ажиглаад байхад татварынх нь нийслэл, хот, суурин газарт арай өндөр байдаг, орон нутагт татвар нь бага байдаг бололтой. Тэрэнтэй уялдуулж хүмүүс Улаанбаатарын номерыг орон нутагт барьж байгаад татварыг нь өгөх сонирхол байдаг юм шиг байгаа юм. Орон нутагт төвлөрсөн газруудад байгаа Улаанбаатараас хэдэн хүн энэ аймгуудад байна, машин тэрэгтэй, номертой байна гэдэг бол манай замын цагдаагийн албаны бүртгэлтэй байдаг.

Ж.Бямбадорж: -Лүндээжанцан гишүүнийг асуултаа асуухыг урьж байна.

Д.Лүндээжанцан: -300 машинтай, 400 машинтай сум байгаа юм. Тэгээд төлөвлөгөө өгөхдөө татварын төлөвлөгөө өгөхдөө танайх тэдэн машинтай гээд өгчихдөг гэтэл яг саяынх л даа энэ өөрчлөлтөөр Улаанбаатарт 250-ыг өгөөд 50 машин, 60 машин нь сумын орлогод орж байна. Тийм учраас энийг хааж өгөх арга байна уу тэгээд татварын төлөвлөгөө суманд тасраад байдаг, тэгээд орлого, зарлага нь байдаггүй өртэй гардаг сум. 

Ж.Бямбадорж: -Лүндээжанцан гишүүний асуултад хариулъя.

Х.Хурметхан: -Ер нь Улаанбаатарын номертой аймагт явж байгаа автомашины татварыг аймагт авахдаа Улаанбаатарынхаар ав гэсэн чиглэл өгсөн байгаа. Өөрөөр хэлбэл Улаанбаатарын дугаартай машин Ховд юм уу Увсад явж байгаа юм бол тэндээ татвараа төлнө төлөхдөө нэгэнт энд Улаанбаатарт төлөхдөө төлөвлөгөө тэрүүгээр өгөгдөж байгаа шүү дээ тийм учраас Улаанбаатарын тарифаар төлөвлө гэсэн чиглэл өгсөн байгаа. 

Ж.Бямбадорж: -Дондог гишүүний асуултад хариулъя.

Ч.Улаан: -Ярьж байгаа асуудал дээр ийм асуудал байна. Улаанбаатарын номертой машин энд тэнд яваад байдаг, тэр машины татварыг хаана авах вэ гэдэгтэй холбоотой л доо. Тэгэхээр машины хувьд татвар авна гэвэл энэ их хэцүү болно цаашдаа гүйцэгдэхгүй. Хаана үндсэн хөрөнгө нь бүртгэлтэй байна тэр газар нь авах зарчим барина тэгж байж сая Лүндээжанцан гишүүний яриад байгаа төлөвлөгөө зөв болох асуудал ингэж гарч ирнэ. Тэгэхээр цаашдаа бид нар ийм юм руу орох ёстой. Шонхорын орлого гээд суманд нь оноодог байснаас ирэх жилээс төсөв дээр больж байгаа шүү дээ энэ журмыг өөрчилж байгаа.

Ж.Бямбадорж: -Улаан сайдаа. Тэгэхээр таны хэлж байгаагаар яриад, Хурметбек та хоёрынх зөрж байна л даа.

Ч.Улаан: -Харин тийм энийг бид нар журамлана. 

Ж.Бямбадорж: -Журамлахгүй бол хөдөөний тэрэгнүүд чинь хөдөлдөг, хөдөлдөггүй нь мэдэгдэхгүй юмнуудыг гадаанаа аваачаад хот руу орохгүй учраас өдөр болгон цагдаа шалгаад үзээд байх юм байхгүй шүү дээ энэдээсээ хасуулсан байдаг. Тийм учраас зарим тохиолдолд тэрийг заавал Улаанбаатарын бүртгэлтэй, Улаанбаатар гэх юм бол нэлээд хэсэг нь татвараас зугтана. 

Ч.Улаан: -Шилжүүлж бүртгэж баталгаажуулж байх ёстой. Тэрийг бид нар анхаарч журмыг нь тодорхой болгоно.

Ж.Бямбадорж: -Хуулийн төслийн талаарх асуулттай гишүүд асуултаа асууж дууслаа. 

Завсарлаад орж ирээд Байнгын хорооны дүгнэлт сонсоё. Төсвийн байнгын хороо хуралдаж өнөөдөр хэлэлцэхээр төлөвлөсөн байсан нэг асуудлыг хэлэлцэж үдээс хойш хэлэлцэхэд бэлэн болгоё.

Завсарлага

Ж.Бямбадорж: -Төсвийн байнгын хороо хуралдаж чадаагүй. Дэд бүтцийн сайд, дэд сайд, төрийн нарийн бичгийн дарга нарыг 40 минутад хүлээгээд ирсэнгүй.

Үдээс хойшхи хуралдаан нээснийг мэдэгдье. Авто тээврийн болон өөрөө явагч хэрэгслийн албан татварын тухай хуульд өөрчлөлт оруулах тухай хуулийн төслийн талаарх Төсвийн байнгын хорооны дүгнэлтийг сонсоё. Дүгнэлтийг Улсын Их Хурлын гишүүн Д.Оюунхорол танилцуулна.

Д.Оюунхорол: - Улсын Их Хурлын дэд дарга, эрхэм гишүүд ээ !


Монгол Улсын Засгийн газраас 2003 оны 8 дугаар сарын 26-ны өдөр Улсын Их Хуралд өргөн мэдүүлсэн Авто тээврийн болон өөрөө явагч хэрэгслийн албан татварын хуульд өөрчлөлт оруулах тухай хуулийн төслийг хэлэлцэх эсэх асуудлыг Төсвийн байнгын хороо 2003 оны 12 дугаар сарын 2-ны өдрийн хуралдаанаар хэлэлцлээ.


“Замын сан”-д авто тээврийн болон өөрөө явагч хэрэгслийн албан татвараас орох татварын орлогыг жил бүрийн эхний хагас жилд багтаан төвлөрүүлэх, энэ сангаас санхүүжих аливаа ажил хуваарийн дагуу санхүүжих хөрөнгийн эх үүсвэртэй болох нөхцөлийг бүрдүүлэх чиглэлээр боловсруулагдсан Авто тээврийн болон өөрөө явагч хэрэгслийн албан татварын хуульд өөрчлөлт оруулах тухай хуулийн төслийг Байнгын хорооны хуралдаанд оролцсон гишүүд санал нэгтэйгээр Улсын Их Хурлын чуулганы нэгдсэн хуралдаанд оруулж хэлэлцүүлэх нь зүйтэй гэж үзлээ.


Хөдөө орон нутагт үйл ажиллагаа явуулж байгаа зарим аж ахуйн нэгж, байгууллага авто тээврийн хэрэгслийн албан татварыг харьяалагддаг үндсэн газраа төлчихөөд, орон нутагт төлөхгүй байгааг анхаарах, төсөлд заасан албан татвар төлөх хугацааг урагшлуулах боломжтой эсэх, орон нутагт байгаа Улаанбаатар хотын дугаартай машин болон бүртгэлгүй өөрөө явагч хэрэгслийн  бүртгэлийн асуудлыг цэгцэлж,  орон нутагт нь албан татварт хамруулах, энэ төрлийн татварын орлогын 20-30 хувийг тухайн сумын мэдэлд үлдээж, орон нутгийн чанартай зам, гүүр барих, засварлах ажилд зарцуулах,  албан татварын орлогоос орон нутгийн замын санд төвлөрүүлэх хувь хэмжээг Засгийн газар тогтоох гэснийг төслөөс хасах зэрэг асуудлаар Байнгын хорооны хуралдаанд оролцсон зарим гишүүд санал гаргаж байсныг төслийн анхны хэлэлцүүлгийн үед судалж үзэх нь зүйтэй гэж үзсэн болно.


Авто тээврийн болон өөрөө явагч хэрэгслийн албан татварын хуульд өөрчлөлт оруулах тухай хуулийн төслийг хэлэлцэх эсэх асуудлаар тус Байнгын хорооноос гаргасан дүгнэлтийг хэлэлцэн шийдвэрлэж өгөхийг Та бүхнээс хүсье.

Анхаарал тавьсанд баярлалаа.

Ж.Бямбадорж: -Оюунхорол гишүүнд баярлалаа. 

Авто тээврийн болон өөрөө явагч хэрэгслийн албан татварын тухай хуульд өөрчлөлт оруулах тухай хуулийн төслийг хэлэлцэх нь зүйтэй гэсэн саналыг Байнгын хороо оруулсан байна. Энэ хуулийн төслийг хэлэлцье гэсэн санал хураалт явуулъя.

Зөвшөөрсөн З7

Бүгд 41 –90.2 хувийн саналаар дэмжигдлээ.

Хуулийн төслийг анхны хэлэлцүүлэг хийлгэхээр Төсвийн байнгын хороонд шилжүүлж байна.

Усан замын тээврийн тухай хуулийн эцсийн редакци тарсан байгаа. Саналтай гишүүд байна уу. Редакцийн хувьд засах юм байх даа баахан нэр томьёо Иргэний хуулийн нэр томьёог бүгдийг хуулаад тавьсан юм байна лээ. Ёсчлоод гарын үсэг зурах гээд нарийвчлаад харахаар зэрэг энийг хэн хариуцаж байгаа билээ. 

Усан замын тээврийн тухай нэр томьёо дэндүү элементарный юмнууд оруулж ирж байна тээвэрлэлт, тээвэр, тээвэрлүүлэгч гээд Иргэний хуулин дээр энийг редакцийн шатанд хараач ёсчлохоор болохгүй байна. Редакци сонслоо.

Ахуйн болон үйлдвэрлэлийн хог хаягдлын тухай хуулийн төслийн эцсийн найруулга тарсан байгаа. Саналтай гишүүд байна уу. 

Долгор гишүүнийг сонсоё.

Б.Долгор: - Хог хаягдлын үндэсний өмчлөлийн харилцаа гэж юуг ойлгох юм сонин сонин нэр томьёо бичсэн байна. Тэрэн дээр найруулгын хувьд жаахан анхаармаар байна.

Ж.Бямбадорж: - Тэр найруулгыг хийгээд өгөөрэй. Өөр саналтай гишүүн алга байна. Эцсийн найруулга сонслоо.

Өнөөдрийн хэлэлцэх асуудал дууссан тул хурал хаасныг мэдэгдье.

Соронзон хальснаас буулгасан:

ХУРАЛДААНЫ НАРИЙН

БИЧГИЙН ДАРГА






Г.НАРАНТУЯА

